
በአዲስ አበባ   ... ወደ ገጽ 5 ዞሯል

መስከረም ሰይፈ

አዲስ አበባ፦ በአዲስ አበባ ባሉ 11ዱም ክፍለ 
ከተሞች የሌማት ትሩፋት መርሐ ግብር የዝግጅት 
ምዕራፍን አጠናቆ ወደ ትግበራ መሸጋገሩን የአስተዳደሩ 
የከተማ ግብርና ልማት ኮሚሽን ገለጸ፡፡

 የኮሚሽኑ የኮሙኒኬሽን ዳይሬክተር አቶ ወንድወሰን 
አካሉ ለኢትዮጵያ ፕሬስ ድርጅት እንደገለጹት፤እንደ 
ሀገር  የወተት ፣ የዶሮና የማር ምርት ለማሻሻል ተግባራዊ 
እየተደረገ ያለው የሌማት ትሩፋት መርሐ ግብር በአዲስ 
አበባ በ 11ዱም  ክፍለ ከተሞች ስር በሚገኙ 118 ወረዳዎች 
ተግባራዊ መሆን ጀምሯል፡፡

በአዲስ አበባ በ11 ክፍለ 
ከተሞች የሌማት ትሩፋት 
መርሐ ግብር መተግበር 

ጀምሯል
- እስካሁን ከአራት ሺህ በላይ ለሚሆኑ 

ዜጎች ሥራ ተፈጥሯል

“የጤና መድኅን ሥርዓታችን 45 ሚሊዮን ዜጎችን 
ተጠቃሚ ማድረጉ ታላቅ ስኬት ነው”

ማርቆስ በላይ

አዲስ አበባ፡- በኢትዮጵያ ተግባራዊ የተደረገው 
የጤና መድኅን ሥርዓት በ894 ወረዳዎች 45 ሚሊዮን 
ዜጎችን ተጠቃሚ ማድረጉ ታላቅ ስኬት ነው ሲሉ ምክትል 
ጠቅላይ ሚኒስትሩና የውጭ ጉዳይ ሚኒስትሩ  አቶ ደመቀ 
መኮንን ገለጹ፡፡ የማኅበረሰብ አቀፍ የጤና መድኅን ምክር 
ቤት በይፋ ተጀምሯል፡፡

ምክትል ጠቅላይ ሚኒስትርና የውጭ ጉዳይ ሚኒስትሩ 
አቶ ደመቀ መኮንን የኢትዮጵያን የጤና መድኅን ምክር 
ቤት ምሥረታ ትናንት ይፋ ሲያደርጉ እንደገለጹት፤የጤና 
መድኅናችን የዜጎችን ጤና ለማልማት፣ ፍትሐዊ፣ ተደራሽ 
እና ዘመናዊ የጤና አገልግሎትን ለማዳረስ ሁነኛ ዘዴ 
ነው። በኢትዮጵያ ተግባራዊ የተደረገው የጤና መድኅን 
ሥርዓት በ894 ወረዳዎች 45 ሚሊዮን ዜጎችን ተጠቃሚ 
ማድረጉ ታላቅ ስኬት ነው፡፡

በዘመናችን በፍጥነት እያሻቀበ ከመጣው የጤና 
አገልግሎት ወጪ አንፃር ብዙዎች ተገቢ ሕክምና ለማግኘት 
በእጅጉ እየተፈተኑ ነው ያሉት አቶ ደመቀ፤ 
በሀገራችን 40 በመቶ ዜጎቻችን ወደ ሕክምና 
የማይሄዱበት ምክንያት የመታከሚያ ገንዘብ 
ማጣት መሆኑን ጥናቶች እንደሚያሳዩ 
ተናግረዋል። 

እንደ አቶ ደመቀ ገለጻ፤ በሕክምና 
እጦትም የዜጎች ሕይወት አልፏል። 
የአካል ጉዳት ተከስቷል። ጥቂት አቅም 
የፈጠሩ ዜጎቻችንም ከፍ ያለ የጤና 
እክል በሚገጥማቸው ጊዜ ደክመው 

“የጤና መድኅን  ... ወደ ገጽ 5 ዞሯል

- አቶ ደመቀ መኮንን
 ምክትል ጠቅላይ ሚኒስትርና የውጭ ጉዳይ ሚኒስትር

“እያንዳንዱ ዜጋ የሀገሪቷን ታሪክ በሚቀይር 

የልማት ሥራ ላይ  መሳተፍ አለበት” 
- ረዳት ፕሮፌሰር አሕመድ ዘካሪያ

የታሪክና ባሕል ተመራማሪ
ሙሳ ሙሐመድ

አዲስ አበባ፡- ከሰላም ስምምነቱ በኋላ እያንዳንዱ 
ዜጋ በየተሠማራበት መስክ የሀገሪቷን ታሪክ ሊቀይር 
በሚችል የልማት ሥራ ላይ ሁሉ መሳተፍ አለበት ሲሉ 
የታሪክና ባሕል ተመራማሪው ረዳት ፕሮፌሰር አሕመድ 
ዘካሪያ ተናገሩ፡፡

የታሪክ ተመራማሪው ፕሮፌሰር አሕመድ ለኢትዮጵያ 
ፕሬስ ድርጅት እንደገለጹት፤ ኢትዮጵያ ለሁለት ዓመታት 
አስከፊ ጦርነት ውስጥ ቆይታ ብዙ ጉዳቶች ደርሰዋል። 
ከሰላም ስምምነቱ በኋላ ጉዳቱን በሚያካክስ መልኩ 
ሁሉም ዜጋ ጊዜውን ሀገርን በሚጠቅም የልማት ሥራ 
ላይ ማዋል አለበት።

በጦርነቱ ወቅት እንደ ሀገርም ዘርፈ ብዙ የልማት 
መስተጓጎል ደርሶብናል ያሉት ተመራማሪው፤ በፕሪቶሪያ 
ከተደረሰው የሰላም ስምምነት በኋላ ሁሉም ዜጋ ከቂም 

“እያንዳንዱ ዜጋ  ... ወደ ገጽ 5 ዞሯል

ሞገስ ጸጋዬ

አዲስ አበባ፡- በደቡብ አፍሪካ የተደረገው የሰላም 
ስምምነት የኢትዮጵያን የውስጥ ፖለቲካ በማረጋጋት 
የሀገሪቷን የውጭ ዲፕሎማሲያዊ ግንኙነት እንዲሻሻል 
እያደረገ መሆኑን በአርሲ ዩኒቨርሲቲ የፖለቲካል ሳይንስና 
ዓለም አቀፍ ግንኙነት መምህር አቶ አንድነት በለጠ 
አስታወቁ፡፡

የሰላም ስምምነቱ 
የኢትዮጵያን የውስጥ ፖለቲካ 

በማረጋጋት የሀገሪቷን የውጭ 

ግንኙነት እያሻሻለ ነው 

የሰላም ስምምነቱ  ... ወደ ገጽ 5 ዞሯል

  ጎንደር 
ለጥምቀት በዓል 750 ሺ እንግዶችን በመቀበል 

ሁለት ቢሊዮን ብር ለማግኘት አቅዳለች 

ዜና

ልጅዓለም ፍቅሬ

አዲስ አበባ፡- በጎንደር በሚከበረው የጥምቀት በዓል 
ከሀገር ውስጥና ከውጭ ሀገር የሚመጡ ከ750 ሺ በላይ 
እንግዶች በመቀበል ሁለት ቢሊዮን ብር የቱሪዝም ገቢ 
ለማግኘት መታቀዱን የአማራ ክልል ባህልና ቱሪዝም 
ቢሮ አስታወቀ፡፡  የጎንደር ከተማ አስተዳደር ባህልና 
ቱሪዝም መምሪያ ለበዓሉ የሚያስፈልጉ ዝግጅቶች 
መጠናቀቃቸውን ገልጿል። 

የአማራ ክልል ባህልና ቱሪዝም ቢሮ ምክትል ኃላፊ 
አቶ ዓባይ መንግሥቴ ለኢትዮጵያ ፕሬስ ድርጅት 
እንደገለጹት ፤ በዘንድሮ የጥምቀት በዓል ከ750 ሺ 
በላይ እንግዶች በመቀበል ከቱሪዝም ዘርፉ ከሁለት 
ቢሊዮን ብር በላይ ገቢ ለማገኘት ታቅዶ እየተሠራ 
ይገኛል።  

ባለፉት ሁለት ዓመታት በሰሜን ኢትዮጵያ በነበረው 
ጦርነትና በኮቪድ-19 ምክንያት በክልሉ የቱሪዝም ዘርፍ 
ተቀዛቅዞ እንደነበር ያስታወሱት አቶ ዓባይ ፤በ2015 ዓ.ም 
የተረጋጋ ሁኔታ በመፈጠሩ ቱሪዝምን ለማነቃቃትና 
በዓላትን በደመቀ ሁኔታ ለማክበር ከመቼውም ጊዜ በላይ 
በቂ ዝግጅት ተደርጓል ብለዋል፡፡

በጥምቀት በዓል በጎንደር የሚገኙ ሆቴሎች 
ለእንግዶች ተገቢውን አገልግሎት በተመጣጣኝ ዋጋ 
እንዲያስተናግዱ ዝግጅት መደረጉን ጠቁመዋል።  በዓሉን 
በስኬት ለማክበር በሰላምና ጸጥታው ፣ በመሠረተ-
ልማት ጥገና፣ በንግድ፣ በጤናው ዘርፍና በንጹሕ መጠጥ 
ውሃ አቅርቦቶች የተሟላ ዝግጅት ለማድረግ  የተለያዩ 
ዐቢይና ንዑስ ኮሚቴዎች ተዋቅረው እየሠሩ ይገኛሉ 
ሲሉ አስረድተዋል።

እንደ አቶ ዓባይ ገለጻ፤ በዓሉ ተጀምሮ እስኪጠናቀቅ 
ድረስ ምንም አይነት የጸጥታ ችግር፣ ወከባና ስርቆት 
እንዳይኖር ሁሉም የሰላም ተጠሪ እንዲሆን ከአካባቢው 
ወጣቶች፣ ከሀገር ሽማግሌዎችና ከሃይማኖት አባቶች ጋር 
ውይይት በማድረግ አስፈላጊውን ዝግጅት ተጠናቋል ፡፡

ጎንደር ለጥምቀት በዓል 750 ሺ እንግዶችን በመቀበል ሁለት 
ቢሊዮን ብር ለማግኘት አቅዳለች 

የአካባቢውን ባህላዊና ትውፊታዊ እንዲሁም ወግ 
ልማድ ጠንቅቀው የሚያውቁ አስጎብኚዎች አስፈላጊውን 
መስፈርት አሟልተው ለበዓሉ እንዲዘጋጁ መደረጉንም 
አክለው ገልጸዋል።  

የጎንደር ከተማ አስተዳደር ባህልና ቱሪዝም መምሪያ 
ኃላፊ አቶ ቻላቸው ዳኘው በበኩላቸው እንዳስታወቁት፤ 
የዘንድሮ  የጥምቀት በዓል በደማቅ ሁኔታ ለማክበርና 
እንግዶችን ለመቀበል ከሚመለከታቸው አካላት ጋር 
በቅንጅት እየተሠራ ይገኛል።

በተጨማሪ የባሕረ-ጥምቀት ማክበሪያ ስፍራ፣ 

መንገዶች ፣ የውሃ መስመሮችና የተለያዩ አገልግሎት 
መስጫዎች ላይ ጥገና ተከናውኗል ብለዋል። ከዚህ 
በተጨማሪም በዓሉን በደመቀ ሁኔታ ለማክበር እንዲረዳ 
ለባህልና ቱሪዝም እንዲሁም ለበጎ ፈቃደኛ ወጣቶች 
የተለያዩ ስልጠናዎች ተሰጥቷል ሲሉ አስረድተዋል። 

ኅብረተሰቡን ያሳተፈ የእንግዳ አቀባበል ሥነሥርዓት 
እንዲኖር አንድ እንግዳ ለአንድ አባወራ በሚል ሀሳብ 
ወደ ከተማዋ የሚመጡ እንግዶች ከከተማዋ ነዋሪዎች 
ጋር መልካም የሆነ ማኅበራዊ መስተጋብር እንዲፈጥሩ 
የሚረዳ ሥርዓት ተዘጋጅቷል ብለዋል። 

ጎንደር ከተማ የተለያዩ በዩኔስኮ የተመዘገቡ ሰው 
ሠራሽና ተፈጥሯዊ የቱሪስት መዳረሻዎችን የያዘች 
በመሆኑ ጥምቀትን በጎንደር ማክበር ልዩ ያደርገዋል 
ያሉት አቶ ቻላቸው፤ የዘንድሮው በዓል በርካታ 
አዝማሪዎች  የሚያሳትፍ  መልኩ የአዝማሪ ፌስቲቫል 
ከበዓሉ ጎን ለጎን መዘጋጀቱን አስታውቀዋል። 

በባለፈው ዓመት የጥምቀት በዓል ወደ ጎንደር  
አብያተ መንግሥት ገብተው የጎበኙ ሰዎች ቁጥር ከ328 
ሺ በላይ ሲሆን ከአንድ ቢሊዮን ብር በላይ ገቢ ከቱሪዝም 
ዘርፉ መገኘቱ ታውቋል። 

ቃልኪዳን አሳዬ

አዲስ አበባ፦ የግል ከፍተኛ ትምህርት ተቋማት 
ፍቃደኛ አለመሆን የሐሰተኛ የትምህርት ማስረጃዎችን 
ለማጣራት እያደረግኩት ባለው ጥረት ላይ እንቅፋት 
ሆኖብኛል ሲል የደቡብ ምዕራብ ኢትዮጵያ ሕዝቦች ክልል 
ፐብሊክ ሰርቪስና የሰው ሀብት ልማት ቢሮ አስታወቀ፤ 

የደቡብ ምዕራብ ኢትዮጵያ ሕዝቦች ክልል ፐብሊክ 
ሰርቪስና የሰው ሀብት ልማት ቢሮ ኃላፊ አቶ አሥራት 
አዳሮ ለኢትዮጵያ ፕሬስ ድርጅት እንደተናገሩት፤ በክልሉ 
ውስጥ ተቀጥረው የሚሠሩ ባለሙያዎችንና ኃላፊዎችን 
የትምህርት ማስረጃዎቻቸውን በመያዝ ትምህርታቸውን 
ባጠናቀቁበት ኮሌጆችና ዩኒቨርሲቲዎች ድረስ በመሄድ 
ማስረጃዎቹ ሐሰተኛ ናቸው ወይስ አይደሉም የሚለውን 
ለማጣራት ሙከራ ብናደርግም የግል ትምህርት ተቋማት 
ፈቃደኞች አይደሉም፡፡ ከአምስት እና ስድስት ወር 
በኋላ ተመልሳችሁ ኑ የሚል ምላሽ ስለሚሰጡን ወደ 
ትምህርት ተቋማቱ የምንልካቸው ባለሙያዎች ለእንግልት 
እየተዳረጉ ነው።

ሐሰተኛ የትምህርት ማስረጃ የትምህርት ጥራትን 
ከመጉዳትም ባሻገር የተማረ የሰው ኃይል በተፈለገው ቦታ 
ላይ እንዳይሠራና ጥራት ያለው አገልግሎት ለኅብረተሰቡ 
እንዳይሰጥ የሚያደርግ መሆኑን አቶ አሥራት አዳሮ 
ተናግረዋል። 

በሐሰተኛ የትምህርት ማስረጃዎች ተቀጥረው 
በሥራ ላይ በሚገኙ አመራርና ባለሙያዎች ሕዝቡ 
ትክክለኛ አገልግሎት እንዳያገኝ ሲያደርጉ እንደነበር 

“የተቋማቱ ፍቃደኛ አለመሆን ሐሰተኛ የትምህርት 

ማስረጃዎችን እንዳላጣራ እንቅፋት ፈጥሮብኛል”
- የደቡብ ምዕራብ ክልል ፐብሊክ ሰርቪስና የሰው ሀብት ልማት ቢሮ

አስታውሰው፤ክልሉ የሠራተኞችና የሥራ ኃላፊዎች 
የትምህርት መረጃን አጣርቶ በሚያገኘው ውጤት 
መሠረትም ከሥራ እና ከደመወዝ ከማገድ ባሻገር በሕግ 
እንዲጠየቁ ይደረጋልም ብለዋል።

  የማጣራቱን ውጤት ከአንድ ሳምንት ባነሰ ጊዜ ውስጥ 
ከስድስቱም ዞኖች የተጠቃለሉ መረጃዎችን በማደራጀት 
ምን ያህል አመራርና ባለሙያ በሐሰተኛ ትምህርት 
ማስረጃ ተቀጥሮ ሲሠራ እንደነበር ቢሮው ለሕዝቡ 
ይፋ እንደሚያደርግ አመልክተው፤ ክልሉ በሐሰተኛ 
የትምህርት መረጃ፣ በሕገ ወጥ ቅጥር፣ ደረጃ እድገትና 
ምደባ የጀመረውን የማጥራት ሠራ የሚመለከታቸው 
አካላት ሁሉ እንዲተባበሩት ጥሪ አቅርቧል።

ገመቹ ከድር

አዳማ፦ አምስት የኦሮሚያ ከተሞች ለኢንዱስትሪ 
ዞንነት ተለይተው ማስተር ፕላን እየተሠራላቸው 
መሆኑን የኦሮሚያ ኢንቨስትመንትና አንዱስትሪ 
ቢሮ አስታወቀ። አምቦ፣ ጪሮ፣ሰንዳፋ፣ በኬ ፣ተፍኪ 
እና ያአቤሎ ለኢንዱስትሪ ዞን የተለዩ መሆናቸው 
ተገልጿል።

በኦሮሚያ ክልል በምክትል ፕሬዚዳንት ማዕረግ 
የከተማ ልማት ክላስተር አስተባባሪ አቶ መስፍን 
መላኩ በተለዩ  ከተሞች ማስተር ፕላን ዝግጅት ዙሪያ 
በቀረበው ጥናት ባለድርሻ አካላት ጋር ትናንት በአዳማ 
ከተማ ምክክር ሲካሄድ እንደገለጹት፤ ወደ ኢንዱስትሪ 
መሪ ኢኮኖሚ ለመሸጋገር ከተቀመጡ አቅጣጫዎች 
መካከል የአምራች ኢንዱስትሪውን ማሳደግ አንዱ ጉዳይ 
ነው። አምስቱ የተለዩ ከተሞች ማስተር ፕላን በክልሉ 
የሚገኘውን ሀብት እና የባለሀብቶችን ፍላጎት መሠረት 
በማድረግ ኢንቨስትመንት በማስፋፋት ምርታማነትን 
ተወዳዳሪ ለማድረግ ትልቅ አስተዋፅዖ አለው። 

ጥናቱ በሙያዊ ሀሳቦች ዳብሮ ተግባራዊ ለማድረግ 
ሁሉም የበኩሉን አስተዋፅዖ ማድረግ እንዳለበት 
አመልክተው፤ የክልሉ መንግሥትም በውጤቱ መሠረት 
ተግባራዊ እንደሚያደርግ ገልጸዋል።

የኦሮሚያ ኢንቨስትመንትና ኢንዱስትሪ ቢሮ ኃላፊ 
አቶ አሕመድ እድሪስ በበኩላቸው አምስቱ የተለዩ 
ከተሞች ኅብረተሰቡ ምርቱን ተወዳዳሪ በማድረግ 

ግብርናውን በኢንዱስትሪ ለመደገፍ ለሚደረገው ጥረት 
ትልቅ አስተዋፅዖ እንደሚኖራቸው ተናግረዋል። 

ጥናቱ ተግባራዊ ሲሆን ልማትን በማፋጠን፣ 
ቴክኖሎጂን በማስፋፋት፣ የሥራ ዕድል በመፍጠር፣ 
የውጭ ምንዛሪ በማሳደግ ከፍተኛ ድርሻ 
እንደሚኖራቸውም ገልጸዋል፡፡ በጥናቱ መሠረትም 
ለኢንዱስትሪ ዞንነት የተለዩት አምቦ፣ ጭሮ፣ ሰንዳፋ፣ 
ተፍኪ እና ያአቤሎ ከተሞች ሲሆኑ፤ ጥናቱ በአዳማ 
ዩኒቨርሲቲ ምሑራን የተጠና መሆኑን አስታውቀዋል።

የአምስቱ ከተሞች ለኢንዱስትሪ ዞን መለየታቸው 
ለክልሉና በሀገር ደረጃም ማኅበራዊና ኢኮኖሚያዊ 
ጠቀሜታ ያለው መሆኑን የገለጹት ጥናታዊ ጽሑፍ 
አቅራቢው ዶክተር ዑመር በሪሶ፤ ከተሞቹ በኢንዱስትሪ 
ዞን ሥር መካተታቸው ቀጥታ የውጭ ኢንቨስትመንት 
ለመሳብ ወሳኝ ነው ብለዋል።

በክልሉ ውስጥ የሚካሄዱ ልማቶችን እኩል 
ተደራሽ ለማድረግ ፣በአካባቢው የሚገኙ ጥቃቅን 
ኢንተርፕራይዞች ወደ መካከለኛ ደረጃ ለማሸጋገር ሳቢ 
የሆኑ የኢንቨስትመንት አማራጮች በክልሉ እንዲፈጠሩ 
የሚያደርጉ መሆናቸውንም ጠቅሰዋል። 

የተለዩ ከተሞች እያንዳንዳቸው ለ18ሺህ ዜጎች 
የሥራ ዕድል ይፈጥራሉ ያሉት ዶክተር ዑመር፤ ፣ 
በአጠቃላይ ፕሮጀክቱ ሲጠናቀቅ ለ90 ሺህ ዜጎች 
የሥራ ዕድል በመፍጠር ማኅበራዊና ኢኮኖሚያዊ 
ጠቀሜታቸው የጎላ መሆኑን  ገልጸዋል።

አምስት የኦሮሚያ ከተሞች 
ለኢንዱስትሪ ዞንነት ተለዩ

አቶ አሥራት አዳሮ 

አዲስ ዘመን

የኢትዮጵያ ፕሬስ ድርጅት ዋና ስራ 
አስኪያጅ

ስልክ ቁጥር - 011-126-42-22
ዋና አዘጋጅ

ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር

የአዲስ ዘመን ምክትል ዋና አዘጋጆች 
 • ወርቁ ማሩ
 • ኃይሉ ሣህለድንግል
 • አልማዝ አያሌው
 • እስማኤል አረቦ

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  

ነፃ
 ሃ
ሳብ

ሚሊዮን ሺበሺ

   የሕዝብ ተወካዮች ምክር ቤት አፈ ጉባኤ አቶ ታገሰ 
ጫፎ ባለፈው ሰኞ መቀሌ ላይ ባደረጉት ንግግር 
የደረሰውን ጥፋት ‹‹መማሪያ እናድርገው›› ብለው ነበር። 
ዳግም እንዳይከሰት መማሪያ ይሁነን ማለታቸው ነው። 
ሰው የሚማረው ከመከራ ጭምር ነው፤ እንዲያውም 
ከመከራ መማር ያንን ነገር ላለመድገም የተሻለ አቅም  
ይሆናል፡፡ 
    በርግጥ  ጦርነት የሚያስከትለው ጣጣ ለማንም ግልጽ 
ነው፡፡ ሰብዓዊ እና ቁሳዊ ጥፋት፤ ማህበራዊ ምስቅልቅል  
ወዘተ  ለእኛ  ኢትዮጵያውያን  እንደ አዲስ የሚነገረን 
አይደለም። የመጣንባቸው መንገዶች በዚህ ተግዳሮት  
የተፈጠሩ  እና ብዙ ዋጋ ያስከፈሉን ናቸው፡፡ 
    ከዚህም የተነሳ ወደ መቀሌ የሄደው የልዑካን ቡድን 
መቀሌ አሉላ አባ ነጋ አየር ማረፊያ ሲደርስ በሕወሓት 
አመራሮችና በመቀሌ ከተማ ነዋሪዎች አቀባበል 
ሲደረግለት ፤ የፌዴራል መንግሥት ተወካዮች እና 
የሕወሓት አመራሮች ሲተቃቀፉ ማየት ብዙዎችን 
አስደስቷል፡፡ ‹‹ኧረ በቃ ይበለን!›› ሲሉ ለነበሩ ሁሉ 
ፀሎታቸው ተሰምቶ፣ ምህላቸው ደርሷል፡፡
    ከአዲስ አበባ መቀሌ የቀጥታ በረራ ተጀምሮ  ተጓዦች  
መቀሌ ደርሰው ከቤተሰቦቻቸው ጋር  ሲገናኙ የነበረው  
ሁነት የብዙዎችን ቀልብ ስቧል ፤ የማህበራዊ ገጾችን እና  
የመገናኛ ብዙሃን ዋንኛ  አጀንዳ ሆኖም ሰንብቷል፡፡ 
    ከመቀሌ አየር ማረፊያ  የነበረውን  ልብ የሚነካ  
የተጓዦች   አቀባበል  አስመልክተው የተለቀቁ ፎቶዎች፤ 
በጦርነቱ ምክንያት   ተለያይተው የነበሩ ቤተሰቦች   
ተቃቅፈው ሲላቀሱ፣ መሬት ላይ ተደፍተው ምድሩን 
ሲስሙ፣ አንጋጠው ፈጣሪያቸውን ሲያመሰግኑ … 
እንድናይና የስሜቱ ተካፋይ እንድንሆን አድርገውናል።  
እንኳን በጦርነት በሰላም ጊዜ እንኳን ከቤተሰብ 
አለመገናኘት ምን ስሜት እንደሚፈጥር ለማንም ግልጽ 
ነው፡፡ 
   ይህን መልካም ነገር እንድናይ ላደረጉን የፌዴራሉ 
መንግሥትም ሆነ የሕወሓት አመራሮች ምስጋና ይገባል። 
ምክንያቱም በጦርነቱ ወቅት የወቀስናቸው ‹‹ለምን ወደ 
ጥፋት ይሄዳሉ?›› ብለን ነው አይደል? ስለዚህ ያንን 
የወቀስንባቸውን ነገር ትተው ወደ ሰላም ሲሄዱ ማመስገን 
የግድ ነው፡፡ አለበለዚያ ያለመርህ ነበር ስንወቅሳቸው 
የነበረው ማለት ነው፡፡ ደቡብ አፍሪካ የተደረገውን 
ስምምነት እነሆ እስከ አሁን በተባለው መሰረት እየሄዱበት 
ነው፡፡ 
   በአደባባይ ያየናቸው የዜጎቻችን  ስሜቶች  ለሰላም 

ስምምነቱ ተፈጻሚነት የሚመለከታቸው አካላት  ከፍ 
ባለ ቁርጠኝነት እንዲንቀሳቀሱ የበለጠ ሀላፊነት 
እንዲሰማቸው የሚያስገድድ ነው፡፡ የተጀመረው የሰላም 
ጥረት በስኬት እንዲጠናቀቅ  የበለጠ ለሰላም ታማኝ 
መሆን እንደሚኖርባቸው በተጨባጭ የሚያሳስብ ነው። 
   የሕወሓት ሊቀመንበር ዶክተር ደብረጽዮን ገብረ 
ሚካኤል የሰብዓዊ ድጋፍ እርዳታዎች መግባት 
እንዳለባቸው ሲያሳስቡ ቆይተው ‹‹ያለውን ሁኔታ 
ስለምናውቅ ቃል በተገባበት ማግስት ለምን አልገባም! 
አንልም›› ብለዋል፡፡ እንዲህ አይነት አስተዋይነትና 
መረዳዳት ሲኖር የታሰበው ሰላም ይመጣል፡፡
    አመራሮቹ እንዲህ ቁርጠኛ ሲሆኑ ሕዝብም ቁርጠኛ 
መሆን አለበት፡፡ ለምሳሌ፤ ከአንዳንድ ወገኖች የሚሰማ 
አንድ የሚገርም ነገር አለ፡፡ ‹‹እንዲህ ሊተቃቀፉ ነው ያ 
ሁሉ ሰው ያለቀ?›› የሚል፡፡
     ሰላምን ማምጣት የሚቻለው እኮ ያለፈውን በመተው 
እንጂ በዚያ ልክ ከተሄደ መቼም ቢሆን ሰላም የሚባል 
ነገር አይታሰብም፡፡ ለእነዚህ ሰዎች ሰላም የሚመጣው 
እንዴት ቢሆን ነበር? ምናልባት ጦርነቱ ቢቀጥል ነበር 
ሰላም የሚመጣ? ተጨማሪ ሰዎች ቢሞቱ ነበር ሰላም 
የሚመጣ? መሪዎች እንካ ሰላንትያ ቢሰዳደቡ ነበር ሰላም 
የሚመጣ?
   ለተገኘው ሰላም  የፌዴራሉ መንግሥትም ሆነ 
የሕወሓት አመራሮች እጅግ ሊመሰገኑ ይገባል ባይ ነኝ። 
እንዲያ ስንማረርበት የነበረው የውጭ አገራት ጣልቃ 
ገብነት ተረሳ ወይ? እንደዚያ ሲያደርጉ የነበረው እኮ 
የአፍሪካ አገራት በራሳቸው የሚፈቱት ችግር የለም፤ ያለ 
እኛ ጣልቃ ገብነት ምንም ነገር ማስተካከል አይችሉም 
በሚል ስሜት ነበር፡፡ 
   አንድ አገሬን እወዳለሁ የሚል ኢትዮጵያዊ ዜጋ 
ኢትዮጵያ ከአፍሪካ አገራት ተምሳሌት ሆና የራሷን ችግር 
በራሷ ስትፈታ ከማየት በላይ ምን ሊያስደስተው ይችላል? 
እነዚያን ሊበታተኑ ከዓመት በፊት በጦርነት ሲፋለሙ 
የነበሩ አካላት ያለማንም ጣልቃ ገብነት መፍትሔ 
አበጅተው ሲተቃቀፉ ማየት የመሰልጠን መለያ ነው፡፡ 
   ይህን  ማድረግ የሚችሉት ምዕራባውያን ብቻ ናቸው  
ተብሎ የሚታሰበውን ነው ኢትዮጵያ ያደረገችው። 
ለአፍሪካውያን የሚመኙትም ሆነ ‹‹ነው›› ብለው 
የሚያምኑት የራስን ችግር በራስ መፍታት ሳይሆን 
ያላቋረጠ ጦርነት ውስጥ መቆየትን ነው፡፡ 
    ኢትዮጵያ የአፍሪካ ተምሳሌት እና ገናና አገር ናት ስንል 
ማሳያው ይሄው ነው፡፡ ለሌሎችም አገራት አስታራቂ እና 
ሰላም አስከባሪ ናት ሲባል ማረጋገጫው ይሄው ነው፤ 
የራሷን ችግር በራሷ መፍታት! ይሄ እንደ ቀላል የሚታይ 

አይደለም፡፡ 
  እነዚያ ‹‹አለቀላቸው!›› ሲሉን የነበሩ ባላንጣ አገራት 
ስንተቃቀፍ ሲያዩ ምን ይሉ ይሆን? ብሎ ማሰብ 
ያስፈልጋል፡፡ ይህን የኢትዮጵያን ማንነት ማሳየት 
ለቀጣይም ማንነቷን የማታስደፍር መሆኗን ማሳየት ነው። 
‹‹እነርሱ ቢጣሉም ገመናቸውን ወደ ውጭ አያወጡም›› 
የሚል ስም እንዲኖረን ያደርጋል፡፡ ተከፋፍለዋል ብሎ 
ለመዳፈር የሚያስብ እንኳን ቢኖር ‹‹እንዲህ መታረቅና 
መተቃቀፍ የሚችሉ ናቸው›› የሚል እሳቤ እንዲኖረው 
ያደርጋል፡፡ 
   ኢትዮጵያ ከጥንትም ጀምሮ ያላት ታሪክ ይሄው ነው። 
በየትኛውም የውጭ የጥቃት ሙከራ ወቅት የተጣሉ ሁሉ 
አንድ ሆነው ጥቃት ሞካሪውን ጠላት የሚያዋርድ ታሪክ 
ነው ያለን፡፡ ይህ የጥንት ታሪክ እነሆ በ21ኛው ክፍለ 
ዘመንም ተደግሞ አረጋገጡ ማለት ነው፡፡ 
    ባለፈው ሐሙስ የአፍሪካ ሕብረት ልዩ መልዕክተኛ 
ኦሊሴንጎን ኦባሳንጆ በመቀሌ ባደረጉት ንግግር ኢትዮጵያ 
የራሷን ችግር በራሷ መፍታቷን ‹‹Confidence Build-
ing›› ነበር ያሉት፡፡ በራስ መተማመንን የመገንባት አቅም 
መፍጠር በኢትዮጵያ ያለና የነበረ ነው፤ ይህን ለሌሎች 
አገራት ማሳየት ነው አገር ወዳድነት ማለት፡፡ 
  በሰሜን ኢትዮጵያ ተፈጥሮ የነበረውን ችግር 
የምዕራባውያን ሚዲያዎች እንዴት ሲዘግቡት እንደነበር 
አይተናል፤ ሰምተናል፡፡ እነዚህ ተበታተኑ፣ ፈራረሱ 
ያሏቸው ወገኖች ሲተቃቀፉ ማሳየት ለአንድ ኢትዮጵያዊ 
ኩራት ነው መሆን ያለበት፡፡
  የተጀመረውን ነገር ለማስቀጠል ከጊዜያዊ ስሜት 
መውጣት አለብን፡፡ ከግለሰባዊ ብሽሽቅ መውጣት 
አለብን፡፡ ምክንያቱም ይህ የአገር ጉዳይ ነው፡፡ የአገር 
ጉዳይ ደግሞ ከግለሰብ ስሜት በላይ ነው፡፡ አንዳንድ 
ሰዎች ከራሳቸው ስሜት በመነሳት ‹‹እንዲህ መደረግ 
ነበረበት!›› ሊሉ ይችላሉ፡፡ የአገርን ክብር ለማስጠበቅና 
በውጭ ገናና ሆኖ ለመታየት ግን የውስጥ ገመናን ሸፈን 
ተደርጎ ነው፡፡ 
   ለእነዚህ ሁሉ ውሳኔዎቻቸው ነው የፌዴራሉን 
መንግሥት እና የሕወሓት አመራሮችን ማመስገን አለብን 
ያልኩት፡፡ በጦርነቱ ወቅት የወቀስናቸው የውጭ ጠላት 
መከፋፈላችንን አይቶ ይደፋፈረናል፣ ታሪካችንም ይህ 
አይደለም በሚል ነበር፡፡ ስለዚህ ይህን ተረድተው 
ወደ ሰላም ሲመጡ አለማመስገን የአገርን ኋላቀርነት 
እንደመመኘት ነው፡፡ በእነዚያ ለረሃብ በተዳረጉ የጦርነቱ 
ሰለባዎች ላይ ግፍ መሥራት ነው፡፡ በቀጣይም ሌላ መከራ 
እንደመጋበዝ ነው፡፡ 
ካለፈው መከራ እንማር!

ትናንት ያለ አግባብ ከከፈልነው ዋጋ እንማር!

  ኢትዮጵያ ለእርሻ ተስማሚ የሆነ የአየር ንብረት፣ውሀ እና የሰው ጉልበት አላት። በ12 ተፋሰሶች ሊለማ የሚችል 
ሰፊና ለም መሬት ባለቤት ናት። ለግብርና ሥራ ተስማሚ የሆነ 36 ሚሊዮን ሄክታር የሚታረስ መሬት ቢኖራትም እስከ 
አሁን አገልግሎት ላይ የዋለው 13 ነጥብ አራት ሚሊዮን ሄክታሩ ብቻ መሆኑን መረጃዎች ያመለክታሉ። ይሄ ማለት 
ሊታረስ ከሚገባው መሬት ሥራ ላይ የዋለው ከግማሽ በታች ማለት ነው።   

መሥራት የሚችል ሰፊ የሰው ኃይል፣መሬትና ውሀ በበቂ ሁኔታ ባለበት ሀገር ደሀ የሚለውን ካባ ተሸክሞ ዓለም 
አደባባይ መቆም ማብቃት አለበት ብሎ በቆራጥነትና በትጋት የተነሳው መንግሥት በምግብ ዋስትና ራስን የመቻል ግብ 
አስቀምጦ  ወደ ሥራ ገብቷል።

 ሀገሪቱ በተለይም ከለውጡ ማግስት ጀምሮ የምግብ ዋስትናን ለማረጋገጥ ከውጪ የምታስገባውን ስንዴ ሙሉ 
በሙሉ  በሀገር ውስጥ ምርት ለመሸፈን፣ ለዜጎች ሰፊ የሥራ ዕድል ለመፍጠር ጭምር ሰፊ ጥረት እያደረገች ነው። 
የምግብ ዋስትናን  ከማረጋገጥ ጎን ለጎንም የግብርና ምርቶችን የውጪ ገበያ ለማሳደግ ሰፊ ዕቅድ ተይዞ ወደ ሥራ 
ተገብቷል። ይህንን ውጤታማ ለማድረግ በተሠራው ሥራ ግብርናውን በግብዓት አቅርቦት፣ በመካናይዜሽን፣ በኩታ 
ገጠም እርሻ በመደገፍ አበረታች  ውጤት እየተመዘገበ ይገኛል። ሆኖም ግን ዛሬም በግብርና ልማቱ ተስፋ ሰጪ ነገሮች 
ቢኖሩም በሚፈለገው ደረጃ ላይ ነው ማለት አይቻልም። ከግብርና ምርቶች የሚገኘው የውጪ ምንዛሪ ገቢም በቂ 
አይደለም። በመሆኑም መንግሥት  የግብርናውን ምርታማነት ለማሳደግ ግብርናውን በማዘመን ጭምር የተለያዩ 
ጥረቶች ማድረጉን ቀጥሏል።

ሀገሪቱ በከፍተኛ የውጪ ምንዛሪ 17 ሚሊዮን ኩንታል ስንዴ በየዓመቱ ከውጪ ለማስገባት ተገድዳ ኖራለች። 

የስንዴ ልማቱ ስኬት ለኢትዮጵያ           
ዘርፈ ብዙ ትርጉም አለው!

በምግብ ዋስትና ራሷን መቻል አቅቷት ደሀ የሚለውን ስም አንግባም ለዘመናት ቆይታለች። የበለጸጉ ሀገራት ተረጂ 
በመሆንም የፖለቲካዊ ፍላጎታቸው ማስፈጸሚያ እስከመሆን አድርሷታል። አሁንም ድረስ ይሄው የእርዳታ ሰጪና 
ተቀባይነት ግንኙነት የቀጠለ ቢሆንም ይሄን ታሪክ የሚቀይር ጠንካራ እንቅስቃሴ ከለውጡ ማግስት ጀምሮ በመኸርና 
በበጋ መስኖ ስንዴ  ልማት   ተጀምሯል። 

እንደ ሀገር ባለፈው የምርት ዘመን በበጋ መስኖ ስንዴ ልማት 400 ሺህ ሄክታር መሬት በማልማት በአማካኝ 
ከአንድ ሄክታር ከ30 እስከ 60 ኩንታል ምርት ማግኘት ተችሏል። ይሄ አበረታች ጅምር ተጠናክሮ በመቀጠሉም 
ዘንድሮ በተሻለ ውጤታማ ለመሆን በየክልሎቹ ሰፋፊ እቅድ ተይዞ ወደ ሥራ ተገብቷል።

መረጃዎች እንደሚያሳዩት በኢትዮጵያ ከአምስት ሚሊዮን በላይ አምራቾች፤ ከአንድ ነጥብ ስድስት ሚሊዮን 
ሄክታር በላይ መሬት በማልማት በዓመት እስከ አራት ሚሊየን ሜትሪክ ቶን ስንዴ ያመርታሉ። የግብርና ሚኒስቴር 
ለበጋ መስኖ ስንዴ ልማት ትልቅ ትኩረት በመስጠት የባለሙያ ድጋፍ፣ የግብዓት አቅርቦት እንዲሁም ከሎጅስቲክስ 
አኳያ የመስኖ ስንዴ ልማት በሚለማባቸው አካባቢዎች ላይ ሥራውን በተቀናጀ ሁኔታ መሥራት እንዲቻል አስፈላጊውን 
ድጋፍ ማድረጉን  አስታውቋል። 

በዚህም በተሠራው የስንዴ ልማት ሥራ ምርትን ከሀገር ውስጥ ፍጆታ ባለፈ ወደ ሌሎች አገሮችም የመላክ አቅም 
መኖሩን ማረጋገጥ ተችሏል። በዘንድሮ ዓመትም የስንዴ ምርት ኤክስፖርት ለማድረግ ዝግጅት እየተደረገ ይገኛል። 
በአሁኑ ወቅትም  የኢትዮጵያን የስንዴ ምርት ለመግዛት ኬንያ፣ ጅቡቲ እንዲሁም ሌሎች ሀገራትም ፍላጎት እንዳላቸው 
እየገለጹ ናቸው። ምርቱን በዘመናዊ የግብይት ሥርዓት ለመምራት የሚያስችል ዝግጅት በመደረግ ላይ ነው። ይሄ 
እጅግ በጣም ደስ የሚያሰኝ  ተግባር ነው ።

 እንደ ሀገር የተያዘውን የምግብ ዋስትና የማረጋገጥ እንዲሁም የውጭ ምንዛሪ እጥረትንም የሚፈታ በመሆኑ 
ሊበረታታ ይገባል። ለረጅም ዘመን የቆየውን የተረጂነት ስምም ይፍቃል። የስንዴ ልማት ለኢትዮጵያ በሁሉም 
አቅጣጫ የአሸናፊነት  ትርጉም አለው። ሠርቶ መለወጥን ማሳያና ለሌሎች የአፍሪካ ሀገራት በምሳሌነትም የሚጠቀስ 
ሊሆን የሚችል ነው። ስለሆነም ይህንን ዘርፈ ብዙ ፋይዳ ያለው ልማት በዕቅዱና በታሰበው ልክ ተግባራዊ 
እንዲሆንና ከግብም እንዲደርስ ሁሉም በየመስኩ ሊረባረብ ይገባል። የቆየ የድህነት ታሪክን በአዲስ ስኬት የማረጋገጥ 
እንቅስቃሴውንም ሁሉም ሊደግፈው ይገባል!    

ዜና

ከ1ኛው ገጽ የዞረ

ያፈሩትን ሀብት ንብረት በመሸጥ፣ በብድር በመዘፈቅ፣ 
በመጨረሻም ለልመና በመዳረግ ሲቸገሩ መመልከት 
የተለመደ ነው። 

ይህን የሕዝባችንን የሕልውና ፈተና ለማስወገድ 
የጤና መድኅን ሥርዓት በአዋጅ አቋቁመን በተግባርም 
ዘርግተናል ያሉት ምክትል ጠቅላይ ሚኒስትሩና የውጭ 
ጉዳይ ሚኒስትሩ አቶ ደመቀ መኮንን፤

ከሌሎች ሀገራት ዘግይተን የጀመርን ብንሆንም 
የጤና መድኅናችን በኢትዮጵያችን በ894 ወረዳዎች 
45 ሚሊዮን ዜጎችን ተጠቃሚ ማድረጉ ታላቅ ስኬት 
መሆኑን ገልጸዋል። 

በሀገራችን እየተገበርናቸው ካሉ ዐበይት የለውጥ 
ሥራዎች ዋነኛው የሆነው የጤና መድኅን ሥርዓታችን 
የበለጠ እንዲስፋፋ  ከክልል ርዕሳነ መስተዳድሮች፣ 
የፌደራል እና የክልል የሥራ ኃላፊዎች፣ ከኅብረተሰብ 
ተወካዮች እና ባለድርሻ አካላት ጋር ምክክር መካሄዱንም 
ተናግረዋል። 

 የጤና መድኅን የሚተገበረው በቱባው ባሕላችን 
ያለውን እርስ በእርስ የመደጋገፍ ልማድ እየተዋሰም 

በሌማት ትሩፋቱ ዙሪያ በሁሉም ክፍለ ከተሞች የግንዛቤ 
ማስጨበጫ ተሰጥቷል ያሉት አቶ ወንድወሰን፤በግንዛቤ 
ማስጨበጫው 4954 የብሎክ አደረጃጀቶች እና ከ886 
ሺ በላይ አመራሮች፣ሠራተኞችና ነዋሪዎች ተሳታፊ 
መሆናቸውን  ገልጸዋል። 

ከስልጠና በኋላ በቀጥታ ወደ ትግበራ ምዕራፍ 
ተሸጋግረናል ያሉት አቶ ወንድወሰን በዶሮ እርባታ፣በጓሮ 
አትክልት፣  በንብ ማነብ፣ በወተት ከብት እርባታና 
በማድለብ ላይ ትኩረት ተሰጥቶ እየተሠራ መሆኑን 
ገልጸዋል። 

በዶሮ እርባታ ዘርፍ ከ65ሺ በላይ ለሚሆኑ የቤተሰብ 
ፍጆታን ለመሸፈን እየተሠራ መሆኑን ጠቁመው፤ በጓሮ 
አትክልት ዘርፍም ከሰባት ሺህ በላይ ለሚሆን የቤተሰብ 
ፍጆታን መሸፈን የሚያስችል ተግባራዊ እንቅስቃሴ 
እየተደረገ ነው ብለዋል።  

የሌማት ትሩፋት መርሐ ግብሩ ውጤታማ እንዲሆን 
ከፍተኛ ጥረት እየተደረገ ነው ያሉት አቶ ወንድወሰን፤  
የከተማ ግብርና ልማት ኮሚሽን በሁሉም ክፍለ 
ከተሞችና ወረዳዎች የግብርና ባለሙያዎችን በመመደብ 
ተግባራዊነቱ ላይ ክትትል እንደሚያደርግ አብራርተዋል። 

በአዲስ አበባ በ11 ክፍለ ከተሞች የሌማት ትሩፋት...
 እንደ አቶ ወንድወሰን ገለጻ፤ በየክፍለ ከተሞች ላይ 

ካሉ የከተማ ግብርና መዋቅሮች በተጨማሪ ከሌሎች 
ሴክተሮች ጋር በቅንጅት በመሥራት በሳምንት ሁለት ቀን 
አጠቃላይ ሥራዎች ላይ ግምገማ ይደረጋል።  በዚህም 
መሻሻል ያለባቸውን ጉዳዮች በመለየት የተሻለ ውጤት 
ለማስመዝገብ ጥረት እየተደረገ ይገኛል። 

የሌማት ትሩፋት መርሐ ግብር በሁሉም ዘርፎች 
በተሻለ ግብዓትና ቴክኖሎጂ እየታገዘ እየተሠራ ይገኛል 
ያሉት አቶ ወንድወሰን፤ በንብ ማነብ ዘርፍ ባህላዊ 
ቀፎዎችን በዘመናዊ ቀፎ በመተካት እንዲሁም ንቦች 
ምግባቸው ከተፈጥሮ አበባ  በተጨማሪ ከሌሎች ማግኘት 
የሚችሉበትን ሁኔታ ለመፍጠር እየተሠራ ነው ብለዋል። 

አቶ ወንድወሰን የሌማት ትሩፋት በዋናነት ካነገበው 
በምግብ ራስን ከመቻል ዓላማ በተጨማሪ ለበርካታ ዜጎች 
የሥራ ዕድል መፍጠር የሚችል መሆኑን ገልጸዋል። 

የከተማ ግብርና ልማት ኮሚሽን ከሥራ ፈጠራና 
ኢንተርፕራይዝ ቢሮ ጋር በቅንጅት እየሠራ ሲሆን 
እስካሁን ለ4 ሺ 789 ዜጎች የሥራ ዕድል መፍጠር ችሏል።  
ለአብነትም በዶሮ እርባታ ዘርፍ ብቻ ለ 3 ሺህ 543 
ዜጎችና ከወተት ምርት ዘርፍ ለ506 ዜጎች የሥራ ዕድል 
መፍጠር ችሏል።

 የሌማት ትሩፋት መርሐ-ግብር ኢትዮጵያ በምግብ 

ዋስትናን እንድታረጋግጥ ማስቻል፤ በተለይም በሥጋ፣ 
እንቁላል፣ ማር ፣ በዓሣና እና የወተት ምርቶች ቅንጦት 

ሳይሆን ትርፍ ምርት እንዲሆኑ ለማስቻል  እንደ ሃገር 
የተነደፈ መርሐ ግብር መሆኑ ይታወቃል ።

“የጤና መድኅን ስርዓታችን...
ከ1ኛው ገጽ የዞረ ጭምር በመሆኑ ዜጎች ሁሉ እየተደጋገፉ የሥርዓቱ 

ተጠቃሚ እንዲሆኑ ጥሪ አቅርበዋል።
የጤና ሚኒስትሯ ዶክተር ሊያ ታደሰ በበኩላቸው 

የማኅበረሰብ አቀፍ ሁሉን አቀፍ የጤና ሽፋን 
አገልግሎትን ለማረጋገጥና ለማዳረስ የጤና መድኅን 
ሥርዓት እጅግ ቁልፍ መሆኑ ነው የገለጹት፡፡

ጤና ሚኒስቴር ከበሽታ መቆጣጠር ሥራው ጎን 
ለጎን በአገሪቱ በየአካባቢው የጤና ተቋማትን በመገንባት 
ፍትሐዊ የሕክምና አገልግሎትን ተደራሽነቱን ከ90 
በመቶ  በላይ ለማድረስ መቻሉን አመልክተው፤፡፡
በጤናው ዘርፍ የሚያስፈልገውን በቂ የሰው ኃይል ፣ 
የግብዓት  የመድኃኒት  አቅርቦት  ለማሻሻል በተደረገው 
ጥረትም  አበረታች ውጤት መመዝገቡን ተናግረዋል፡፡

በጤናው ዘርፍ የታቀዱ ግቦችን ለማሳካት 
በተደረገው ርብርብ  የእናቶችና ሕጻናት ጤናን 
በማሻሻል፣በተላላፊ በሽታዎችን የሚከሰቱ ሕመምና 
ሞቶችን በመቀነስ በተሠራው ተግባርም እንደ ሀገር 
የሰው ልጅ  አማካይ በሕይወት የመኖር የዕድሜ ጣሪያ 
ከነበረበት 46  ዓመት በአሁኑ ጊዜ 66 ዕድሜ ከፍ 
ማድረግ ተችሏል ብለዋል፡፡

በቀል ነጻ ሆኖ በኅብረትና በአንድነት ወደ የሀገራዊ ልማቱ 
ላይ ፊቱን ማዞር አለበት ሲሉ ተናግረዋል፡፡

ዜጎች በይበልጥ በልማቱ ሥራ ሲሳተፉ ግጭት 
በነበረባቸው ዓመታት የባከኑትን ጊዜያትና የተጎዱ 
አካባቢዎችን መልሶ ለመገንባትና ለማካካስ ዕድል ይገኛል 
ብለዋል፡፡

ከስምምነቱ በኋላም ወጣቱ ቂመኝነትን አስወግዶ 
ይቅር ባይነት ተላብሶ በጋራ ወደ ሥራ መግባት አለበት 
ያሉት ምሑሩ፤  በጋራ በምናከናውናቸው ሥራዎችም 
የሀገራችንን መጥፎ የግጭት ታሪኮች በውጤታማ 
ሥራዎች መቀየር ይኖርብናል ሲሉ አስረድተዋል። 

ሀገራችን ከውጭ ሆነው እንደሚዘግቡትና 
እንደሚነግሩን ደሃ አይደለችም ያሉት ተመራማሪው፤ ብዙ 
የተፈጥሮና ሰው ሠራሽ ሀብቶች አሏት፤ ይህን በአግባቡ 
በማልማትና በመጠቀም ሁለንተናዊ ዕድገትን ማረጋገጥ 
እንደሚገባ ገልጸዋል። 

በሀገር ውስጥና በውጭ ያሉት ኢትዮጵያውያን 
በተለይም ወጣቶች በሙሉ አቅማቸው የልማት ሥራዎችን 
ሊደግፉ ይገባል፤ ልማቱ በሙሉ አቅማችን ስናከናውን 
ከውጭ ሀገራት የኢኮኖሚ ቅኝ ግዛት መውጣት 
የምንችልበት ዕድል ይፈጠራል ሲሉ ተናግረዋል፡፡

ረዳት ፕሮፌሰር አሕመድ እንደገለጹት፤ ኢትዮጵያ 
ሰፊ የውሃ ሃብት፣ በርካታ የሰው ኃይልና የተለያዩ 
የማዕድን ሀብቶች አሏት። ይህንን ሃብት በሰላማዊና 
በትብብር መንፈስ ማልማት ከተቻለ የወደፊቱን የሀገሪቷን 
ዕጣ ፈንታ በጠንካራ መሠረት ላይ መገንባት ይቻላል።  

“እያንዳንዱ ዜጋ የሀገሪቷን ታሪክ...
ከ1ኛው ገጽ የዞረ ማኅበረሰቡም ኢኮኖሚው ላይ የበለጠ ተሳታፊ 

እንዲሆን ጥረት ከማድረግ ባለፈ ለሰላሙ መጠናከር 
የሚያደርገው ሂደት ማጎልበት አለበት ብለዋል።

የሰላም ስምምነቱ ዘርፈ ብዙ ጠቀሜታ አለው ያሉት 
ተመራማሪው፤ በቀጣይ ለሚደረገው የሀገራዊ ምክክር 
መድረክ መሳካትም ትልቅ እርምጃ ተደርጎ ይወሰዳል። 
የተገኘው ሰላም ደግሞ በጎ ተጽዕኖውን በኢኮኖሚው 
ላይ እንዲያሳርፍ ጠንክሮ መሥራት እንደሚጠይቅ 
አመልክተዋል። 

ለኢኮኖሚው አስፈላጊ የሆነው ሰላም እንዲጠናከርና 
ሀገራዊ ምክክሩም እንዲሳካ ደግሞ የማኅበረሰቡ እገዛ 
አስፈላጊ ነው፤ ከማኅበረሰቡ ባለፈ መንግሥትም 
የጀመራቸውን የሰላም ጥረቶች አጠናክሮ ሊቀጥል ይገባል 
ብለዋል። 

ፕሮፌሰሩ፣ በቀጣይም በግጭት ውስጥ ያሉ አካላት 
ወደ ሰላም እንዲመጡ የሚደረገው ጥረት ተጠናክሮ 
ሊቀጥል ይገባል ሲሉ ጠቁመዋል።   

በግጭት ተሳታፊ የሆኑ አካላትና ሁሉም ዜጋ እልህና 
ግጭት ጉዳታቸው ከፍተኛ መሆኑን በተግባር አይተዋል 
ያሉት ፕሮፌሰሩ፤ ግጭት ሲኖር ደግሞ ኢኮኖሚው 
ከመጎዳቱ ባለፈ የውጭ ጣልቃ ገብነቱም እንደሚባባስ 
ያለፍናቸው ጊዜያቶችን ምስክር ናቸው ብለዋል።

በየትኛውም ጊዜ የፌደራል ኃይልን የሚገዳደር 
ኃይል ሊኖር እንደማይገባ አመልክተው፤ የሥልጣን ልክን 
የተገነዘበና ኃላፊነቱን ለመወጣት ዝግጁ የሆነ ትውልድ 
በማብቃት የአገርን ኢኮኖሚ ማሳደግ ያስፈልጋል ሲሉ 
ምክረ ሀሳባቸውን ሰጥተዋል። 

በአርሲ ዩኒቨርሲቲ የፖለቲካል ሳይንስና ዓለም 
አቀፍ ግንኙነት መምህር አቶ አንድነት በለጠ ለአዲስ 
ዘመን ጋዜጣ እንደገለጹት፤ በኢትዮጵያ የተደረገው 
የሰላም ስምምነት የኢትዮጵያን ዓለም አቀፍ ግንኙነቶችን 
እንዲያሻሻል እያደረገ ነው፡፡ በተለይ ከኃያላንና 
ስትራቴጂካዊ ጠቀሜታ ካላቸው አገራት ጋር የሚኖረን 
ዲፕሎማሲያዊ ግንኙነት የተጠናከረ እንዲሆን በማድረግ 
ረገድ ዘላቂ ሰላም መስፈኑ የሚኖረው ሚና ትልቅ ነው፡፡ 

ማንኛውም ጦርነት የሚቋጨው በሰላማዊ ድርድር 
መሆኑን የገለጹት አቶ አንድነት፤ በኢትዮጵያ ተከስቶ 
የነበረውን ጦርነት በሰላማዊ መንገድ ለመፍታት በደቡብ 
አፍሪካ የተደረሰው የሰላም ስምምነት የአገሪቷን የውስጥ 
ፖለቲካ ከማረጋጋት ባለፈ በዓለም አቀፉ መድረክ ቀላል 
ያልሆነ አዎንታዊ ተጽዕኖ እያሳደረ ነው ብለዋል፡፡  

በተለይ የዓለም አቀፍ ተቋማት፣ የተባበሩት 
መንግሥታት ድርጅትና አበዳሪ ተቋማት በአገራችን 
የውስጥ ሰላም መኖርን ለግንኙነት እንደ መርሕ አድርገው 
የሚወስዱ በመሆኑ ጦርነት መቋጨቱና ሰላም መፍጠሩ 
ለሃገር ሁለንተናዊ ልማት ጠቃሚ ነው፤ ከእነዚህ ተቋማት 
ጋር ያለው ዲፕሎማሲያዊ ግንኙነቶችም እየተሻሻሉ 
የመጡ ጉዳዮችም መኖራቸውን ገልጸዋል፡፡  

እንደ መምህሩ ማብራሪያ፤ ኢትዮጵያ ጠንካራ 
የሆነ ዓለም አቀፍ ተደማጭነት ያላት መሆኗ፣ ከአፍሪካ 
ኅብረት መቀመጫነቷና ከአፍሪካ የፖለቲካ ማዕከልነቷ 

የሰላም ስምምነቱ የኢትዮጵያን...
ከ1ኛው ገጽ የዞረ አንጻር በዚህ የተቃኘ የዲፕሎማሲ ግንኙነትን ማጠናከር 

ያስፈልጋል፡፡  ሃገራት ዓለም አቀፍ ግንኙነታቸውን 
ማሻሻል የተለመደ ስለሆነ ግንኙነቶችን ሚዛናዊ በማድረግ 
ብሔራዊ ጥቅም እያስጠበቁ መሄድ ይገባል፡፡ በጥቅሉ 
በአሁኑ ጊዜ ያለው የኢትዮጵያ ግንኙነት በዓለም አቀፍ 
ደረጃ አወንታዊ ለውጥ እያመጣ ነው፡፡ 

የሰላም ስምምነቱ እንደ ሃገር ጠንካራ እንድንሆን 
የሚያስችል ነው፤ በዓለም መድረኮች ተሰሚነትን ከፍ 
ለማድረግ ሰላምን ዘላቂ ማድረግ ያስፈልጋል ብለዋል፡፡ 

በኢትዮጵያ ውስጥ ሰላም መፈጠሩ በዓለም አቀፍ 
የፖለቲካ ሥርዓት ውስጥ ተሰሚነትን ያጎለብታል ያሉት 
አቶ አንድነት፤ በጦርነት ወቅት ኢትዮጵያ በዓለም አቀፍ 
ሥርዓት ውስጥ በተወሰነ መልኩ መልካም ባልሆነ 
ገጽታ እንድትታይ የሚያደርግ ነገር ተፈጥሯል፡፡ ይህን 
ገጽታ በዲፕሎማሲ ሥራዎች መቀየር እንደሚያስፈልግ 
አመልክተዋል፡፡ 

በተለይ የፐብሊክ ዲፕሎማሲው፣ በውጭ አገር 
ያሉ የኢትዮጵያ ኤምባሲዎች፣ አንቂዎችና የሚዲያ 
አካላት የተቀናጀ ሚና አስፈላጊ መሆኑን ጠቅሰው፤ 
በመንግሥት አቅም ብቻ የኢትዮጵያ ገጽታ መቀየር 
ስለማይቻል እያንዳንዱ ዜጋ የራሱን ሚና መጫወት 
አለበት፡፡ እንዲሁም በሃገር ውስጥ በጦርነቱ የደረሱ 
የስነልቦና ጫናዎችን መቀነስ የሚያስችል ሥራ መሥራትና 
የእርስ በእርስ ግንኙነትን ማጠናከር አስፈላጊ መሆኑን 
ጠቁመዋል፡፡

የሕይወት ገጽታ 
    አዲስ ዘመን   እሁድ  ታህሣሥ 23  ቀን 2015 ዓ.ም

ማህበራዊ

‹‹ትውልድ ይዳን በእኛ ይብቃ የሚለው መርህ 
ዛሬም ያስፈልጋል ››

ፎ
ቶ

 : 
ገባ

ቦ 
ገብ

ሬ

- ወይዘሮ መስተዋት ሙህዲን                                                                     
(NNPWE) የጥምረቱ የቦርድ ሰብሳቢ

አዲስ ዘመን፡- የት ተወለዱ፤ አስተዳደግዎ ምን 
ይመስል ነበር? 

ወይዘሮ መስተዋት፡- የተወለድኩትና አፈር ፈጭቼ 
እንዲሁም ውሃ ተራጭቼ ያደኩት ሐረር ከተማ ውስጥ 
ነው። የመጀመሪያ  ደረጃ  ትምህርቴን የተማርኩት  ሐረር  
ውስጥ በሚገኘው ቀዳማዊ ኃይለ ሥላሴ የመጀመሪያ ደረጃ 
ትምህርት ቤት ሲሆን፤ የሁለተኛ  ደረጃ  ደግሞ በዚያው 
ከተማ ተከታትያለሁ፡፡ አሁንም ሐረር ነው የምኖረው። 
አባትና እናቴ እኔን ጨምሮ ስምንት ልጆች ነበር የወለዱት። 
እኔ የመጀመሪያ ልጃቸው ነኝ። ተከታትለው በመሞታቸው 
ሰባቱን ልጆች የማሳደግ ኃላፊነት ነበረብኝ፡፡ ሲሞቱ 
በየፊናቸው ‹‹ልጆቼን አደራ›› ብለውኝ ስለነበር የልጅነት 
ጊዜዬን ያሳለፍኩት ታናናሾቼን በማሳደግ ነው፡፡ 

አዲስ ዘመን፡- ልጆቹን ያሳደጉበት መንገድና 
ውጤቱ ምን ይመስል ነበር?

ወይዘሮ መስተዋት፡- እጅግ ውስብስብና ከባድ ነው። 
እኔ በራሴ 18 ዓመት እንኳን አልሞላኝም፡፡ ተንከባካቢ 
እፈልግም ነበር። በዚህ ሁኔታ ታናናሽ እህትና ወንድሞቼን 
መንከባከቤ አይታሰብም። ቢሆንም ወላጆቼ መልካም 
ሰዎች ነበሩ። ቀድሞውንም እርስ በእርስ ተረዳድተንና 
ተሳስበን እንድኖር በሚያስችል ጥሩ ስነ ምግባር አንፀው 
ነው ያሳደጉን። በዚህ ላይ ቀደም ብሎ የሞተው አባቴ 
በመሆኑ ከእናቴም ጋር ኃላፊነቱን ትንሽ ጊዜም ቢሆን 
ተለማምጄዋለሁ። በእርግጥ የሁሉም ነገር አድራጊ ፈጣሪ 
አባቴ ነበር እናቴ በተለይ የውጭውን ዓለም ብዙም 
አታውቀውም፡፡ ወጪ ከመስጠት ባሻገር አስቤዛ ሁሉ 
የሚገዛላት እሱ ነበር። በመሆኑም ከእሷም ጋር ቢሆን 
ቤት መምራቱ ይቸግረን ነበርና ብዙም ልምድ አግኝቻለሁ 
አልልም።  ስለዚህ የቤት ወጪን በመሸፈን ልጆቹን ማሳደግ 
እንዲያስችለኝ በራሴ መንገድ በመሄድ የተለያዩ ሥራዎችን 
እሰራ ነበር። 

በሲንጀር ትራስ ጨርቆች እሰራለሁ፡፡ በተጨማሪም 
የሚረከቡኝ ስለነበሩ በሐረሪ ብሔረሰብ ተወዳጅ የሆኑ 
የተለያዩ የሐረሪ ብሔረሰብ ጌጣጌጦችን እሰፋና እሸጣለሁ። 
ሁለቱ እህቶቼ እንዲሁም የትምህርት ቤትና የሰፈር 
ጓደኞቼ እያገዙኝ እቤት ውስጥ እንጀራ እየጋገርኩም ለገበያ 
አቅርባለሁ፡፡ ሆቴል ውስጥም ለኮንትራት አስገባለሁ። 
ደግሞ በዓላት በሚመጡበት ወቅት ከክፍለ ሀገር ሽንኩርት፤ 
እንቁላል፤ ቄጤማ እያመጣሁ የትም ሳልሄድ እዛው ደጃፌ 
ላይ እሸጥ ነበር፡፡ ይሄን እየሰራሁ አሁን በሕይወት ከሌለው 
ወንድሜ ውጭ ስድስቱን አስተምሬ ማስመረቅ ችያለሁ፡፡ 
ሥራ እንዲይዙም አድርጌያለሁ፡፡ 

አዲስ ዘመን፡- ሴትነትና  የቤተሰብ ኃላፊነትን  
እንዴት  አጣምሮ ውጤታማ መሆን ይቻላል?   

ወይዘሮ መስተዋት፡- እኔ ጠንካራ ነበርኩ ነው 
የምለው፡፡ ሴት ስትሆኚ በሕይወትሽ ውስጥ ብዙ  
የሚያጋጥሙሽ ችግሮች  አሉ፡፡ ሴት ልጅ  እነዚህን  ነገሮች  
ወደ መልካም አጋጣሚ  መለወጥ ትችላለች፡፡ ሴት ልጅ 
ትበቃለች ብሎ ማስብ ያስፈልጋል፡፡ ‹‹ሴት ልጅ ምንም 
አትችልም›› የሚባለውን እኔ አልቀበለውም፡፡  ይሄን 
ልል  የቻልኩት  ካጋጠሙኝ ብዙ  ችግሮች ተነስቼ  ነው። 
ለምሳሌ፦ እኔ የመጀመሪያ  ልጅ በመሆኔ ብዙ ኃላፊነት 
ተጥሎብኛል፡፡ በልጅነት ዕድሜም ነው የሆነው፡፡ እናም 
የቤተሰብን አደራ ተረክቦ ማሻገር ሲኖር ደግሞ ግድ የራስሽን 
ነገር ወደ ጎን መተው ያስፈልጋል፡፡ በዚህም  እነሱን  በማሳደግ  
ተጠምጄ ትዳር ይዤ የራሴን ቤተሰብ እንዳልመሰርትና ልጅ 

እንዳይኖረኝ ሆኛለሁ፡፡ ነገር ግን መቼም አይቆጨኝም። 
ሁሉም እህትና ወንድሞቼ አግብተው ወልደው አያት 
አድርገውኛልና ደስተኛ ነኝ። አሁን እኔን የእናትነት ባህርይ 
ያላበሰኝ የእህትና ወንድም ልጆችን አግኝቻለሁ፡፡ እማዬ 
ብለው የሚጠሩኝ ልጆች አሉ። እህትና ወንድሞቼም እማዬ 
እያሉኝ ነው ያደጉት። ስለዚህም ደስታዬ እጥፍ ድርብ ነው፡፡ 

በእርግጥ እነሱን በማሳደግ በተጠመድኩበት ሁኔታ 
ውስጥ ሆኜ በተወሰነ መልኩ ትዳር ሞክሬያለሁ፡፡ ነገር 
ግን እንደሰው ትዳር መያዝ ፈልጌ ወይም አፍቅሬና ሆን 
ብዬ ሳይሆን ሳላስበው በአጋጣሚ ነው፡፡ በጓደኝነትና 
በመረዳዳት ተቀራርበን የጀመርኩትም ነበር፡፡ ሆኖም 
ግንኙነታችንን እንደ ትዳር አልቆጥረውም። ይህ ነገር ደግሞ 
ብዙ ነገሮቼን አዛብቶታል፤ ብዙ ያልገቡኝም ነገሮች ነበሩ። 
በዚህም ለቫይረሱ ልጋለጥ የምችልበት አጋጣሚ ተፈጠረ፡
፡ ይህ ሁኔታ ግን ከምንም አላገደኝም፡፡ ጠንካራ ነበርኩ 
የምለውም ለዚህ ነው፡፡ ምክንያቱም እናትና አባቴ ሲሞቱ 
የ12ኛ ክፍል ትምህርቴን ገና መጨረሴ ነበር፡፡ 

ወንድምና እህቶቼን ከአስተማርኩና ወደ ሥራ ካስገባሁ 
በኋላ ነው ከሐረር መምህራን ኮሌጅ በሰርተፊኬትና 
በዲፕሎማ በመምህርነት ተመርቄ ከዚያም የመጀመሪያ 
ዲግሪ በማኔጅመንት እንድይዝ ሆኛለሁ፡፡ አሁን ላይ ዘንድሮ 
የምመረቅበትን የሁለተኛ ዲግሪ ትምህርት በአመራርነት 
(ሊደር ሺፕ) እየተማርኩ ነው፡፡ እስከ ሕይወቴ ፍፃሜ  
ትምህርት ቤት እየተማርኩ ባሳልፍ ደስ ይለኛል፡፡ ትምህርት 
አያልቅምና ወደፊት መማር  እፈልጋለሁ፡፡ ከታናናሽ እህትና 
ወንድሞቼ ሦስቱ ቀድመውኝ ሥራ ቢይዙም እኔም ከእነሱ 
ከተል ብዬ ሥራ ለመያዝም ችያለሁ፡፡

አዲስ ዘመን፡- ስለ ሥራ ሕይወትዎ  ቢያካፍሉን?
ወይዘሮ መስተዋት፡- ለአጭር ጊዜም ቢሆን 

በመምህርነት ሙያ ሰርቻለሁ፡፡ ምክንያቱም ከሐረር 
መምህራን ኮሌጅ  በሰርተፍኬትም ሆነ  በዲፕሎማ 
የተመረቅኩት በመምህርነት ሙያ ነበር፡፡ እዚሁ ኮሌጅ 
ውስጥ ስማርም የሥራ ዕድል አግኝቼ ለዓመታት ሰርቻለሁ። 
እህትና ወንድሞቼን ለማሳደግ እቤት ውስጥ እሰራቸው 
የነበሩትን  ሥራዎች በሙሉ እንደስራ የምቆጥራቸው ስለሆነ 
ብዙ ልምድ አለኝ፡፡ ለዛውም አድካሚና እኔን ጨምሮ ስምንት 
ቤተሰብ ማስተዳደር ያስቻሉና ትልቅ ዋጋ ያላቸው፡፡ ያም 
ሆኖ የምትጠይቂኝ  እንደ መንግስት ሥራ ተቀጣሪነቴ ከሆነ 
ለመጀመሪያ ጊዜ በአቦከር ወረዳ ሥራ ተቀጥሬ ነው ከቤት 
የወጣሁት፡፡ የተቀጠርኩት ያኔ ‹‹አፍራሽ ግብረ ኃይል›› አሁን 
ደንብ  አስከባሪ በሚባለው ሙያ መስክ ነበር፡፡ ከዚያም 
ኢንፎርሜሽን ዴስክ ሰራተኛ ነበርኩ፡፡ በዚሁ ወረዳ ከዚህ 
ጎን ለጎን ከድምፃዊ፤ ደራሲውና ገጣሚው አባቴ  በወረስኩት 
ልምድ ከመዝናኛ፤ ከጽሑፍና ግጥም ጋር የተያያዙ ሥራዎች 
ላይ በስፋት እሳተፋለሁ፡፡ ለተወሰነ ጊዜ የጋዜጠኝነት ኮርስ 
ወስጄ ስለነበርም መድረክ አስተዋውቃለሁ፡፡

በአገኘሁት አጋጣሚም በተለይ ስለኤች.አይ.ቪ 
መልክቶችንና የተለያዩ ትምህርቶችን አስተላልፋለሁ፡፡  
ከኤች. አይ. ቪ. ነፃ ሆነሽ በራስሽ ስታስተምሪ በማህበረሰቡ 
ዘንድ ተቀባይነት የለውም፡፡ እናም ወረዳው ይሄን ታሳቢ 
አድርጎ ወደ ኢንፎርሜሽን ዴስክ ባለሙያነት አሳደገኝ፡፡ 
በዚህም በርካታ ሴቶች የተለያዩና የተበታተኑ ጥያቄዎችን 
ይዘው ወደ ወረዳው ይመጡ ነበር፡፡ የሚመጡት ቤት 
ማግኘት አልቻልንም፤ መፀዳጃ ተቆለፈብን፤ ውሃ ተከለከልን፤ 
ተደፈርን የሚሉ የመገለልና መድሎ ጥያቄዎችን ነው፡፡ 

ብዙዎቹ ሴቶች ደግሞ የኤች.አይ.ቪ/ኤድስ ቫይረስ 

በደማቸው ውስጥ የሚገኝባቸው ነበሩ፡፡ ሆኖም  ጥያቄያቸው 
ምላሽ አያገኝም  ነበር፡፡ በዚህ  ተበሳጨሁና  ለምን ማህበር  
አልመሰርትላቸውም ብዬ ተነሳሁ፡፡ ሴቶቹን አነጋግሬ  
እንደ ሀረሪ ክልል ካለው ክልል አቀፍ ሴቶች ማህበር ጋር 
አገናኘኋቸውና ድጋፍ አግኝተው ጥቂት እንደቆዩ አደረግሁ። 
ማህበሩን ማጠናከር ስለሚያስፈልግ ማህበሩ በደንብ 
ተጠናክሮ ቀጠለ፡፡

አዲስ ዘመን፡- የማህበር ምስረታው ሂደትና 
አጠቃላይ አሁናዊ ሁኔታ ምን ይመስላል?

ወይዘሮ መስተዋት፡- የማህበሩ ጅማሬ የሆነው 
የሴቶቹን ጥያቄ በማሰባሰብና ድምፃቸውን ለማሰማት 
ሰብሰብ ብለው ማህበር እንዲመሰርቱ በማነሳሳት ነው፡፡ 
አስፈላጊውን ሁኔታ አሟልተንም በ24 ቫይረሱ በደማቸው 
ውስጥ የሚገኝባቸው ሴቶች ጥምረት ተጓዝንበት፡፡ 
በወቅቱ ከክልሉ ሴቶች ማህበር ለሰባቱ የገንዘብ ድጋፍ 
ተደረገላቸው። ከዚያም የማህበሩ እውቅና በ2001 ዓ.ም 
አግኝቶ ሥራው ተጀመረ፡፡ ማህበሩ አሁን እየመራሁት 
የምገኘው ‹‹መድህን የሐረሪ ክልል ኤች. አይ.ቪ. ፖዘቲቭ 
ሴቶች በጎ አድራጎት ማህበር›› ነው፡፡ አሁን ላይ 345 ቫይረሱ 
በደማቸው የሚገኝባቸው ሴቶችን እንዲሁም 96 ቫይረሱ 
በደማቸው የሚገኝባቸው ህፃናቶች በአባልነት አቅፎ ይዟል። 

ማህበሩ በክልል  ደረጃ  ለሁለት ዓመታት ያህል በንቃት 
እየተንቀሳቀሰ አልነበረም፡፡ አጋጣሚ ከአቦከር ወረዳ ወደ 
ሐረር መምህራን ኮሌጅ ስዘዋወር ማህበሩ ንቁ እንቅስቃሴ 
ማድረግ እንዳለበት አሰብኩ፡፡ ስለዚህም እንደ ክልል ቀድሞ 
ከተመሰረተ ማህበር ጋር በመዋሃድ በክልላችን ኔትዎርክ 
ተመስርቶ ማህበሩ በሁለት ጥምረት ውስጥ አባል ሆነ። 
በሌላ በኩል ቫይረሱ በደማቸው ያለባቸው ሴቶች ጥምረት 
አባልም እንዲሆን እድሉን አገኘ፡፡ ምክንያቱም የሴቶች ጥያቄ 
ብዙ ነው፡፡ በተለይ ቫይረሱ በደማቸው የሚገኝ ሴቶች ብዙ 
ጫናዎች አሉባቸው፡፡ 

እንደዛሬው መልኩን ሳይቀይር መገለልና መድሎ 
በማህበረሰቡ ይደርስባቸዋል፡፡ በተለይም ወጥተው 
የሚታዩት፡፡ በዚህ ላይ በኢኮኖሚ ጫናም ይሰቃያሉ። 
ስለሆነም ይህን ጫና ለመቀነስ አንድነት ያስፈልጋል፡፡ 

እናም ችግሩን ለማቅለል እንደ ማህበር መቀጠል አለበት 
ብዬ እሰራ የነበረውን ሥራ ትቼ ሙሉ ጊዜዬን  ለማህበሩ 
ሰጠሁ፡፡ ለስምንት ዓመታት  በጀት  አልነበረውም፡፡ በዚህ 
ጊዜ ውስጥ በጣም በቫይረሱ የተጎዱና አልጋ ላይ የተኙ 
ህሙማንን  ከአንዳንድ በጎ  ሰዎች  ጋር በመገናኘት ድጋፍ  
እንዲደረግላቸው እናደርግ ነበር፡፡ 

እንደ ሐረሪ ክልል ከእኛ ቀድሞ “ተስፋ ብርሃን” 
የሚባል ማህበርም ስላለ ከዚህ ማህበር የምግብ ድጋፍ 
እያፈላለግንላቸው ድጋፍ እንዲያገኙ እናደርጋለን። ሌሎች 
አቅም ያላቸውና በቫይረሱ ያልተጎዱ የማህበሩ  አባላት 
በክልል ደረጃ በማህበር ተደራጅተው በሥራ እንዲሰማሩ 
እናደርግ ነበር። እንዲሁም የሐረሬ ክልል  ሀብኮና  
ጤና  ቢሮ  በተወሰነ  መልኩ  እገዛ  እንዲያደርጉላቸው 
አስችለናል። 

በፈረንጆቹ 2008  ማህበሩ የራሱን የግሎባል  ፈንድ  
በጀት ያገኘበት ነበር። በጀት በማግኘቱም  አብዝተው 
በቫይረሱ የተጎዱትም ሆኑ ሌሎቹ አባላቶቻችን የተሻለ 
ድጋፍ እንዲያገኙ አስችሏል። የማህበሩ እንቅስቃሴም 
እየጎለበተ በመምጣቱ እኔም የማህበሩ ሥራ አስኪያጅ ሆኜ  
እንድቀጠር ተደረገ። አሁንም ማህበሩን በሥራ አስኪያጅነት 
እያገለገልኩ ነው፡፡ ከዚህ በተጨማሪ በየክልሉ ያሉ 32 
ማህበራትን ያቀፈውና በአዲስ አበባ ከተማ የሚገኘው 
ናሽናል ኔትወርክ ኦፍ ፖዘቲቭ ውሜን ኢትዮጵያንስ የቦርድ 
ሰብሳቢ ነኝ፡፡ እንዲሁም በዚሁ በአዲስ አበባ የሚገኘውና 
500 ማህበራትን አቅፎ የያዘው ኔትውርክ(ኔፕ ፕላስ) 
ምክትል  የቦርድ ሰብሳቢ ሆኜ እየሰራሁ እገኛለሁ፡፡

 እውነት ለመናገር ሦስቱም ጋር በመሥራቴ ደስተኛ ነኝ። 
ምክንያቱም ዓላማ አድርጌ የተነሳሁት ቫይረሱ በደማቸው 
ያለባቸው ሴቶች ብዙ ችግሮች ስላለባቸው እስከ ሕይወቴ 
ፍፃሜ ለእነሱ መታገል ነው፡፡ የእነሱ ሕይወት ተቀይሮ 
ማየት  ህልሜ ነው፡፡ ለዚህም መንግስትም እኛም  ትኩረት  
ሰጥተን እየሰራን ነው፡፡   መድኃኒታቸውን  ያቋረጡ  
ህሙማንን  መድኃኒታቸውን  እንዲወስዱ እናደርጋለን፡፡ 
ሆኖም የሰው  ባህርይ  ቶሎ  ስለማይቀየር ብዙ  የሚቀሩን 
ጉዳዮች  አሉ፡፡ አብዛኛውን ግን አሳክተናል፡፡

ሰላማዊት ውቤ

የብዙዎችን ጎጆዎ ያፈረሰው፣ ቤተሰብን የበተነው፤ ልጆች ያለ አሳደጊ ያስቀረው የኤች. አይ. ቪ. ኤድስ 
ጉዳይ ሲወሳ ብዙዎች ህመማቸውን ያስታውሱታል፡፡ ምክንያቱም በዚያ ውስጥ ያለፉት ጥቂት አይደሉም። 
ውጣ ውረዱንና ያለውን ጫና ደግሞ ከባለታሪኮቹ አንደበት መስማት ምንኛ መታደል ነው፡፡ እኛም ይህንን 
በማሰብ ቫይረሱ በደማቸው ውስጥ ከሚገኝባቸው ሰዎች መካከል አንዷ የሆኑትን የ«መድህን የሐረሪ ክልል 
ኤች. አይ. ቪ. ፖዘቲቭ ሴቶች በጎ አድራጎት ማህበር» መስራችንና ሥራ አስኪያጅ ወይዘሮ መስተዋት ሙህዲን 
ልናስተዋውቃችሁ ወደድን፡፡ 

ወይዘሮዋ ማህበሩን በኃላፊነት ከመምራት ባሻገር በአዲስ አበባ የሚገኘው 32 ማህበራት ያቀፈው ቫይረሱ 
በደማቸው ውስጥ የሚገኝ ሴቶች ማህበራት ጥምረት ናሽናል ኔትዎርክ ኦፍ ፖዘቲቭ ውሜን ኢትዮጵያንስ 
(NNPWE) ጥምረት የቦርድ ሰብሳቢ ናቸው፡፡ በሌላ በኩል 500 ማህበራትን ያቀፈው ናሽናል ኔትወርክም 
ምክትል  ሊቀመንበር ሆነው ያገለግላሉ፡፡  

የሰብዓዊ መብት ተሟጋችነታቸውም ዛሬ ድረስ እንዳለ ነው፡፡ ቫይረሱ በደማቸው መኖሩን ቢያውቁም 
ወደ ራሳቸው ለመመለስ ጊዜ አልፈጁም፤ ተስፋም አልቆረጡም። ይልቁንም ራሳቸውን በትምህርት እያበቁ 
«ትውልድ ይዳን በኛ ይብቃ» በማለት በኤች. አይ.ቪ. ዙሪያ ማስተማራቸውን ቀጠሉ፡፡ ዛሬ ለብዙዎች ተስፋ 
ናቸው፡፡ እናም ከተሞክሯቸው ተማሩ ስንል በ«የሕይወት ገጽታ»አምዳችን እንግዳ አድርገን አቀረብንላችሁ፡፡  

የሕይወት ገጽታ
ማህበራዊ 

አዲስ ዘመን   እሁድ ታኅሣሥ 23 ቀን 2015 ዓ.ም

 እንደ ማህበርና ጥምረት ሆስፒታል ላይ  
መደኃኒታቸውን  ያቋረጡ  ሰዎችን የመመለስ  ሥራ  
እንሰራለን፡፡ መንግስት በሞት  እንዳንጠፋበት  መጨነቅ  
ስለያዘ  እኛም  እንደ ባለቤትነት  ሥራውን  መሥራት  
ግዴታችን  መሆኑን አውቀን እንተጋለን፡፡ በዚህ አጋጣሚ  
ቫይረሱ  በደሜ  ስላለ  ይሄ  አልችለውም ያልኩት  ሥራ  
የለም፡፡ ፃፊ ብለሽ ብትይኝ  እፅፋለሁ፤ ተናገሪ ብትይ 
እናገራለሁ፤ ሰዎች ይሄ ችግር  ደርሶብኛል  ካሉ ችግሩን 
ለመፈታት እጥራለሁ፤ ስለሰዎች  እከራከራለሁ፡፡ በዚህም 
ከቢሮ አልፎ መኖሪያ ቤቴ ድረስ በመምጣት የደረሰባቸውን 
በደልና ጥቃት እየዘረዘሩ እንድከራከርላቸው የሚጠይቁኝ 
ሴቶች በርካታ ናቸው፡፡ እንዲያውም እኔ ጋር  የምትኖረው 
ትንሿ ልጄ ሁሉ ብዙ ጊዜ ይሄን ዓይታ ‹‹እማዬ! የእኛ ቤት 
ፍርድ ቤት ነው  እንዴ?››ትለኛለች። 

ማህበሩ ባሏ ንብረት አላካፍልም ብሎ ላስወጣት 
በግልም እንደ ማህበርም  ከክልሉ ጋር በመነጋገር ጠበቃ 
አቁሞ  እንዲከራከርላት ያደርጋል። ለአብነት የአንዷ አባላችን 
ጉዳይ ለማሳያ ብጠቅስ ከባለቤቷ ጋር አብረው የሰሩት ቤት  
አላቸው። አንድ ልጅም ወልደዋል። እሷ ሰራተኛ ናት። 
ባለቤቷ ውጭ ውጭ  ማለት ጀመረና ትፍታኝ በማለት ራሱ 
ፍርድ ቤት ሄዶ ከሰሳት። እሷ ደግሞ ትዳሬን  እፈልጋለሁ 
አለች፡፡ በመሆኑም እኛ በፈጠርነው ትስስር ጠቅላይ አቃቢ  
ህግ ጠበቃ አቁሞላት እየተከራከረላት  ይገኛል፡፡

 ጠቅላይ አቃቢ ሕግ ከውርስ  ጋር በተያያዘ  ክስ ውስጥ 
ለገባች አባላችንም ቆሞ የተከራከረበት ሁኔታ አለ፡፡ እኔ 
በግሌ በተለይ ቫይረሱ በደማቸው ውስጥ ላለባቸው ሴቶች 
ጠበቃ ብሆን ብዬ አስባለሁ፡፡ ምክንያቱም ማህበራዊና 
ኢኮኖሚያዊ ችግሮቻቸውን ለመፍታት ብዙ መሰናክሎች 
አሉባቸው፡፡ በሁሉም መስክ ብናስቀምጠው መሰናክሉ 
ሕይወታቸውን ያስተጓጉላል፡፡ ከዚህ አንፃር ስቆረቆርና 
ስሰራ ያዩኝ ሰዎች የመፍትሄ ሀሳብ ማፍለቅ ትችላለች፤ 
ሰብዓዊ መብት ተሟጋች ናት ይሉኛል፡፡ 

እንደ ማህበርም ወደ ቤቷ እንድትመለስና ንብረቷን 
እንድትካፈል የምናደርግበት ጊዜ ብዙ ነው፡፡ ቤት ያላገኘች 
ቤት እንድታገኝ አስችለናል፡፡ ለአብነት እንደ ሐረሪ  ክልል 14 

ሴቶች በአቦከርና ሐኪም ወረዳ  ላይ  መኖሪያ ቤት እንዲያገኙ 
አድርገናል፡፡ በተለይ አቦከር ወረዳ  ቤቶቹን አድሶ ሁሉ ነው 
የሰጣቸው፡፡ የመሥራት አቅም ያላት በማህበር ተደራጅታ 
በሥራ በመሰማራት ራሷን  እንድትችል ተደርጓል፡፡ 

 እንደ አገር ሴቶች ላይ የሚደርሱ ብዙ ጥቃቶች አሉ። 
ለእነዚህ ጥቃቶች የሚሰጠው ምላሽ እጅግ ያሳዝናል፡፡ ሕግ፤ 
መመሪያ፤ ፖሊሲ እያለን አፈፃፀማችን ለምን ደካማ ይሆናል? 
ከጥቃት አኳያ ሲታይ ሴቶች ላይ  የሚደርሱ ጥቃቶች እጅግ  
አሰቃቂ  ናቸው። ለአብነት ኮሮና የመጣ ጊዜ  ልጆች  በአባቶች 
፤ እህቶች በወንድሞች ሲደፈሩ ተሰምቷል። ሆኖም  በእነዚህ 
ላይ  የሚተገበረው  የቅጣት  አፈፃፀም በጣም  ደካማ  ነው። 
በአሲድ  ፊት አበላሽቶ  በአሰቃቂ ሁኔታ ገድሎ 15 እና 16 
ዓመት ተቀልቦ  መውጣቱ  ያማል፡፡ ለእነዚህ  ነገሮች  ሁሉ  
ሙግት  ያስፈልጋል። 

እንደ መንደር ፤ እንደ ወረዳ ብሎም ሀገር ለሴት 
መሟገት ግዴታ ነው፡፡ እኔ ይሄን መሰረት አድርጌ ነው 
በተለይም ቫይረሱ በደማቸው ውስጥ ላለባቸው ሴቶች 
የምቆመው፡፡ ሴቶች  ላይ መስራት እጅግ ያስደስተኛል፡፡ 
መንግስት ሴቶች በብዙ ነገር  እንዲበቁ ዕድሎችን ሰጥቷል። 
ለአብነት በፖለቲካ  ወደ ኋላ ያልንበትን ታሪክ ለመቀየር  
በፖለቲካ በመስራቱ  50  በመቶ  ሴቶች በቅተዋል፡፡ ከፍተኛ 
ስልጣን ላይ ያሉትን 50 በመቶ ከፍ ስናደርግ፤ ታች ያሉትን  
50 በመቶ  ከፍ የማድረግና የተቀናጀ ሥራ ተሰርቶ ሴቶችን 
ማብቃት ቢቻል የበለጠ ደስ ይለኛል። 

አዲስ ዘመን፡- ራስን የመግለፅና ሌላውን ሰው 
ከቫይረሱ የመታደግ ብቃትዎና እርምጃዎትን 
ቢገልፁልን?

ወይዘሮ መስተዋት፡- እኔን የሚወልዱኝ ዕድሜያቸው 
እጅግ  ትልልቅ  ሴቶች  ራሳቸውን ሲገልፁ  እኔ እንዴት 
ቫይረሱ በድሜ  ውስጥ መኖሩን መናገር  ያቅተኛል በማለት 
ነው ራሴን የገለፅኩት። ደግሞ  ዝም  ብዬ  ከመሬት  ተነስቼ  
ሳይሆን ከራሴ  ጋር  አውርቼና  ከቤተሰቤ ጋር ቁጭ ብዬ 
ተመካክሬም  ነበር፡፡ ቤተሰቤ  ራሴን ብገልፅ ችግር እንደ 
ሌለበትና አንገቱን የሚያስደፋው እንዳልሆነ በፈለግኩትም 
መንገድ  መስራት እንደምችል  ሲነገረኝ ደስ  ብሎኝ  መድረክ 

ላይ ወጥቼ  ማስተማር ጀመርኩ። በተገኘው አጋጣሚ  ስለ 
ኤች.አይ.ቪ አወራለሁ። 

‹‹ኤች.አይ.ቪ ማለት ይሄ ይሄ ነው፤ በዚህ በዚህ መንገድ 
መከላከል ይቻላል፤ እንዲህ  እንዲህ  ዓይነት መድኃኒት 
አለው፤ መድኃኒቱ  በትክክል  ከተወሰደ እንደማንኛውም  
ሰው  መኖር ያስችላል›› እያልኩና ራሴን ምሳሌ እያደረኩ 
ለ14 ዓመት አስተምሬያለሁ፡፡ ከእኔ በፊት የወጡም፤ ከእኔ 
በኋላ የወጡ እኩል  አብረን የወጣንም በዚህ መንገድ ነው 
ስናስተምር የቆየነው፡፡ ፀረ-ኤች.አይ.ቪ መድኃኒት መውሰድ 
ከጀመርኩ 11 ዓመት ሆኖኛል፡፡ መውሰድ የጀመርኩት 
ለአንድ ሥራ ሆስፒታል  በሄድኩበት  ወቅት  ሲሆን፤ 
የሲዲፎር መጠኔ ምን ያህል  እንደሆነ  ለማወቅ በፈለኩ  
አጋጣሚ ነው፡፡ የሚገረመው የሲዲፎሬ መጠን ወደ 109  
ወርዶ  ነበር፡፡ በዚህ ተጨናንቄ ስለነበር በ15ኛው ቀን ሄጄ 
ስለካ የባሰ ወደ 103 ወርዷል፡፡ በመሆኑም  ራሴን አሳምኜ  
መድሃኒት  ጀመርኩ፡፡ ያኔ ፈጥኜ ባልለካና መድሃኒቱን 
ባልጀምር የአልጋ  ቁራኛ እሆን  ነበር ።

አሁን እጅግ ጥሩ ሁኔታ ላይ  እገኛለሁ፡፡ እኔን  ጨምሮ  
የመድኃኒቱ ተጠቃሚ አባላት ጥቅሙን ከሐኪሙ  በላይ  
ስለ መድኃኒቱ ማውራት እንችላለን፡፡ ምክንያቱም የኖርነው 
በመድኃኒቱ ነው፡፡  ቆመን መሄድ የቻልነው በእርሱ ነው፡፡ 
ለዚህም መንግስትን እጅግ እናመሰግናለን፡፡ ሳንቲም ሳናወጣ 
መድኃኒቱን  ወደ  አገራችን  በነፃ ያስገባልናል፡፡ እኔ በቀን 
አንድ ጊዜ  ማታ  አራት ሰዓት  ነው የምውጠው፡፡ በፊት 
ማታ  ሁለት  ሰዓት  ነበር  የምውጠው፡፡ ሆኖም ስለማጠና 
ወደ አራት  ሰዓት ገፋሁት፡፡ የማህበራችን አባላት ግን ጠዋት 
ማታ የሚወስዱበት አለ፡፡ ውጤታማ ለመሆን  የግድ ሰዓቱን  
ጠብቆ  መውሰድ  ያስፈልጋል፡፡

 መድኃኒቱ  በተዋጠ  ቁጥር  የቫይረሱ ስርጭት  
አይጨምርም፡፡ ይህ ደግሞ ጤናማና ምርታማ ያደርገናል። 
ስለሆነም ቫይረሱ በደማቸው ውስጥ የሚገኝ  ሰዎች 
በሙሉ  ራሳቸውን  ሳይደብቁ መድኃኒታቸውን በአግባቡ 
እየወሰዱ መኖር ይገባቸዋል፡፡ በዛው ልክ ተመርምሮ 
ራስን ማወቅም ያስፈልጋል፡፡ ከተመረመሩ በኋላ ዛሬ 
እንደ ድሮው  ሲዲ ፎሩ ከ200 በታች ካልሆነ  መድሃኒት  
መውሰድ  አይቻልም አይባልም ሲዲፎር 1ሺም  ቢሆን  
ወደ  መድኃኒት የሚኬድበት ሁኔታ ተመቻችቷል፡፡ እናም 
ቫይረሱ በደማቸው መኖሩን ያወቁ ሰዎች መቼም ቢሆን 
መውሰድ ይችላሉ፡፡ ይህ ደግሞ  በወሊድ ጊዜ ከእናት ወደ 
ልጅ የመተላለፍ ዕድልን ይቀንሳል።ስለሆነም እንደ ማህበርና  
እንደ ናፕዌ እና ኔፕ ፕላስ ሁለቱ ጥምረት በርካታ ሥራዎች 
ቢሰሩም በርካታ ተግዳሮቶች አሉብን፡፡ አሁንም በሕክምና 
ተቋማት ክትትል እና ምርመራ አድርገው የሚወልዱ እናቶች 
ቁጥር ከ60 በመቶ መዝለል አልቻለም፡፡ ስለዚህም  እዚህ 
ላይ መስራት ያስፈልጋል፡፡ 

‹‹ሦስቱ 90ዎች›› የሚል ስያሜ የተሰጠው እና በቀጣይ 
ስምንት ዓመታት ቫይረሱ በደማቸው ከሚገኝ ሰዎች ውስጥ 
90 በመቶ የሚሆኑት ተመርምረው ራሳቸውን እንዲያውቁ፣ 
ካወቁት ውስጥ ደግሞ 90 በመቶ የሚሆኑት የሕክምና 
ክትትል እንዲያገኙ ማድረግ እንዲሁም ሕክምናውን ካገኙት 
ውስጥ 90 በመቶ የሚሆኑት የቫይረሱን ቁጥር በደማቸው 
ውስጥ በመቀነስ ረዥም ዕድሜ እንዲኖሩ ማድረግ የሚሉ 
ግቦችን ለማሳካት እንደ ሀገር፣ እንደ ክልል እየተሰራ ነው፡፡ 

ሌላው በ2030 ሦስቱ 95 በሚገባ በመስራት የኤች.
አይ.ቪ ስርጭትን ታሪክ ማድረግ አለብን እንደ ማህበር፤ 
እንዲሁም  እንደ ሀገር አቀፎቹ ጥምረቶች እየሰራን 
እንገኛለን፡፡ በተለይ ወጣቶች ላይ ቸልተኝነት ስለበዛ  
በአዲስ አበባ ጥምረቶች  ትኩረት  ሰጥተን  እየሰራን 
እንገኛለን። በተጨማሪም በርካታ ታዳጊዎች  በራሳችን ችግር 
አላመጣነውም እናንተ ባመጣችሁት ችግር ነው ቫይረሱ 
በደማችን ውስጥ ኖሮ  የተወለድነው  እያሉ  ቤተሰቦቻቸውን 
ያስጨንቃሉና እነዚህ ታዳጊዎች ላይ እየሰራን እንገኛለን፡፡ 

እነዚህ ልጆች በመንግስትም  እንደ አዲስ  አበባም  
እየተሰራባቸው  ነው፡፡ ‹‹አስካስ›› የሚባል ማህበር አቅፏቸው 
ጥሩ ጅማሬና ሁኔታ ላይ ነው  ያሉት፡፡ ቢሆንም  እየተሰራ 
ያለው በቂ ባለመሆኑ በተገቢው  መንገድ  ታዳጊዎቹን 
የሚያበቃ ሥራ መሰራት አለበት፡፡

አዲስ ዘመን፡- አሁን ላይ ኤች.አይ.ቪ የመከላከሉ 
ሥራ እንደ ሀገር ምን ላይ ነው?

ወይዘሮ መስተዋት፡- አሁን ላይ ስለ ኤች.አይ.ቪ/
ኤድስ የሚሰሩ ሥራዎች  ተቀዛቅዘዋል፡፡ እንደ ቀድሞው 
ሊያነቁ የሚችሉ ማስታወቂያዎች የሉም፡፡ በኪነጥበቡ ዘርፍ 
አማካኝነት ሲካሄድ የነበረው እንቅስቃሴ ቀርቷል። ሆኖም 
ኤች.አይ.ቪ ባለበት ቆሟል ከተባለ አልቆመም፡፡ አዳዲስ 
በቫይረሱ የሚያያዙ በርካቶች  በበሽታው እየሞቱ ነው።

በሀገር አቀፍ ደረጃ የኤች.አይ.ቪ ስርጭት ከሥራ 
አጥነትና ከዚህ ጋር ተያይዞ በሚደረገው ፍልሰት በከተሞች 
ከፍ ሊልባቸው የሚችሉ በርካታ ሁኔታዎች አሉ፡፡ የቅርብ 
ጥናቶችን መሰረት አድርገን ለአብነት ብናይ  ከ20 እስከ 
24፤ ከ25 እስከ 29፤ ከ35 እስከ 39 ዕድሜ ክልሎች ውስጥ 
የሚገኙ ሴቶች ተጋላጭነት ከወንዶቹ በሦስት ዕጥፍ ከፍ 

ብሎ ይስተዋላል። በተጓዳኝ ከ15 እስከ 19 እና ከ30 እስከ 34 
ባለው የዕድሜ ክልል ደግሞ አራት እጥፍና ከዚያ በላይ በሆነ 
መጠን የሴቶቹ ተጋላጭነት ከወንዶቹ የላቀ ሆኖ ይታያል።

እንደ  ሀገር ስናወራ በተለይ በወሲብ ንግድ የተሰማሩ  
ሴቶች ዘንድ ያለው የቫይረሱ ስርጭት 23 በመቶ የደረሰበት 
ሁኔታ አለ፡፡ እንደ ከተሞች ለምሳሌ ጋምቤላ  ክልል ስርጭቱ 
እስከ ቅርብ ጊዜ በከፍተኛ ሁኔታ ጨምሯል፡፡ አዲስ አበባ 
ከተማም ከጋምቤላ ክልል  ቀጥላ  በስርጭቱ ምጣኔ ከፍታ 
ተመዝግባለች። ሐረሪ ላይ የስርጭቱ  ምጣኔ  እንደ ሌሎቹ  
ክልሎች የተጋነነ ባይሆንም መቀዛቀዙ እንደ  ሀገር  ስለሆነ  
ትኩረት  ይፈልጋል፡፡

 ጥናቶች እንደሚያመላክቱት፤ እንደ ሀገር በየዓመቱ ከ11 
ነጥብ7 ሺህ በላይ ዜጎች በበሽታው  የሚያያዙበት ሁኔታ 
አለ፡፡ ሆኖም መከላከሉ ላይ ዝምታ ተመርጧል፡፡ ኢትዮጵያ  
ውስጥ ከ1995 ዓ.ም በኋላ በተሠሩ ሰፋፊ ሥራዎች እና 
የፀረ ኤች.አይ.ቪ መድኃኒቶች መምጣት እንዲሁም ሕክምና 
መጀመር ያመጣው ለውጥ፣ በቫይረሱ ምክንያት የሚከሰትን 
የሞት መጠን ከ70 በመቶ በላይ ቀንሶት ነበር። ሆኖም  
የቅርብ ጊዜ መረጃዎች  እንደሚያመላክቱት በየዓመቱ 
በ2020 ከ12ነጥብ 685 ሺህ በላይ የሚሆኑ ሰዎች በኤች 
አይ.ቪና ተጓዳኝ በሽታዎች አማካኝነት  ይሞታሉ፡፡  እንደ 
ማህበርና ኔትወርክ ጥምረቶች ስናገር ባለፉት አራት 
ዓመታት የኤች.አይ.ቪ ኤድስ ስርጭት የቅድመ መከላከል 
ሥራ እጅግ ከፍተኛ መዘናጋት ተስተውሎበታል፡፡ ዛሬ 
ላይ ስለ ኤች.አይ.ቪ በቂ ግንዛቤ የሌላቸው  ሰዎች እንዳሉ 
የምናይበት አጋጣሚ ብዙ ነው።

አዲስ ዘመን፡- እንደ ሐረሪ ክልልም ሆነ እንደ 
ብሔራዊው ጥምረት እነዚህን ችግሮች ለመቅረፍ ምን 
ተግዳሮት አጋጠማችሁ?

ወይዘሮ መስተዋት፡- እንደ ክልል ያለነው ሁለት 
ማህበሮች ነን፡፡ የባለሙያ እጥረት አለብን፡፡ አንደኛው 
ማህበር ቢሮ የለውም፡፡ በየክልሉ ያሉትን ቫይረሱ በደማቸው 
ያለባቸው ሴት መር የሆኑ ማህበራት 32 ማህበራትን አቅፎ 
የያዘውና እኔ በቦርድ ሰብሳቢነት የምመራው ጥምረት ቢሮ 
የለውም፡፡ እንደዚሁም  አገራችን እና ዓለም ላይ በተፈጠሩ  
ቀውሶች  ብዙ  ድጋፍ ካለመኖሩ የተነሳ አሁን ባለበት ሁኔታ 
በጣም ችግር ውስጥ ነን፡፡ ገቢ ባለመኖሩ የምግብ  ድጋፍ 
የሚያስፈልጋቸውንና ቫይረሱ በደማቸው  ውስጥ  የሚገኝ  
ወገኖችን  መደገፍ አልተቻለም፡፡ 

ድሮ የምግብ ድጋፍ ነበር፡፡ አሁን ምንም  የምግብ  
ድጋፍ  የለም፤ ተቋርጧል፡፡ በምግብ  እጦት በነፃነት  
መድኃኒት የማይውጡ አሉ፡፡ በዚህ ምክንያት በሽታቸው 
ተባብሶ በተጓዳኝ በሽታዎች እየተጎዱ ያሉም ብዙዎች 
ናቸው። እነዚህ የተሻለ ምግብ  መመገብ  አለባቸው፡፡ ቤት 
ያፈራውን ስንል የሚባለውስ  አላቸው ወይ? ቢባል እሱም 
የሌላቸው በርካቶች ናቸው፡፡ ለምሳሌ እንደ ሐረሪ ክልል 
ከዚህ በፊትም በኮሮና ምክንያት ለተጎዱ አባሎቻችን ድጋፍ 
ተሰጥቷል፡፡ እንዲህ ዓይነቱ ተመጣጣኝ ያልሆነ ምግብ 
እንኳን የሌላቸውና የምግብ ድጋፍ የሚያስፈልጋቸው 
በቅርቡ ከሁለቱ ማህበር ለተውጣጡ 10 ሴቶች ድጋፍ 
ተደርጓል፡፡ ሀብኮ በቅርቡ ድጋፍ  አድርገንላቸዋል፡፡

 አልጋ ላይ ያሉ የኤች.አይ.ቪ ህሙማን ብዙ 
ችግሮች ስላሉባቸው ስነልቦናዊ፤ ኢኮኖሚያዊ ድጋፍም  
ያስፈልጋቸዋል፡፡ ድጋፉም ቀጣይነት ያለው ሊሆን 
ይገባል።ሆኖም በየክልሉ ያሉ 32 ሴት መር ማህበራትን 
አሰባስቦ ባቀፈውና 500 ማህበራትን በያዘው ኔፕ ፕላስ 
ብሔራዊ ጥምረት በርካታ የምግብ  ድጋፍ  የሚፈልጉና 
በቫይረሱ  ተጎድተው አልጋ ላይ ያሉ  ወገኖችን  በበጀት 
እጥረት ምክንያት  ተደራሽ ማድረግ  አልተቻለም፡፡ 
በመሆኑም ቢያንስ እንኳን 32 ማህበራትን ለያዘው  የሴቶች 
ጥምረት (ናፕዌ) መንግስት ቢሮ  እንኳን  ቢሰጠን  በኤች.
አይ.ቪ ላይ  ሰርተን  ለውጥ  ማምጣት እንችላለን፡፡

 25 ሺህ ብር የቤት ኪራይ እንኳን መክፈል 
ያልቻልንበትን ሁኔታ ለመቅረፍ የመንግስትን በር 
ለማንኳኳት ጥረት ብናደርግም አልተሳካልንም ስለዚህም 
መንግስት በአውሮፓውያኑ 2030 ኤች.አይ.ቪ/ኤድስን 
ስርጭት ለማስቆምና ታሪክ ለማድረግ የተያዘውን ዕቅድ 
ለማሳክት በኤች.አይ.ቪ ላይ የሚሰሩ ጥምረቶችና ማህበራትን 
በተለያየ መንገድ መደገፍ ነበረበት፡፡ ቫይረሱ በደማቸው ያለ 
ሴቶች በጥምረታቸው ምን እየሰሩነው፤ እያንዳንዱ ክልል 
ላይስ ምን ይሰራሉ ብሎ ወርዶ ማየትም ይገባዋል፡፡

አዲስ በቫይረሱ የሚያዝ  እንዳይኖር እየሰሩ ነው 
ወይ ማለት አለበት፡፡ ይሄን ማድረግ ባይችልና እንኳን 
በአዲስ አበባ በቅርበት ያለውን ብሔራዊ ጥምረት ሴትን 
የሚወክል ስለሆነ ቢያንስ ቢሮ ቢሰጠን ብዙ ችግሮችን 
መፍታት እንችላለን፡፡ በተለይ ሁለቱም ሀገራዊና ብሔራዊ 
ጥምረቶች የቢሮ ችግራቸው ቢፈታ ደስ ይለኛል፡፡ እንደ 
ቦርድ ሰብሳቢነቴም ይህንን ችግር መንግስት እንዲፈታልን 
ጥሪ አቀርባለሁ፡፡ ለኔ እዚህ መድረስ ከአላህ በታች ለሰሩ 
ሁሉ ምስጋና ማቅረብ እፈልጋለሁ፡፡ 

አዲስ ዘመን፡- ስለሰጡን ማብራሪያ እናመሰግናለን፡፡
ወይዘሮ መስተዋት፡- እኔም አመሰግናለሁ፡፡ 

ገጽ 8

ኢትዮጵያ የበርካታ መስህቦች ባለቤት ነች። 
ውብ ተፈጥሮን፣ ባህሎችን፣ ዘመናትን ያስቆጠሩ 
ታሪክና ቅርሳ ቅርሶችን ይዛለች። “ምድረ ቀደምት” 
የሚለውን ስያሜ ያሰጣት የሰው ዘር መገኛና የልዩ 
ልዩ አርኪዮሎጂካል ሀብቶች ባለቤትም ጭምር 
ናት። 

ኢትዮጵያ በተባበሩት መንግስታት የትምህርት 
የሳይንስና የባህል ድርጅት (ዩኔስኮ) የባህል ቅርስ 
መዝገብ ውስጥ የሚገኙ የሚዳሰሱ እና የማይዳሰሱ 
ቅርሶቻቸውን ካስመዘገቡ ሀገራት መካከልም አንዷና 
ቀዳሚዋ እንደሆነች መረጃዎች ያመለክታሉ። 
በዩኔስኮ በአራት የማይዳሰሱ እና በዘጠኝ የሚዳሰሱ 
(በአጠቃላይ 13) ቅርሶች እውቅና አግኝታለች። 
እነዚህ ዓለም አቀፍ ቅርሶችም አገሪቱን በዩኔስኮ 
ከአፍሪካ ከፍተኛውን የመስህብ ሀብት ካስመዘገቡ 
አገራት ተርታ አስመድበዋታል።

ባህላዊ፣ ተፈጥሯዊ፣ ታሪካዊና የሰው ልጅ 
ያፈራቸውንና የየዘመናቱን የህንፃ ጥበብ እውቀት 
የሚያሳዩ ሀብቶችን በዓለም ቅርስነት ማስመዝገብ 
አያሌ ጠቀሜታዎች እንዳሉት የዘርፉ ባለሙያዎች 
ይናገራሉ። ለምሳሌ ያህል ለሚመዘገበው ቅርስ 
መጠበቅና ከትውልድ ወደ ትውልድ መተላለፍ 
የመላውን ዓለም ትኩረት እንዲያገኝ ይረዳል። 
ቅርሱን በማስተዋወቅ፣ ጎብኚዎችን ለመሳብና የገቢ 
ምንጭ ለማድረግ እንዲሁም ለስራ እድል ፈጠራ 
የራሱ ጉልህ ድርሻ ይኖረዋል። ቅርሱ ምናልባት ጉዳት 
የሚደርስበት ቢሆንና ጥገናና እንክብካቤ ቢያሻው 
የባለሙያና የገንዘብ ድጋፍ ለማግኘትም እድሉ ሰፊ 
መሆኑን ነው እነዚሁ ምሁራን የሚናገሩት። 

ኢትዮጵያ በዓለም ቅርስ መዝገብ ላይ 
ካስመዘገበቻቸው 13 ሀብቶች በተጨማሪ አምስት 
የተፈጥሮ፣ የታሪክ እና ሌሎች የቅርሳ ቅርስ ሀብቶች 
በዩኔስኮ ጊዜያዊ መዝገብ ላይ ሰፍረው በቋሚነት 
በዓለም ቅርስነት  እስኪመዘገቡ ድረስ እየተጠበቁ 
ይገኛሉ። እነዚህም የባሌ ተራሮች ብሔራዊ 
ፓርክ (እንደ አውሮፓውያኑ አቆጣጠር በ2008 
የተመዘገበ)፣ የድሬ ሼህ ሁሴን ሃይማኖታዊ ፣ ባህላዊና 
ታሪካዊ ስፍራ፤ የሶፎመር ተፈጥሯዊና ባህላዊ 
ቅርስ፣ የመልካ ቁንጥሬና ባጪልት አርኪዮሎጂካል 
ስፍራ እንዲሁም ዛሬ በስፋት የምንዳስሰው የጌዲዮ 
መልክዓ ምድርና ባህላዊ ስርአት ይገኙበታል። 

የዝግጅት ክፍላችን ከሰሞኑ በዓለም ቅርስነት 
ለመመዝገብ ጫፍ የደረሰውን ፣ መልከዓ ምድርና 
ቅርስ ይህን መልከዓ ምድር ለመጠበቅ እንዳስቻለ 
የሚታመንበት የጌዴኦ ባህላዊ ስርአት ያለበትን 
ሁኔታ ለመመልከት ከመገናኛ ብዙሃን አባላት፣ 
ከቅርስ ጥናትና ጥበቃ ባለስልጣን ኃላፊዎችና ልዩ 
ልዩ የዘርፉ ባለሙያዎች ጋር ወደ ጌዴኦ ዞን አንዳንድ 
ቦታዎች አቅንቶ ነበር። በዚህም ስፍራዎቹን 
ከመመልከቱም በላይ የምዝገባ ሂደቱ በምን ደረጃ 
ላይ እንደሚገኝ፣ የትኞቹ ሀብቶች በዓለም ቅርስነት 
እንደሚመዘገቡ መረጃዎችን አግኝቷል። የቅርስ 
ጥናትና ጥበቃ ባለስልጣን ኃላፊዎችን እና የዞኑን 
አስተዳዳሪዎችን አነጋግሯል፡፡  

የኢትዮጵያ ቅርስ ጥናትና ጥበቃ ባለስልጣን 
ዋና ዳይሬክተር ረዳት ፕሮፌሰር አበባው አያሌው 
ባለስልጣኑ የጌዴኦ መልከዓ ምድርንና ረጅም 
ዓመታትን ያስቆጠሩ የዞኑ ቅርስ ሃብቶችን በዓለም 
ቅርስነት ለማስመዝገብ፣ ለማስተዋወቅና የቱሪስት 
መዳረሻ ለማድረግ እየሰራ መሆኑን ይናገራሉ። 
የሶስት ሺሀ ዘመን ታሪክ ባለቤት የሆነችው 
ኢትዮጵያ፣ የበርካታ ባህላዊ፣ ታሪካዊና ተፈጥሯዊ 
መስህቦች ባለቤት መሆኗን ይገልጻሉ፡፡ ከእነዚህ 
ሀብቶች መካከልም 9 የሚዳሰሱ እንዲሁም አራት 
የማይዳሰሱ በአጠቃላይ አስራ ሶስት ቅርሶቿን 
በዓለም አቀፍ ቅርስነት በማስመዝገብ ከአፍሪካ 
ቀዳሚ መሆኗንም ይጠቅሳሉ፡፡ እነዚህ በዩኔስኮ 
የዓለም ቅርስነት የተመዘገቡት ቅርሶች ዛሬ ላይ ህያው 
ምስክር ከመሆንም ባሻገር በቱሪስት መስህብነት 
የውጭ ምንዛሬ በማስገኘት ኢኮኖሚውን እየደጎሙና 

በዓለም ቅርስነት ለመመዝገብ ከጫፍ የደረሰው
የጌዴኦ መልከዓ ምድርና  ባህላዊ ስርአት

ዳግም ከበደ

አገርንም ለመላው ዓለም እያስተዋወቁ እንደሚገኙ 
ያስረዳሉ። የጌዴኦ መልከዓ ምድርና ባህላዊ ስርአት 
ደግሞ በዩኔስኮ ሲመዘገብ ተጨማሪ የቱሪዝም 
አቅምና የህብረተሰቡ የኩራት ምንጭ እንደሚሆን 
ነው የሚገልፁት።

በዩኔስኮ በዓለም አቀፍ ቅርስነት በጊዜያዊነት 
ተመዘገብው የቆዩት የጌዴኦ ባህላዊ መልከዓ 
ምድርን ባህላዊ ስርእቱ እንዲሁም ሌሎች ሀብቶችን 
በቋሚነት ለማስመዝገብ ባለፉት ዓመታት በርካታ 
ጥረቶች ሲደረጉ መቆየታቸውንም  ረዳት ፕሮፌሰሩ 
ይናገራሉ፤ በመገናኛ ብዙሃን የተጎበኘው ለዓለም 
ማህበረሰብ ለማስተዋወቅ ሰፊ ዝግጅት እየተደረገበት 
የሚገኘው የጌዴኦ ባህላዊ ስርአት፣ መልከዓ ምድርና 
ቅርስ ተጠቃሽ መሆኑን ያመለክታሉ። ይህ ሀብት 
ባለፈው ዓመት ይመዘገባል ተብሎ ሲጠበቅ 
እንደነበረ አስታውሰው፣ በሩሲያና በዩክሬን 
መካከል በተቀሰቀሰው ጦርነት ምክንያት ቅርሱ 
እንዲመዘገብ ይሁንታ የሚሰጠው ኮሚቴ ውሳኔውን 
የሚያስተላልፍበትን ጊዜ ለሌላ ጊዜ ማሸጋገሩንም 
ተናግረዋል።

ረዳት ፕሮፌሰር አበባው አያሌው እንዳሉት፤ 
የጌዴኦ ባህላዊ ቅርስ በርካታ ገፅታዎች አሉት። 
በተለይ የግብርናና ደን ልማትና ጥበቃ ስርአቱ ፣ 
የሜጋሊቲክ ሀውልቶች፣ የሮክ ጥበብ ቦታዎች እና 
በባህላዊ ስርአቱ የተጠበቁ ደኖች ልዩ ያደርጉታል፡
፡ ይህ ብቻ ሳይሆን የጌዴኦ ማህበረሰብ ከሚኖርበት 
መልክዓ ምድራዊ አቀማመጥ ጋር የተጣጣመ 
የግብርናና ባህል ስርአት ያለውና በረቀቀ የጥምር 
ግብርናና /አግሮ ፎረስተሪ/ ደን ልማት ስርዓት 
የሚመራ ነው፡፡ ይህም መሰል ልምድ ለሌላቸው 
አካባቢዎች ትልቅ ተሞክሮ ይሆናል። 

ኢትዮጵያ ካላት የቆዳ ስፋትና የቅርስ ሀብቶቿ 
ብዛት አንጻር በአንድ ተቋም (በኢትዮጵያ 
ቅርስ ጥናትና ጥበቃ ባለስልጣን) ብቻ ጥበቃና 
እንክብካቤው፣ የማስተዋወቁ፣ የምዝገባው 
ማሰባሰቡ እና ሌሎችም ተግባራት እንደማይሰራ ዋና 
ዳይሬክተሩ ጠቅሰው፣ ሁሉም የሚመለከተው አካል 
በዋናነትም የመገናኛ ብዙሃን ተቋማትና የቅርሱ 
ባለቤት የሆነው ማህበረሰብ በዚህ ላይ ተቀናጅተው 
መስራት እንደሚኖርባቸው አሳስበዋል። 

እንደ ዋና ዳይሬክተሩ ገለጻ፤ ባለስልጣኑ 
የተቋቋመበት ዋና ዓላማ በሀገራችን ውስጥ የሚገኙ 
የሚዳሰሱ እና የማይዳሰሱ ቅርሶች እሴታቸው 
በተጠበቀ መልኩ ተጠብቀውና ለምተው ከትውልድ 
ወደ ትውልድ እንዲተላለፉ ለማስቻል ነው፡፡  
ተቋሙ በቅርሶች ላይ ምዝገባና ቁጥጥር በማካሄድ፣ 

ቅርሶችን በመፈለግ፣ በማሰባሰብ፣ በመንከባከብ 
ለጥናትና ምርምር እንዲውሉ ለማድረግ፣ ቅርሶችን 
ከሰው ሰራሽና ከተፈጥሮ አደጋዎች ለመከላከል 
ጥበቃና እንክብካቤ ለማድረግ ይሰራል፡፡  ቅርሶች 
በሙዚየም ውስጥ እንዲደራጁና ለጎብኚዎች ተደራሽ 
እንዲሆኑ ለማድረግ፤ ከቅርሶች የሚገኙ ጥቅሞች 
ለሀገሪቱ ኢኮኖሚያዊና ማህበራዊ ልማት እገዛ 
እንዲያደርግ ለማስቻል በቅርስ ጥበቃና እንክብካቤ 
ዘርፍ ሁሉንም ባለድርሻ አካላት በማሳተፍ ግንዛቤ 
መፍጠርና ቅርሶቻችን በሁሉም ዓለም እንዲተዋወቁ 
የሚያስችል ስርዓት ለመዘርጋት መስራትም ሌላው 
ኃላፈነቱ ነው።  የጌዴኦ ባህላዊ መልከዓ ምድርንም 
ከዚህ አንፃር ለመቃኘትና ቅርሱን ጠብቆና ለዓለም 
ማህበረሰብ አስተዋውቆ ከዚያ ከሚገኘው ጥቅም 
አገር ተጠቃሚ እንድትሆን እየተሰራ ነው። 

የጌዴኦ መልከዓ ምድርና ባህላዊ ስርአትን 
ማስተዋወቅና የመገናኛ ብዙሃን ሚና

የጌዴኦ ዞን ባህልና ቱሪዝም መመሪያ ኃላፊ አቶ 
ዮሴፍ ማሩ በዞኑ የሚገኘው ወግድ አምባ የሚባለው 
አካባቢ በዩኔስኮ በሚዳሰስ ቅርስነት ሊመዘገብ 
የተቃረበው “የጌዴኦ ጥብቅ ደን” የሚገኝበት ቀበሌ 
መሆኑን ይገልፃሉ፡፡ ከዲላ እስከ ወግድ አምባ ያለው 
አካባቢም በጥምር ግብርና ስርዓት፣ በመልካ ምድሩና 
በጥቅጥቅ ጥብቅ ደን የታደለ መሆኑን ጠቅሰው፣ 
ይህም በዩኔስኮ በዓለም ቅርስነት ጊዜያዊ ምዝገባ 
ውስጥ እንዲካተት አድርጎታል ይላሉ። 

ኃላፊው በጌዴኦ የሜጋሊቲክ አርኪኦሎጂካል 
ስፍራዎች/ ትክል ድንጋዮች / በብዛት እንደሚገኙም 
ጠቅሰው፣ ለአብነትም ቱቱ ፈላ ሜጋሊቲክ፤ 
ጨልባቲቲቲ ሜጋሊቲክ፣ ሴዴ መርካቶ 
ሜሜጋሊቲክ ፣አዶላ ጋልማ ሮክ ጥበብ እንዲሁም 
የተጠበቁ ደኖች እና ሌሎችም በርካታ እምቅ 
ሀብቶች በዞኑ እንደሚገኙ ያብራራሉ፡፡ ይህንን ሁሉ 
ሀብት አስተሳስሮ የያዘው መልከአ ምድርም በቅርቡ 
በሚካሄደው የተባበሩት መንግስታት የትምህርት፣ 
ሳይንስና ባህል ድርጅት የሆነው ዩኔስኮ ስብሰባ ላይ 
በቋሚነት እንዲመዘገብ ሊወሰን እንደሚችል ነው 
የሚናገሩት።

የጌዴኦ ሕዝብ በአካባቢ ጥበቃ ባህሉ ደንና 
አካባቢን እንደ ልጁ በመንከባከብ ከአረንጓዴ አሻራ 
ልማት ጋር የሚመሳሰል ባህላዊ እውቀት ባለቤት 
መሆኑን ይገልጻሉ፤ የጌዴኦ መልከዓ ምድር በርካታ 
ገጽታ እንዳለው ጠቁመው፣ ከአካባቢ ጥበቃ ባለፈ 
በአፍሪካ ደረጃ ተጠቃሽ የቱሪዝም ሀብቶች የሆኑ 
ትክል ድንጋዮችና የድንጋይ ላይ ጽሁፎች ባለቤት 
መሆኑንም አስረድተዋል። ይህንንም በዩኔስኮ 
ለማስመዝገብ የወረቀት ስራዎችን ጨምሮ በርካታ 

ምዕራፎችን በማለፍ ምዝገባው እየጠበቀ መሆኑን  
ገልፀዋል።

የባለሥልጣን መስሪያ ቤቱ የጥናትና ምርምር 
ዳይሬክተር አቶ አንዱአለም ግርማይ “የጌዴኦ ባህላዊ 
ስርአትና መልክዓ ምድር ቅርስ የምዝገባ ሂደት ነባራዊ 
ሁኔታ ምን ይመስላል” በሚል ርዕስ ባቀረቡት ጽሁፍ  
እንደሚሉት፤ የእርሻና የደን ጥበቃ ሀገር በቀል 
እውቀት፣ ትክል ድንጋዮች፣ የዋሻ ውስጥ ስዕሎች፣ 
ጥብቅ ደኖች እንዲሁም የደራሮ፣ የሶንጎ እና መሰል 
ባህላዊ ስርአቶች መልከዓ ምድሩን ጠብቆ ማቆየት 
ያስቻሉ ሀብቶች መካተታቸውን ያብራራሉ።

የኢትዮጵያ ቅርስ ጥናትና ጥበቃ ባለስልጣን 
ምክትል ዋና ዳይሬክተር ወይዘሮ ሕይወት ኃይሉ 
በተለይ ለጋዜጣው ሪፖርተር እንዳሉት፤ የጌዴኦ 
ባህላዊ ስርአትና መልከዓ ምድር የዓለምን ትኩረት 
እንዲያገኝ ከማስተዋወቅና ተገቢውን ትኩረት 
እንዲያገኝ ከማስቻል አንፃር የመገናኛ ብዙሃን ሚና 
ምን መሆን ይኖርበታል፡፡ 

የጉብኝቱና የግንዛቤ ማስጨበጫ መድረኩ 
ዓላማ፣ በዋነኛነት በሀገራችን በዩኔስኮ በዓለም 
አቀፍ ቅርስነት ለማስመዝገብ እየተሰራ ያለውን 
296 ነጥብ 2 ስኩየር ኪ.ሜ ላይ ያረፈውን የጌዴኦ 
የመልከዓ ምድር ቅርስ ለውጭ፣ ለሀገር ውስጥ 
ቱሪስቶች እንዲሁም ለመላው ማህበረሰብ በሰፊው 
በማስተዋወቅ የህብረተሰቡን ተጠቃሚነት ማረጋገጥ 
መሆኑን ተናግረዋል። ከዚህ አንፃር የመገናኛ ብዙሃን 
ትልቁን ድርሻ ይወስዳሉ ይላሉ። በተለይ የመገናኛ 
ብዙሃኑ ማህበረሰቡ ስለ ቅርስ ሀብቶቹ በቂ ግንዛቤ 
ኖሮት በመጠበቅ፣ በመንከባከብና ለተተኪው 
ትውልድ እንዲተላለፉ በማድረግ ረገድ የበኩሉን 
ሚና እንዲወጣ ለማስቻል ዋንኛ ባለድርሻ አካል 
መሆናቸውን አስገንዝበዋል። 

“ማህበረሰቡ ቅርሱንም እየጠበቀ ከዘርፉም 
ተጠቃሚ ለመሆን ስለጌዴኦ መልከዓ ምድር እና 
ባህላዊ ስርአቱን ምንነትንና አካቶ የያዛቸውን የተለያዩ 
ክፍሎችን ማወቅ ይኖርበታል” የሚሉት ምክትል 
ዋና ዳይሬክተሯ፤ የመገናኛ ብዙሃን በቂ ግንዛቤ 
እንዲኖራቸው በማድረግ ቅርሱን በሚመለከት 
ለሚሰሩት ዘገባ የተሻለ ግንዛቤ ለመፍጠር ብሎም 
በዞኑ ውስጥ ያሉትን እምቅ የቱሪዝም ሀብቶች 
እንዲያስተዋውቁ እድል ለመስጠት ታስቦ የተዘጋጀ 
ፕሮግራም መሆኑን ያብራራሉ፡፡

ምክትል ዋና ዳይሬክተሯ በልዩ ልዩ መገናኛ 
ብዙሃን የሚሰሩ የቱሪዝም ጋዜጠኞችና የቅርሱ 
ባለቤት የሆነው ማህበረሰብ የሀገር ዋልታና ማገር 
በመሆን እያገለገሉ የሚገኙትን የጌዴኦ መልከዓ 
ምድርና ባህላዊ ስርአት እንዲጠበቁና ለትውልድ 
እንዲሻገሩ እጅና ጓንት ሆነው መስራት ይኖርባቸዋል 
የሚል መልእክት አስተላልፈዋል።  ከነዚህም 
ውስጥ በአሁኑ ወቅት በዩኔስኮ በዓለም አቀፍ 
ቅርስነት ለማስመዝገብ እየተሰራበት ያለውን የጌዴኦ 
ባህላዊ ስርአትና መልከዓ ምድር ቅርስ ለምዝገባው 
እንዲታጭ አስተዋጽኦ ያደረጉትን፣ የላቀ እሴትነት 
ያላቸው መስፈርቶቹን፣ ዓለም አቀፍና ሀገር 
አቀፍ ፋይዳዎቹን ለማህበረሰቡ ተደራሽ ማድረግ 
እንደሚገባም ነው የተናገሩት።  

እንደ መውጫ
የጌዴኦ መልከዓ ምድር  በውስጡ ጥብቅ ደን፣ 

ጥምር ግብርናና ረጅም ዓመታትን ያስቆጠሩ ትክል 
ድንጋዮችን ያካተተ ሲሆን፣ በምስራቅ አፍሪካ 
በእድሜ ረጅም እንደሆኑ የተነገረላቸው ከ6000 
በላይ የትክል ድንጋዮች በዞኑ እንደሚገኙም 
መረጃዎች ያመለክታሉ። ቅርሱን በተባበሩት 
መንግሥታት ድርጅት የትምህርት፣ የሳይንስና የባህል 
ተቋም (ዩኔስኮ) በዓለም ቅርስነት ለማስመዝገብ 
እየተሰራ ሲሆን፣ የኢትዮጵያ ቅርስ ጥናትና ጥበቃ 
ባለስልጣንም የመገናኛ ብዙሃን የመስህብ ሀብቱን 
ከማስተዋወቅና ለማህበረሰቡ ያለውን ፋይዳ በስፋት 
ከማስገንዘብ አንፃር ጉልህ ድርሻ አላቸው በሚል ወደ 
ስፍራው የልኡካን ቡድን ይዞ በስፍራው በመገኘት  
ምልከታ አድርጓል። መገናኛ ብዙሃንም ይህን 
ኃላፊነታቸውን መወጣት ይጠበቅባቸዋል፡፡

ሳምንቱን በታሪክ 
ስፖርት እና መዝናኛ

አዲስ ዘመን   እሁድ ታኅሣሥ 23 ቀን 2015 ዓ.ም

ዋለልኝ አየለ

አንድ ለስፖርት ቅርበት የሌለው ሰው ‹‹እስኪ 
ከድሮ የስፖርት ጋዜጠኞች የአንድ ሰው ስም ጥቀስ›› 
ቢባል ‹‹ደምሴ ዳምጤ›› ሊል ይችላል፡፡ ደምሴ ዳምጤን 
የሚያውቅ ሰው ደግሞ ‹‹እስኪ ከደምሴ ዳምጤ ምን 
ታስታውሳለህ?›› ቢባል ወዲያውኑ ወደ አዕምሮው 
የሚመጣው ‹‹…ወይኔ! ወይኔ! ወይኔ ገብሬ! ገብሬ 
የመታውን…››  

‹‹…ወይኔ! ወይኔ ዳኙ! ዳኙ አገባ!...›› የሚለው 
አይረሴ ድምጹን ነው፡፡ 

ይህ የደምሴ ዳምጤ ድምጽ የብዙ የሬዲዮ ስፖርት 
ፕሮግራሞች መግቢያ ነው፡፡ በየመሃሉም መሸጋገሪያ 
ነው። በሌሎች የታሪክና የትዝታ ፕሮግራሞችም 
ይጠቀሳል፡፡ ወጣቶች በተለያዩ የጨዋታ መድረኮች 
ላይ ለማስመሰል ይጠቀሙታል፡፡ በአጠቃላይ ማንም 
ለስፖርት ቅርብ ያልሆነ ሰው ሁሉ ሳይቀር ይህን የደምሴን 
ድምጽ ሰምቶ አያውቅም ለማለት አያስደፍርም፡፡ 

የደምሴ ዳምጤን የስፖርት ጋዜጠኝነት ሕይወት 
በሌላ ዓምድ የምናየው ይሆናል፡፡ በዛሬው ሳምንቱን 
በታሪክ ዓምዳችን ግን ይህ አይረሴ ድምጹ ከ35 ዓመታት 
በፊት የተሰማበትን ክስተት እናስታውሳለን፡፡ ይህ ድምጹ 
የተሰማው በዚህ ባሳለፍነው ሳምንት ታኅሣሥ 17 ቀን 
1980 ዓ.ም ነበር፡፡ ክስተቱን እናስታውስ! 

‹‹ … ወይኔ! ወይኔ! ወይኔ ገብሬ! ገብሬ የመታውን 
የዚምባብዌው ሁለት ቁጥር በራሱ ግብ ላይ … በራሱ 
ግብ ላይ ከመረብ አሳረፈ … በራሱ ግብ ላይ ከመረብ 
አሳረፈ … (እንባና ሳቅ እየተናነቀው) አማኑኤል! 
አማኑኤል ለገብረመድኅን … ገብረመድኅን! ገብረመድኅን 
በጭንቅላት የመታውን ኳስ የዚምባብዌው ሁለት ቁጥር 
በራሱ ግብ ላይ ከመረብ አሳረፈ … ጨዋታው ወደማለቁ 
ነበር፡፡ አማኑኤል ለገብረመድኅን የሰጠውን ኳስ ሁለት 
ቁጥሩ የዚምባብዌው በራሱ ግብ ላይ ከመረብ አሳረፈ  
… አሁን አንድ ለአንድ ካለቀ 30 ደቂቃ ይጨመራል፡
፡ ሰዓቱ አልቆ ነበር፡፡  … ተመልካቹ ተደስቷል። 

ዙሪያውን እያጨበጨበ ነው፡፡ ደከም ብለው የነበሩት 
ተጨዋቾቻችን በመጨረሻ ላይ ባገኙት እድል 
በመጠቀማቸው አሁን … አሁን  … 30 ደቂቃ መጨመሩ 
አይቀርም … ›› 

‹‹ … አሁን ዳኛቸው ነው የሚመታው … አሁን ዳኙ 
ሊመታ ነው … አሁን ይገላግለናል … ወይኔ! ወይኔ ዳኙ! 
ዳኙ አገባ! ዳኝሻ አገባ! በጣም አስደናቂ ግብ ነው ዳኝሻ! 
ቀኙን አሳይቶ ግራውን፤ ግራውን አሳይቶ በቀኙ … አሁን 
ተጨዋቾቻችን ደስታቸውን እየገለጹ ነው! … ሕዝቡ 
ወደ ሜዳ እየገባ ነው … ተመልካቹም ‹እንደተመኘኋት 

ዋንጫ (ሴካፋ/CECAFA) ለፍፃሜ የቀረቡት አስተናጋጇ 
ኢትዮጵያ እና ዚምባብዌ ነበሩ፡፡ የወቅቱ የሁለቱ 
አገራት መሪዎች ኮሎኔል መንግሥቱ ኃይለማርያም እና 
ሮበርት ሙጋቤ ነበሩ፡፡ 

በዚህ ዕለት ጨዋታ (ታኅሣሥ 17 ቀን 1980 ዓ.ም) 
መደበኛው የጨዋታ ክፍለ ጊዜው የተጠናቀቀው 
1 ለ 1 በሆነ አቻ ውጤት ነበር፡፡ በዕለቱ 2 ቁጥር 
መለያ ለብሶ ለዚምባብዌ ብሔራዊ ቡድን ሲጫወት 
የነበረው ተጫዋች በራሱ ግብ ላይ አስቆጥሮ 
የኢትዮጵያን ብሔራዊ ቡድን የአቻነት ግብ ሲያገኝ 
በዕለቱ ጨዋታውን ሲያስተላልፍ የነበረው ጋዜጠኛ 
ደምሴ ዳምጤ ‹‹ … ወይኔ! ወይኔ! ወይኔ ገብሬ! ገብሬ 
የመታውን የዚምባብዌው ሁለት ቁጥር በራሱ ግብ ላይ 
… በራሱ ግብ ላይ ከመረብ አሳረፈ … በራሱ ግብ ላይ 
ከመረብ አሳረፈ … (እንባና ሳቅ እየተናነቀው) አማኑኤል 
ለገብረመድኅን … ገብረመድኅን በጭንቅላት ገጭቶ 
የዚምባብዌው ሁለት ቁጥር በራሱ ግብ ላይ ከመረብ 
አሳረፈ … ጨዋታው ወደማለቁ ነበር … አሁን 1 ለ 1 ካለቀ 
30 ደቂቃ ይጨመራል … ተመልካቹ ተደስቷል … 30 
ደቂቃ መጨመሩ አይቀርም … ›› እያለ በስሜት ይጮህ 
ነበር፡፡

መደበኛው የጨዋታ ክፍለ ጊዜው 1 ለ 1 በሆነ አቻ 
ውጤት ተጠናቆ በተሰጡት የመለያ ምቶች ዳኛቸው 
የመጨረሻዋን ግብ ሲያስቆጥር ጋዜጠኛ ደምሴ ‹‹ … 
አሁን ዳኛቸው ነው የሚመታው … አሁን ዳኙ ሊመታ 
ነው … አሁን ይገላግለናል … ወይኔ! ወይኔ ዳኙ! ዳኙ 
አገባ! ዳኝሻ አገባ! በጣም አስደናቂ ግብ ነው ዳኝሻ! 
ቀኙን አሳይቶ ግራውን፤ ግራውን አሳይቶ በቀኙ … አሁን 
ተጨዋቾቻችን ደስታቸውን እየገለጹ ነው! … ሕዝቡ 
ወደ ሜዳ እየገባ ነው … ተመልካቹም ‹እንደተመኘኋት 
አገኘኋት› እያለ ነው … ችቦ በራ! ስታዲዬሙ ተንቀለቀለ 
…›› ብሎ የተናገረው የደስታ ጩኸት እነሆ ዛሬ 
ድረስ ከብዙ ሰው አዕምሮ አልተዘነጋም፤ ወደፊትም 
አይዘነጋም! 

አገኘኋት› እያለ ነው … ችቦ በራ! ስታዲዬሙ ተንቀለቀለ …››     
ይህ ሳቅና እንባ የተቀላቀለበት የደምሴ ዳምጤ 

የደስታ ጩኸት የተሰማው ታኅሣሥ 17 ቀን 1980 ዓ.ም 
ኢትዮጵያ የምሥራቅና መካከለኛው አፍሪካ የእግር ኳስ 
ሻምፒዮና ዋንጫ (ሴካፋ) ለመጀመሪያ ጊዜ ስታሸንፍ 
ነበር፡፡ 

ኢትዮጵያ ባስተናገደችውና ስምንት አገራት 
(ኢትዮጵያ፣ ዚምባብዌ፣ ዛንዚባር፣ ኬንያ፣ ታንዛኒያ፣ 
ኡጋንዳ፣ ዛምቢያ እና ማላዊ) በተካፈሉበት 15ኛው 
የምሥራቅና መካከለኛው አፍሪካ የእግር ኳስ ሻምፒዮና 

በደምሴ ዳምጤ የሚታወሰው የሴካፋ ጨዋታ

አንጋፋው የስፖርት ጋዜጠኛ ደምሴ ዳምጤ፤

ጥላሁን ለምን ተገደለ?
ሌላኛው የዚህ ሳምንት ክስተት ደግሞ በተለምዶ 

‹‹የ60ዎቹ ትውልድ›› እየተባለ በሚጠራው የ1960ዎቹ 
የግራ ዘመም የፖለቲካ እንቅስቃሴ ውስጥ አንዱ ተሳታፊ 
የነበረው ጥላሁን ግዛው የተገደለበት ቀን ነው፡፡ 

ጥላሁን ግዛው የተገደለው ከ53 ዓመታት በፊት 
በዚህ ሳምንት ታኅሣሥ 19 ቀን 1962 ዓ.ም ነበር፡፡ 
የጥላሁን መገደል ሲሰማ ‹‹ጥላሁን ለምን ተገደለ?›› በሚል 
በተማሪዎች ከፍተኛ ተቃውሞ ተቀስቅሶ ነበር፡፡ 

በኢትዮጵያ የተማሪዎች እንቅስቃሴ የግራ ዘመም 
ፖለቲከኞች ስብስብ ተጠናክሮ አዞዎች(ክሮኮዳይልስ) 
የተሰኘ ቡድንን በመፍጠር 1957 ዓ.ም የኢትዮጵያ 
ተማሪዎች የትግል መርህ ‹‹መሬት ላራሹ›› መሆኑ ይፋ 
ተደረገ፡፡  መጋቢት 4 ቀን 1957 ዓ.ም ‹‹መሬት ላራሹን 
የምትሹ ፤ ተዋጉለት አትሽሹ›› እያሉ ተማሪዎች በአደባባይ 
ሰልፍ በወጡበት ወቅት የ11ኛ ክፍል ተማሪ የነበረው 
ጥላሁን በሰልፉ ተሳትፏል።

ጥላሁን ግዛው የ«አዞዎቹ» ዓላማ አራማጅና በኋላም 
ለመሪነት ለመታጨት የበቃ ወጣት ነበር። በ1961 ዓ.ም 

በተደረገው ፕሬዚዳንታዊ ምርጫ በመኮንን ቢሻው 
ቢሸነፍም በቀጣዩ ዓመት ኅዳር 1962 ዓ.ም በተደረገው 
ፕሬዚዳንታዊ ምርጫ በከፍተኛ ድምጽ ብልጫ 
አሸንፏል። ጥላሁን የፕሬዚዳንትነት ዘመኑ ቀዳሚ 
ሥራው የተማሪውን የመናገር ፣ የመጻፍና የመደራጀት 
ነጻነት ይበልጥ ማጠናከር ነበር። ለሁለት ወር ብቻ 
በፕሬዝዳንትነት የቆየው ጥላሁን የተለያዩ ሀሳቦች 
እንዲንሸራሸሩ በማበረታታት የሚታወቅ ታጋይ ነበር።

ታኅሣሥ 19 ቀን 1962 ዓ.ም ምሽት አንድ ሰዓት 
አካባቢ ከታናሽ ወንድሙ መኮንን ሲሳይ ጋር በመሆን 
ከስድስት ኪሎ በስተጀርባ አፍንጮ በር በሚባለው 
አካባቢ ፍቅረኛውን ዮዲት ታዬን ለመሸኘት ወጥተው 
ታርጋ በሌለው መኪና በተተኮሰ ጥይት ተገደለ።

ሱልጣን አባዋሪ የተባሉ ሰው ‹‹የተማሪው ትግልና 
የአብዮቱ ደመና›› በሚል ርዕስ አንታዛ መጽሄት ላይ 
ባቀረቡት ጽሑፍ የጠቀሷቸው ሌተናል ኮሎኔል ፍስሐ 
ደስታ ስለአሟሟቱ ሲገልጹ፤ ‹‹ስለ ጥላሁን ግድያ የተለያዩ 
ነገሮች ቢወሩም … ሐቁ ግን ግድያው የተፈፀመው በንጉሠ 
ነገሥቱ የክብር ዘበኛ፣ የንጉሱ የቅርብ አጃቢ ወይም አንጋች 

ክፍል ምክትል አዛዥ በነበሩት በኮሎኔል ጣሰው ሞጃ 
ትዕዛዝና ከብሔራዊ ጦር ተዛውረው እኔው ራሴ ደብረ 
ብርሃን ካሰለጠንኳቸው በኋላ የአንጋች ክፍል ባልደረባ 
በሆኑት ሁለት ወታደሮች ነበር። ለዚሁ ድርጊታቸውም 
ሁለቱም የምክትል መቶ እልቅና ማዕረግ የተሰጣቸው 
መሆኑን የድርጊቱ ፈፃሚዎች ነግረውኛል›› ብለዋል።

በግድያው የተቆጡ ተማሪዎች የጥላሁንን አስከሬን 
ወደ አዲስ አበባ ዩኒቨርስቲ (ስድስት ኪሎ) ቅጥር ግቢ 

በመውሰድ ከአዲስ አበባ ሁለተኛ ደረጃ ትምህርት ቤቶች 
ከመጡ ተማሪዎች ጋር የሀዘኑ ተካፋይ ሆኑ። የጥላሁን 
ታሪክና የትግል ዓላማ በግጥምና በስድ ንባብ እየተሰማ 
የሀዘን መግለጫው ዝግጅት ተካሄደ። 

ቀጥሎም በተማሪዎች ሰልፍ ታጅቦ በክብርና 
በጀግንነት በሥላሴ ቤተ ክርስቲያን የቀብሩ ሥነ ስርዓት 
ይፈጸም ዘንድ የዩኒቨርሲቲው ተማሪዎች ያደረጉት ጥረት 
በንጉሡ ጸጥታ ኃይሎች እርምጃ የተጨማሪ ተማሪዎችን 
ሕይወት ቀጥፎ አስከሬኑ ከተማሪዎቹ ተወሰደ።

የጥላሁን ግዛው አስከሬን ከተማሪዎቹ በኃይል 
እርምጃ ከተወሰደ በኋላ የቀብር ሥነ ሥርዓቱ ታኅሣሥ 
22 ቀን 1962 ዓ.ም መላው ዘመድ አዝማድ በተገኙበት 
በአካባቢው ተማሪዎች ሰልፍ አጃቢነት በወቅቱ ትግራይ 
ጠቅላይ ግዛት በማይጨው ሕዝባ ማርያም ቤተክርስቲያን 
ተፈጸመ።

የኢትዮጵያ ተማሪዎች ንቅናቄም የጥላሁንን መገደል 
አስመልክቶ ባለ ሰባት ነጥብ የአቋም መግለጫ አወጥቶ 
ነበር፡፡ የመግለጫው ጥቅል መልዕክት፤ በጥላሁን 
መገደልና ከመገደሉ ተከትሎም በተከሰተው ተጨማሪ 
ጥፋት ሁሉ የወቅቱን ገዥ መንግሥት (የንጉሡን ሥርዓት) 
ተጠያቂ የሚያደርግ ነበር፡፡ 

ጥላሁን ግዛው፤

 የብርሃንና ሰላም ጋዜጣ ምስረታ
በኢትዮጵያ የመገናኛ ብዙሃንና የጋዜጠኝነት 

ታሪክ ውስጥ ጉልህ ስፍራ የነበረው ብርሃንና 
ሰላም ጋዜጣ የተመሰረተው (ለሕትመት 
የበቃው) ከ98 ዓመታት በፊት በዚህ ሳምንት 
ታኅሣሥ 23 ቀን 1917 ዓ.ም ነበር፡፡ 

አንጋፋው ‹‹ብርሃንና ሰላም ማተሚያ ቤት›› 
መስከረም 3 ቀን 1914 ዓ.ም በንጉሥ ተፈሪ 
መኮንን (በኋላ ቀዳማዊ አፄ ኃይለሥላሴ) 
መኖሪያ ግቢ ውስጥ ጨው ቤት በሚባለው ባለ 
ሁለት ክፍል ቤት ውስጥ ስራውን ጀመረ፡፡

ታኅሣሥ 23 ቀን 1917 ዓ.ም ደግሞ ብርሃንና 

ሰላም የተባለውን ጋዜጣ ማተም ሲጀምር 
ስሙንም ከዚሁ ጋዜጣ ወረሰና ‹‹ብርሃንና ሰላም 
ማተሚያ ቤት›› ተባለ፡፡ ይህም ማተሚያ ቤቱ 
ጋዜጦችን እንዲያትም (የማተም አገልግሎት 
እንዲሰጥ) አስቻለው፡፡

‹‹ብርሃንና ሰላም›› ጋዜጣ በ500 ቅጂዎች 
ያህል በሳምንት አንድ ጊዜ (ሐሙስ ዕለት) 
ይታተምና፣ የስርጭቱም ሁኔታ ይካሄድ 
የነበረው በሁለት ፈረሰኞች አማካኝነት 
እንደነበር ታሪክ ያስረዳል።

ጋዜጣው ሲመሰረት (ከ1917) ጀምሮ እስከ 

1921 ዓ.ም ድረስ የጋዜጣው ዳይሬክተር (ዋና 
አዘጋጅ ለማለት ነው) የነበሩት አቶ ገብረክርስቶስ 
ተክለሃይማኖት የተባሉት የብርሃንና ሰላም 
ማተሚያ ቤት ስራ አስኪያጅ ነበሩ፡፡ በ1921 ዓ.ም 
አቶ ማኅተመወርቅ እሸቴ የጋዜጣው ዳይሬክተር 
ሆኑ፡፡

ጊዜው ለኢትዮጵያ የብርሃንና የደስታ              
( ሰላም) እንዲሆን በመመኘት (በማሰብ) ንጉሥ 
ተፈሪ መኮንን የጋዜጣውን ስያሜ ‹‹ብርሃንና 
ሰላም›› ብለው እንደሰየሙት ይነገራል! 

 ብርሃንና ሰላም ጋዜጣ 



ሙሉጌታ ብርሃኑ

ሀገራችን በስነ-ጽሁፍ ታሪክ ቀደምት እንደመሆኗ 
ልዩ አሻራቸውን የጣሉ ቁጥር ስፍር የሌላቸው 
የኪነጥበብ ሰዎችን አፍርታለች። በእያንዳንዱ 
ዘመንም  በርካታ የጥበብ ሰዎች መጥተዋል፣ 
ሄደዋልም፡፡ ኢትዮጵያ መቼም ጥበበኞችን ነጥፋ 
አታውቅም፡፡

በዛሬው የዝነኞች ገጻችን የዚህኛው ዘመን 
የኪነ-ጥበብ ፈርጥ ከሆኑት መካከል ስለ አንድ ሰው 
የሕይወት ታሪክ፣ ዘመን አይሽሬ ከሆኑ ስራዎቹ 
ጋር በማጣመር  ልናቀርብላችሁ ወደናል። ይህ 
ሰው በሰራቸው የስነ-ጽሁፍ ስራዎቹ ከአንባቢያንና 
ሀያሲያን ዘንድ ትልቅ አድናቆትንና ዝናን የተቸረ፣ 
ድንቅ በሆኑ የፈጠራና በራሱ የአጻጻፍ ስልት ልዩ ልዩ 
ሽልማቶችን ማግኘት የቻለ ባለ ብዙ ተሰጥኦና ድንቅ 
አዕምሮ ባለቤት ነው። ደራሲና ገጣሚ አዳም ረታ።

 ሐምሌ 8 ቀን 1950 ዓ.ም በአዲስ አበባ ከተማ 
የተወለደው አዳም ረታ ገና በልጅነቱ በውስጡ 
የተጸነሰው የስነ-ጹሁፍ ዝንባሌ ዛሬ ላበረከታቸው 
ተወዳጅ ስራዎቹ መሰረት ጥሎለታል። በአንድ 
ወቅት በአዲስ ነገር ጋዜጣ ላይ ስለዚህ የተናገረውን 
እንመልከት፡፡“5ኛ ክፍል እያለሁ ዓርብ ዓርብ 
ከሰዓት በኋላ ሪፖርት እናቀርባለን፡፡ ደንቡ ከጋዜጣ 
ያነበብነውን ወይም ከሬዲዮ የሰማነውን ነገር 
በራሳችን አማርኛ አሳጥረን ጽፈን ክፍል ውስጥ 
ማቅረብ ነው፡፡ ሁልጊዜ ርእስ የሚሆኑት የጃንሆይ 
ጉብኝት ፤ የአዲስ አበባ አንደኛ ዲቪዚዮን እግር 
ኳስ ውድድር ውጤት እና የመካከለኛው ምስራቅ 
ግጭት ነው፡፡ ነገር ግን ይህን መጻፍ ሰለቸኝ፡፡ አንድ 
ቀን በመንገድ ላይ ስሄድ የዶሮ ነጋዴዎች ሀይለኛ 
አውሎ ነፋስ መጥቶ ሲያተራምሳቸው እና ዶሮዎቹ 
ከቅርጫት እየበረሩ ሲያመልጡ ነጋዴዎቹም እነሱን 
ለመያዝ የሚያደርጉትን መውደቅና መነሳት አየሁ እና 
ገረመኝ፡፡ ያን ለመጻፍ ወሰንኩ፡፡ ጽፌም ክፍል ውስጥ 
አቀረብኩና ተማሪዎቹን ትንሽ አስደሰትኳቸው፡
፡ ከዚያ መምህሩ ከየት አመጣከው ሲሉኝ ከጋዜጣ 
አንብቤ ነው አልኩ፡፡ ጋዜጣ ላይ እንዲህ አይነት 
ነገር አይጻፍም ብለው ጢሜን አበረሩኝ፡፡ ከዚያ ግን 
ለተማሪዎች አዳሙ ደራሲ ነው የሚሆነው ብለው 
ተናገሩ፡፡ ደራሲ መሆን ማለት ምን ማለት እንደሆነ 
ያኔ አልገባኝም፡፡”

አዳም በአብዛኛው የሚጽፈው ልቦለዶችን 
ቢሆንም ግጥሞችንም የመጻፍ ልዩ ችሎታ አለው። 
ግጥሞቹ በተለያዩ ጊዜያት መፅሔቶች ላይ መታተም 
የቻሉ ቢሆንም ያልታተሙ ግጥሞችና የስነ-ጽሁፍ 
ስራዎቹ በርካታ ናቸው። በስነ-ጽሁፉ ብቻ ሳይሆን 
በቀለም ትምህርቱም የተሻለ ደረጃ ላይ መድረስ 
የቻለው አዳም ረታ በጂኦግራፊ የመጀመሪያ 
ዲግሪውን ከአዲስ አበባ ዩኒቨርሲቲ የተቀበለ ሲሆን፤ 
ሁለተኛ ዲግሪውን ደግሞ በውጭ ሀገር አግኝቷል።

 አዳም ረታ ለመጀመሪያ ጊዜ ልዩ ተሰጥኦው 
እንደ ሻማ ያበራበትና በኢትዮጵያ የስነ-ጽሁፍ 
ተከታታዮች እና አንባቢያን ልብ ውስጥ የመሠረት 
ድንጋይ ያስቀመጠበትን የበኩር ስራውን ይዞ በ1977 
ዓ.ም በአንዲት መጽሀፍ ብቅ አለ። ይሄውም “አባ 
ደፋር እና ሌሎች አጫጭር ታሪኮች” የተሰኘው 
መጽሀፍ ነው። በዚህ የአጫጭር ታሪኮች ስብስብ 
ውስጥ የተለያዩ ጸሐፊዎች የተሳተፉበት ሲሆን፤ 
ደራሲ አዳም ረታ ድብድብ፣ ዕብዱ ሺበሺ፣ ሲሮኮ 
እና ሲፊንክስ በድምሩ አራት ስራዎችን በመጽሀፉ 
ውስጥ ለማካተት ችሏል። በ1990 ዓ.ም "ጭጋግና 
ጠል" የአጭር ታሪኮች ስብስብ ውስጥ "ዘላን" የተሰኘ 
ልቦለዱ ታትሟል። እነዚህ ሁለቱ ከሌሎች ደራሲዎች 
ስራዎች ጋር በጥምረት  የታተሙለት በመሆኑ እንደ 
ወጥ ሳይቆጠሩ ቀርተዋል።

ደራሲው የመጀመሪያ ወጥ የአጫጭር ልቦለዶች 
ስብስብ የሆነውን "ማህሌትን" ለመጀመሪያ ጊዜ 
በ1981 ዓ.ም ለማሳተም በቅቷል። ሌላው በሻማ 
ቡክስ በ1997 ዓ.ም የታተመው "ግራጫ ቃጭሎች" 

የዝነኞች ገጽ  
ስፖርት እና መዝናኛ

             አዲስ ዘመን   እሁድ ታኅሣሥ 23 ቀን 2015 ዓ.ም

         

የሚለው መጽሀፉ ለአዳም ረታ ትልቅ የመሸጋገሪያ 
ድልድይና ልዩ ችሎታው የታየበት ወጥ ረጅም 
ልብወለድ ነው።

ጉዛቸውን የቀጠሉት የአዳም ረታ የማይነጥፉ 
የብዕር ጠብታዎቹ በ2001ዓ.ም አለንጋና ምስር 
እንዲሁም እቴሜቴ ሎሚሽታ  በ2002 ዓ.ም ከሰማይ 
የወረደ ፍርፍር፣ በ2003 ዓ.ም ይወስዳል መንገድ 
ያመጣል መንገድ እና በ2004 ዓ.ም ሕማማት እና 
በገና በተከታታይ በየአመቱ ታትመው ለንባብ 
በቅተዋል። ከዚህ በኋላ ደግሞ መረቅ በ2007 ዓ.ም፣ 
የስንብት ቀለማት በ2008 ዓ.ም ሌላው በ2010 ዓ.ም 
አፍ የተሰኙ በርካታ ድንቅ ስራዎችን በተለየ አቀራረብ 
በመስራት ለአንባቢያን እነሆ ማለት ችሏል።

በአንድ ወቅት በአዲስ ነገር ጋዜጣ ላይ በከተበው 
ጽሁፍ ስለራሱ ሲናገር በድግግሞሽና በአንድ አይነት 
መንገድ መሄድ በጣም እንደሚያሰለቸው ገልጾ ነበር። 
ለዚህ ደግሞ ስራዎቹን መመልከት ከቻልን ወጣ ባለ 
በራሱ የአቀራረብ ስልት ይዞ መምጣቱ ምስክር ነው።

  ቀደም ሲል "በአባ ደፋርና ሌሎች" ስብስቦች 
ውስጥ ስራዎቹን የማቅረብ እድል በማግኘት 
የጀመረው የአዳም ረታ የጥበብ ጉዞ ከስኬቶቹ ኋላ 
ቆየት ብሎም ሌሎች ወጣት ጸሃፊያን ፈለጉን ይከተሉ 
ዘንድ "አማሌሌ" በተሰኘው መጽሀፍ ላይ አብሯቸው 
በጥምረት ሰርቷል።

ስራዎቹ በብዛት በማህበራዊ፣ ፖለቲካዊ፣ 
ሃይማኖታዊና መሰል መስተጋብሮቻችን ውስጥ 
በሚገኙ ቀላል በሚመስሉ እምቅ ሀሳቦች ላይ 
የሚያጠነጥኑ ሲሆኑ፤ ኪናዊ ለዛን በተላበሰ መልኩ 
በጨዋታ እያዋዛ  ልባችንን እንዲኮረኩሩን አድርጎ 
አቅርቧቸዋል። ቆም ብለን ደግሞ በጥልቀት 
እንድናስብና እራሳችንን እንድንመረምር ያደርገናል። 
የምናቡ ርቀትና ገለጻው፣ የሚያነሳቸው ሀሳቦችና 
የቋንቋ ሀብቱ ሁሌም አፍ ያስከፍታሉ፡፡ አዳም ነዋሪነቱ 
በካናዳዋ ኦታዋ ይሁን እንጂ ሀገሩን በተመለከተ 
የምናብ ችግር የለበትም፡፡ እንዲያውም ከሌሎች 
ደራሲያን  በተለየ የኢትዮጵያውያንን ሁለንተናዊ 
ገጽታ በድርሰቱ ውስጥ እስከ ጥቃቅኗ ቅንጣት ድረስ 
ወርዶ በዝርዝር ይተነትናል፡፡በአንድ ወቅት ሀልዮ 
ከተባለ መጽሄት ጋር በነበረው ቆይታ ይህን ሲያስረዳ 
”ከሀገርህ ስትወጣ ራስህን ባዶ አድርገህ አይደለም 
የምትወጣው፤ ሁሉን ነገር ትውስታህ ውስጥ 

ትይዛለህ” ብሏል፡፡ አክሎም “የትረካ ቅርጹን ነው 
እኔ የምፈጥረው፡፡ እንጂ በውስጡ ሊነሱ የሚችሉ 
ግብረገባዊ እና ሌሎች ነገሮችን አኔ የምፈጥራቸው 
አይደሉም፤ ዓለም የሚሰጠኝ ነው፡፡ እኔ ህብረተሰቡ 
ውስጥ የምገኝ ቢሆንም በምጽፍበት ጊዜ ግን ራሴን 
ነጥዬ ገለል ብዬ ለመመልከት እሞክራለሁ፡፡”በማለት 
የአጻጻፍ መንገዱን ተናግሯል፡፡

 የአዳም ረታ የብዕር ስራዎችና ሀሳቦች እንደ 
አባይ ጅረት የማይነጥፉና ተቀድተው የማያልቁ ግዙፍ 
ባህር ናቸውና እስቲ ከሰራቸው ስራዎች መሃከል 
ከመጽሐፉ መጽሐፍ፣ ከገጽ ወደ ገጽ እየዘለልን 
በጥቂቱ እንቃኛቸው።

“ባዕዳን ከፋፍሎ ሊገዛህ ሲያሴር ካልገባህ እና 
እንደሰራህ ከተሰራህለት በአእምሮው ስፋት በለጠህ 
ማለት አይደለም? ለመሆኑ እግዚአብሔር ተፈጥሮንና 
ሰውን እንዴት ፈጠረው?  በቃሉ ትዕዛዝ ነው። 
ሰው ሁን አለ ሰውም ሆነ። ዛፍ ሁን አለ፤ ዛፍም 
ሆነ ወዘተ…… ባዕዳን ተጣሉ ሲሉን መጣላት፣ ሩጡ 
ሲሉን መሮጥ፣ ራቁታችሁን ሁኑ ሲሉን መሆን፣ ሁሉ 
ነገራችን ከዚያም ዝቅ ያለ ነው። በተለይ በፖለቲካ 
ሳይንሱ። (የስንብት ቀለማት)

ይህ 960 ገጾችን የያዘው የስንብት ቀለማት 
መጽሐፍ ራሳችንን በደንብ እንድንመለከት 
ይጋብዘናል፡፡ ከተወሰኑ ገጾች መሃከልም፦

 ****
"የእኛ ሰፈር አዋቂ ይገርመኛል፤ ላባ አይቶ 

'አሞራ አየሁ' የሚል፣ ጅግና አይቶ 'አንበሳ አየሁ' 
የሚል፣ ጠብታ ውሃ አይቶ 'ዶፍ በዚህ አልፎ ነበር' 
የሚል፣ ቆዳ ቦት የሚያዘወትር ሰውዬ ቢያይ 'ወታደር 
አየሁ' የሚል ነው። (እነዚህን አይነቶች ፖለቲከኛ 
አያድርግብዎ!)

***
"የሚያስፈራኝ ደሃነትና የመንገድ መፍረስ 

አይደለም፡፡ የሥጋና የአጥንቴ መድከም አይደለም፡፡ 
የዕቃ መወደድ አይደለም፡፡ እግዜር የከፈተውን አፍ 
ሳይዘጋው ካደረማ፤ እግዜሩም እግዜር እኔም ሰው 
አይደለሁም።

(የስንብት ቀለማት)
***

"ፍትህ ትወዳለህ፤ ፍትህ እንደጎደለ እያወቅህ ግን 
ዝም ትላለህ።  አየህ ይሄ አንድ ሰው ሲከፋፈል ነው።"

አዳም ረታ
***

"መኖር የሚከብደው ከሰው ጋር ብቻ አይደለም፤ 
ከዶሮም ጋር ነው። አሁን ከጎረቤቶቼ መጣላት ብፈልግ 
በ'ዶሮአችሁን ሰብስቡ' ሰበብ አምባጓሮ መቀስቀስ 
እችላለሁ። ዋናው እውነት መሆኑ አይደለም። ደፍሮ 
የመዘባረቅ ነው።"

 (መረቅ)
"ዛሬ በትንንሽ ምሬት ይሞላና ጊዜ ይለወጣል። 
ምንም የረባ ሳይደረግ ሰዎች ወዲያና ወዲህ 

ይራራቃሉ፣
የተያያዙ ይፈታታሉ፣
ፍቅር የገመዳቸው ይበታተናሉ። 
ሁሌም ሚስጥር ነው።
ለምን እንደወደድንም ለምን እንዳልወደድንም 

ሚስጥር ነው።" 
(እቴሜቴ_ሎሚ_ሽታ)

****
"ጠዋት እዚህ ፀሐይ ስሞቅ የቆረጥኩት የአውራ 

ጣቴ ጥፍር ለስንት ጉንዳን እራት ይሆናል? ባላርስም 
አበላሁ ማለት ነው… ሂሂሂ”

 ***
''አብዮተኛ ውስጥ ቡርዧ አለ፣
ቡርዧ ውስጥ ፊውዳል አለ፣
ፊውዳሉ ውስጥ ገበሬ አለ፣
ገበሬው ውስጥ እረኛ አለ፣
እረኛ ውስጥ ላም አለ፣
ላሟ ውስጥ ሳር አለ፣
ሳሩ ውስጥ አፈር አለ፡፡
ሌሊታችን ተቆፍሮ ቢታይ ሁላችንም 

የምናልመው በእርግጥ አፈር ነው፡፡ ታላቅ የመሰለው፣ 
የረቀቀ የመሰለው ፅንሰ ሀሳብ ሁሉ በምላስ ሙጫ 
የቆመ የአፈር እንክብል ነው።'' (መረቅ)

****
"ይሄ ኅብረተሰብ እኔን ጎድቶኛል። 
ቁስሌን መፍጠራቸውን ረስተውታል። 
እኔ አልረሳሁትም። 
አንድ ጥፊ ሲሰጡት ሌላ የሚጠብቅ 
ወይ ጠንካራ ጉንጭ ያለው ነው፣ 
ወይ ጅል ቅዱስ ነው"
     (ማሕሌት)

*****
"አዕምሯቸው ብሩህ ባህላቸው ግን የባሪያ የሆኑ 

ስንት አሉ በእግዜር። ባላምንበትም ልማልበት። አይ 
አም ኢንተለጀንት ብሎ የሚናገር ግን ዘር ማንዘሩ 
በቁንጫ የሚበላበት፣ በጎጥ ብራንድ የነደደ ሰው 
አያበሽቅህም? በ'ነኝ' ሰው የሚበላለጥ ቢሆን የዓለም 
ጌታዋ ብዙ ነበር። 'ውበት ሀሰት ነው ደም ግባትም 
ከንቱ ነው' እንደሚባለው አዕምሮም ሀሰት ነው 
ብልጥነትም ከንቱ ነው። ሁሉ ረጋፊ ነው።" (አፍ)

አዳም ረታ በተለየ የአፃፃፍ ስልቱ እና በስራዎቹ 
ጥልቀት ከአንባቢያንና የጥበብ አፍቃሪያን አድናቆትን 
ከማትረፉ ባሻገር ከሀገራችን ጉንቱ ሀያስያን ዘንድ 
አዎንታዊ ሂስ እና ምስክርነትን ማግኘት ችሏል።

ለምሳሌ ያህል ዳኛቸው ወርቁ ስለ አዳም 
ረታ ይህንን ብሎለታል፤ በ“አደፍርስ” የኢፒሶዲክ 
ሕግጋትን አጋምሶ ለማስተዋወቅ ከሞከረ ወዲህ 
በአማርኛ ሥነ-ጽሑፍ በኢፒሶዲክ ተሟልቶ የተገኘ 
ድርሰት “ግራጫ ቃጭሎች” ነው። … “ግራጫ 
ቃጭሎች” ከገፀ-ባህሪው አካልና ሥነ-ልቡና አሳሳል 
አልፈን ድንቅ ዓላማውን፣ ቋንቋውንና የሕይወት 
አተረጓጎሙን ስንመለከት የአዳም ረታ እውቀትና 
ልምድ ጠንከር - ጠጠር ብሎ በመዝገቡ በኩል 
ሲያስተጋባ ነው የምንመለከተው።… 

ደራሲና ገጣሚ አዳም ረታ በተለያዩ ጊዜያት 
በርካታ ሽልማቶችን ማግኘት የቻለ ሲሆን በዋናነት 
በ2009ዓ.ም

ኢስትዌስት ኢንተርቴይንመትና ኤቨንት ከአዲስ 
አበባ ዩኒቨርሲቲ ጋር በመተባበር  ለመጀመሪያ ጊዜ 
ባዘጋጁት “ሆሄ” የሥነ ፅሑፍ ሽልማት ላይ በምርጥ 
የአመቱ ረዥም ልቦለድ ዘርፍ "የስንብት ቀለማት" 
በተሰኘው መጽሐፉ ተሸላሚ ለመሆን በቅቷል።



ገጽ 11

ዓለም አቀፍ
አዲስ ዘመን   እሁድ ታኅሣሥ 23 ቀን 2015 ዓ.ም

በሥልጣን ላይ ከነበሩበት ጊዜ ጀምሮ 
ለስድስት ዓመታት ሲያወዛግብ የቆየው የቀድሞው 
ፕሬዝዳንት የዶናልድ ትራምፕ የግብር ሰነዶች 
ይፋ ሆኑ። ለፕሬዝዳንትነት በተወዳደሩበት ጊዜ 
በንግድ ሥራቸው ያስመዘገቡት ስኬት ተመራጭ 
እንደሚያደርጋቸው መቀስቀስ ከጀመሩበት ጊዜ 
አንስቶ ተቺዎቻቸው የትራምፕን የሀብት ምንጭ እና 
የገቢያቸውን ዝርዝር ለማወቅ ሲጥሩ ነበር። ነገር ግን 
ዶናልድ ትራምፕ የግል መረጃቸውን ለማንም ይፋ 
ለማድረግ ፈቃደኛ ሳይሆኑ ለዓመታት ቆይተዋል።

በመቶዎች የሚቆጠሩ ገጾች ያሏቸውን የትራምፕ 
የግል እና የንግድ የታክስ ሰነዶች ይፋ መደረጋቸው 
በአሜሪካ የፖለቲካ መድረክ ላይ ያለውን ክፍፍል 
ያባብሰዋል ሲሉ የቀድሞው ፕሬዝዳንት ደጋፊዎች 
አስጠንቅቀዋል። ከሪፐብሊካኖች የወጣው መግለጫ 
“ዲሞክራቶች ፈጽሞ ማድረግ አልነበረባቸውም፤ 
ጠቅላይ ፍርድ ቤቱም ሰነዶቹ ይፋ እንዲሆኑ 
መፍቀድ አልነበረበትም። ይህ በብዙ ሰዎች ላይ 
አስቀያሚ መዘዝን ይዞ ይመጣል” ብሏል።

የአሜሪካንን የተወካዮች ምክር ቤት 
የሚቆጣጠሩት እና የሰነዶቹን ይፋ መሆን ሲከታተሉ 
የቆዩት ዲሞክራቶች ውሳኔው ፖለቲከኞችን 
የመቆጣጠር አስፈላጊ እርምጃ ነው ብለዋል። ይፋ 
የተደረጉት የታክስ ሰነዶች ትራምፕ ለፕሬዝዳንትነት 
ከቀረቡበት ከፈረንጆቹ 2015 በዋይት ሀውስ እስከ 
ቆዩበት 2020 ድረስ የሚዘልቁ ናቸው። በዚህም 
ትራምፕ ታክስ ሊከፍሉባቸው የሚገቡ የተለያዩ 
ድርጅቶች የሥራ እንቅስቃሴን እና የግል ገቢያቸውን 
ይፋ ያደርጋል።

ትራምፕ አላሳይም ብለው ሲሟገቱላቸው የነበሩት 
የግብር ሰነዶቻቸው ይፋ ሆኑ

ጉዳዩን ሲከታተል የነበረው ኮሚቴ እንዳለው 
የአሜሪካ የግብር መሥሪያ ቤት፣ ትራምፕ 
በፕሬዝዳንትነት በቆዩባቸው የመጀመሪያዎቹ 
ሁለት ዓመታት ገቢያቸውን ኦዲት አለማድረጉን 
ደርሶበታል። ለበርካታ ዘመናት ለግልጽነት እና 
ለተጠያቂነት ሲባል የአሜሪካ ዕጩ ፕሬዝዳንቶች እና 
ባለሥልጣናት ግብር የሚያስከፍሉ ገቢዎቻቸውን 
ለሕዝብ ይፋ ሲያደርጉ ቆይተዋል።

ይህም የአገሪቱ ፕሬዝዳንት የጥቅም ግጭቶች 
እንዳይኖሩበት ለማድረግ እና ግብር ደግሞ 
የእያንዳንዱን ግለሰብ የገቢ ሁኔታ እንዲሁም 

ምንጭን ስለሚያሳይ ትኩረት ይሰጠዋል። ነገር 
ግን ዶናልድ ትራምፕ ለፕሬዝዳንትነት በዕጩነት 
ከቀረቡበት ጊዜ አንስቶ የተለመደውን አሰራር 
በመቃወም የታክስ ሰነዶቻቸውን ይፋ ለማድረግ 
አሻፈረኝ ሲሉ ቆይተዋል።

ይህ እምቢተኝነታቸው ደግሞ በተችዎቻቸው 
ዘንድ የሚደብቁት ነገር ይኖራል የሚል ጥርጣሬን 
በመፍጠር ጥያቄ አስከትሏል። በተለይም ትራምፕ 
ከሚጠበቅባቸው በታች ግብር ሲከፍሉ ቆይተዋል 
የሚል ጥርጣሬ እና በሀብታቸው መጠንም 
የሚወራለትን ያህል እንዳልሆነ የሚያመለክቱ 

ጥያቄዎች ተነስተዋል።
ደጋፊዎቻቸው ግን ጥያቄ የቀረበበት ጉዳይ 

የግል ምስጢራቸው ከመሆኑም በላይ፣ የታክስ 
ወጪያቸውን ይፋ እንዲያደርጉ የሚያስገድድ የሕግ 
መሠረት የለም በሚል ተከራክረውላቸው ነበር። 
ይህንንም ተከትሎ ኒው ዮርክ ታይምስ የሁለት 
አስርት ዓመታት መረጃዎችን መሠረት አድርጎ 
ከሁለት ዓመት በፊት በትራምፕ የታክስ ሰነዶች 
ላይ የምርመራ ዘገባ ካቀረበ በኋላ ጉዳዩ የበለጠ 
መነጋገሪያ ሆኗል።

በዚህም ዘገባው ትራምፕ በጣም ትንሽ ወይም 
ምንም ግብር ለመንግሥት እንዳልከፈሉ በመግለጽ፣ 
ሲሉ እንደነበረው ተቋሞቻቸው ትርፋማ ሳይሆኑ 
ከፍተኛ ኪሳራ እንደገጠማቸው አመልክቷል። 
በተጨማሪም ትራምፕ ቢሊየነር ቢሆኑም በ2017 
(እአአ) የከፈሉት ታክስ 750 ዶላር ብቻ ነው ብሏል።

ከዚህም በኋላ ዲሞክራቶች በ2019 (እአአ) 
የአገሪቱን የተወካዮች ምክር ቤት በበላይነት 
ሲቆጣጠሩ በፕሬዝዳንቱ የግብር ጉዳይ ላይ ክትትል 
ማድረግ ጀምረዋል። ጉዳዩም ጠቅላይ ፍርድ ቤት 
ድረስ ሄዶ ሰነዶቹ ይፋ እንዲሆኑ ከተፈቀደ በኋላ 
መርማሪ ኮሚቴው የመጨረሻውን ውሳኔ ሰጥቷል።

ሪፐብሊካኖች የሰነዶቹን ይፋ መሆን አጥብቀው 
የተቃወሙ ሲሆን፣ ዓርብ የትራምፕ የግብር 
ሰነዶች ይፋ እንዲሆኑ የተደረገው ሪፐብሊካኖች 
የሕዝብ ተወካዮች ምክር ቤትን ተቆጣጥረው ሥራ 
ከመጀመራቸው በፊት ነው። ይህም ፓርቲው ጉዳዩን 
ለማዳፈን የነበረውን ዕድል አደናቅፎበታል ሲል 
ቢቢሲ ዘግቧል።

የፍ/ባለመብት አቶ ሊቪዮ ኢሶ ሉዊጅ የፍ/ባለዕዳዎች እነ አቤል ሊቪዮ ኢሶ 1ኛ አቤል ኢቪዮ ኢሶ 2ኛ 
አቶ ሄኖክ ከበደ ደስታ መካከል ስላለው የፍ/ብሔር ክርክር ጉዳይ ተከሣሾች መከሰሳችሁን አውቃችሁ 
ለ08/05/2015 ዓ.ም. በ3፡30 ሰዓት የተቀጠረ መሆኑን አውቀው ፌ/ከ/ፍ/ቤት ልደታ ምድብ 5ኛ ፍ/
ብሔር 5ኛ ፎቅ ቢሮ ቁጥር 505 ቀጥታ ክስ ችሎት እንዲቀርቡ ፍ/ቤቱ አዟል፡፡ የማይቀርቡ ከሆነ 
ጉዳዩ በሌሉበት ታይቶ የሚወሰን መሆኑን እንገልጻለን፡፡

የፌዴራል ከፍተኛ ፍርድ ቤት
በከሳሽ የፌ/ጠ/ዐ/ሕግ እና በተከሳሾች 1. ሓምዛ ዑስማን አሊ  2. አልዩ መሐመድ ሰዒድ መካከል 
በፌ/መ/ደ/ፍ/ቤት ልደታ ምድብ 5ኛ ገ/7/ወ ችሎት ባለው ኮንትሮባንድ  ክርክር ጉዳይ ተከሳሽ 
በ4/05/2015 ዓ.ም. በ3፡30 ሰዓት ላለው ቀጠሮ በችሎት እንዲቀርቡ ፍ/ቤቱ አዟል። ተከሳሽ በቀጣይ 
ቀጠሮ ባይቀርቡ ግን በሌሉበት ፍርድ እንደሚሰጥ ተገልጾ የጋዜጣ ጥሪ እንዲደረግላቸው ፍርድ ቤቱ 
አዟል፡፡

የፌዴራል መጀመሪያ ደረጃ ፍርድ ቤት

በከሳሽ የፌ/ጠ/ዐ/ሕግ እና በተከሳሽ ዋ/ሳጅን መንበር ዘውዴ ወንድይፍራው መካከል ስላለው የወንጀል 
ክርክር ጉዳይ ክሱን ለመስማት ለጥር 09 ቀን 2015 ዓ.ም. ስለተቀጠረ ተከሳሽ ዋ/ሳጅን መንበር ዘውዴ 
ወንድይፍራው በተጠቀሰው ቀነ ቀጠሮ በ4፡00 ሰዓት ፌ/ከ/ፍ/ቤት ቃሊቲ ምድብ 3ኛ ወንጀል ችሎት 
እንዲቀርቡ ነገር ግን በተጠቀሰው ቀነ ቀጠሮ ካልቀረቡ ጉዳዩ በሌሉበት እንደሚቀጥል እንዲያውቁ 
ሲል ፍ/ቤቱ አዟል፡፡

የፌዴራል ከፍተኛ ፍርድ ቤት

አመልካች አቶ ተስፋይ መዝገቦ ንጉሰ እና ተጠሪ ወ/ሮ መብራት ሃድራ ንጉሰ መካከል ስላለው የፍ/
ብሄር ክርክር ጉዳይ ተጠሪ/ተከሳሽ ወ/ሮ መብራት ሃድረ ንጉሰ በ03/05/2015 ዓ.ም. በ4፡00 ሰዓት ላይ 
በሬጅስትራር መልስ በፅሁፍ እንዲያቀርቡ እንዲሁም ለ04/05/2015 ዓ.ም. በ3፡30 ሰዓት በችሎት 
ለክስ መስማት የፌ/መ/ደ/ፍ/ቤት አዲስ ከተማ ምድብ አዲስ ከተማ ፍ/ብሄር ችሎት አዟል፡፡ ከሳሽ/
የአመልካች ክስ ከሬጅስትራር ፅ/ቤት ከቀጠሮ ቀን በፊት ቀርበው እንዲወስዱ እናሳስባለን፡፡

የፌዴራል መጀመሪያ ደረጃ ፍርድ ቤት

የባለንብረት ስም ወንድምአገኝ ሀይሌ ይግለጡ ሰሌዳ አአ 03-01-A78352 የተሽከርካሪው  ዓይነት  
አውቶቡስ ከ11 የበለጠ መቀመጫ የሻንሲ ቁጥር JTGFB518101075227 ሞዴል HZB50L-BGMSSV 
የሞተር ቁጥር 1HZ-0835148 የሊብሬ ቁጥር 337142 ከላይ የተጠቀሰው የተሽከርካሪ ባለንብረት 
የባለቤትነት ማረጋገጫ ደብተር /ሊብሬ ጠፋብኝ ብለው 18/4/2015 አመልክተዋል፡፡
የባለቤትነት መታወቂያ ደብተሩን ወድቆ ያገኘ ወይንም በሌላ ምክንያት ይዤዋለሁ የሚል ይህ 
ማስታወቂያ ከወጣበት ቀን ጀምሮ በ15 ቀን ውስጥ የፍ/ቤት ማሳገጃ ትዕዛዝ እንዲያቀርቡ እያስታወቅን፣ 
በተባለው ጊዜ ገደብ ውስጥ ካልቀረቡ ለአመልች ተለዋጭ ሊብሬ ወይንም መታወቂያ ደብተር የምንሰጥ 
መሆኑን እናስታውቃለን 

በአዲስ አበባ ከተማ አስተዳደር የአሽከርካሪና ተሽከርካሪ ፈቃድና ቁጥጥር 
ባለሥልጣን ጉለሌ ቅርንጫፍ ጽ/ቤት

በከሳሽ ኢትዮ ቴሌኮም እና በተከሳሾች 1ኛ አቶ ተክሉ ሽፈራው 2ኛ አቶ ካሳሁን ሀብቴ መካከል 
ስላለው የፍትሐብሄር ክርክር ጉዳይ ከሳሽ ፍ/ቤቱ በሰጠው ትዕዛዝ ተከሳሽ በፌ/መ/ደ/ፍ/ቤት የንግድና 
ኢንቨስትመንት ምድብ 2ኛ ባ/ኢንሹራንስ ችሎት እየታየ መሆኑን በዚህ ማስታወቂያ ጥሪ አውቀው 
መልሱን በጽሁፍ በ02/05/2015 ዓ.ም. በ4፡00 ሰዓት በሬጅስትራር በኩል እንዲያቀርቡ እና ክስ 
ለመስማት በ05/05/2015 ዓ.ም. በ4፡50 ሰዓት ችሎት እንዲቀርቡ ፍ/ቤቱ አዟል፡፡ 

የፌዴራል መጀመሪያ ደረጃ ፍርድ ቤት

የባለንብረት ስም  ወንድወሰን ጫላ በዳዳ የሰሌዳ ቁጥር አአ 02-01-B72862 የተሽከርካሪው 
አይነት አውቶሞቢል የሻንሲ ቁጥር TMAJE81BHMJ024816 ሞዴል TUCSON የሞተር ቁጥር 
G4FULZ015766 የሊብሬ ቁጥC 322526 ከላይ የተቀሰው የተሽከርካሪ ባለንብረት የባለቤትነት 
ማረጋጫ ደብተር /ለብሬ ጠፋብኝ ብለው 17/4/2015 አመልክተል፡፡ 
የባለቤትነት መታወቂያ ደብተሩን ወድቆ ያገኘ ወይንም በሌላ ምክንያት ይዤዋለሁ የሚል ይህ 
ማስታወቂያ ከወጣበት ቀን ጀምሮ በ15 ቀን ውስጥ የፍ/ቤት ማሳገጃ ትዕዛዝ እንዲያቀርቡ እያስታወቅን፣ 
በተባለው ጊዜ ገደብ ውስጥ ካልቀረቡ ለአመልች ተለዋጭ ሊብሬ ወይንም መታወቂያ ደብተር የምንሰጥ 

መሆኑን እናስታውቃለን 
በአዲስ አበባ ከተማ አስተዳደር የአሽከርካሪና ተሽከርካሪ ፈቃድና ቁጥጥር ባለሥልጣን 

አራዳ ቅርንጫፍ ጽ/ቤት

የባለንብረት ስም ደሳለኝ መናጋ አብቹ የሰሌዳ ቁጥር አአ 03-01-B06071 የተሽከርካሪው አይነት ደረቅ 
ጭነት ከ11 ኩንታል ያነሰ የሻንሲ ቁጥር DA52V-224807 ሞዴል GD-DA52V የሞተር ቁጥር F6A- 
የሊብሬ ቁጥር 239257 ከላይ የተጠቀሰው የተሽከርካሪ ባለንብረት የባለቤትነት ማረጋጫ ደብተር /
ሊብሬ ጠፋብኝ ብለው 19/4/2015 አመልክተዋል፡፡ የባለቤትነት መታወቂያ ደብተሩን ወድቆ ያገኘ 
ወይንም በሌላ ምክንያት ይዤዋለሁ የሚል ይህ ማስታወቂያ ከወጣበት ቀን ጀምሮ በ15 ቀን ውስጥ የፍ/
ቤት ማሳገጃ ትዕዛዝ እንዲያቀርቡ እያስታወቅን፣ በተባለው ጊዜ ገደብ ውስጥ ካልቀረቡ ለአመልካች 
ተለዋጭ ሊብሬ ወይንም መታወቂያ ደብተር የምንሰጥ መሆኑን እናስታውቃለን 

በአዲስ አበባ ከተማ አስተዳደር የአሽከርካሪና ተሽከርካሪ ፈቃድና ቁጥጥር 
ባለሥልጣን ለሚ ኩራ  ቅ/ጽ/ቤት

አዲስ አበባ አስተዳደር

ነፃ ሃሳብ
ፖለቲካ እና ልዩ ልዩ 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ 

የደቡብ ኤፍ ኤምን ከባልደረቦቻቸው ጋር በመሆንም አቋቁመዋል። በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት 

አገልግለዋል።  ከአአዩ በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ 

እያሉ ባጋጠማቸው ድንገተኛ ህመም ተስተጓጉሏል።  ጥልቅ ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት 

ይታወቃሉ።  

የሰላም ስምምነቱ ዋስትና ራሳችን ነን
በሰው ልጆች ታሪክ በእልቂታቸውም ሆነ 

በአውዳሚነታቸው የሚታወቁት የ1ኛውም ሆነ 
የ2ኛው የዓለም ጦርነቶች እንዲሁም ከዚያ በፊትና 
በኋላ የተካሄዱ ዘግናኝ ጦርነቶች የተቀሰቀሱት 
በቀላሉ መሆኑን የታሪክ ድርሳናት ያትታሉ። ሆኖም 
መውጫቸው ማለት ወደ ሰላም መምጣቱ እጅግ 
ፈታኝና ውስብስብ ነው። የጦርነቱ ተዋንያን በሰላም 
ስምምነቱ የገቡትን ቃል ለመፈጸም የሚያሳዩት 
ማመንታትና እግር ጉተታ ለሰላም ስምምነቱ ሳንካ 
ይፈጥራል። የሰላም ስምምነቱ ሀቀኛ ሳይሆን ሲቀርና 
ለጊዜ መግዣ ታስቦ ሲደረግ አይደለም ሰላም ማስፈን 
ጦርነቱን ማስቆም አይቻልም። በሰላም ስምምነቱ 
ትግበራ ሕዝብ በቀጥታና በባለቤትነት ካልተሳተፈም 
የመጽናቱ ጉዳይ አጠያያቂ ይሆናል።

 የኮሎምቢያ አማጽያንና የኮሎምቢያ መንግስት 
ስምምነቶችን እና የእስራኤልና የፍልስጤም ተደጋጋሚ 
ስምምነቶችን በአብነት ማንሳት ይቻላል። በፕሪቶርያ 
በሕወሓትና በፌደራል መንግስት የተደረሰው የሰላም 
ስምምነት ግን ከተጠበቀውና ከተገመተው በላይ 
እየተፈጸመ ይገኛል። ከሰላም ስምምነቱ ወዲህ 
ኮማንዶዎች በሽሬ ተገናኝተው መምከራቸው በተለይ 
በያዝነው ሳምንት በአፈ ጉባኤ ታገሰ ጫፎ የተመራ 
የሚንስትሮች ፣ የሀገራዊ ምክክር ኮሚሽነሮች ፣ የዋና 
ስራ አስፈጻሚዎች ልዑክ በመቀሌ ተገኝቶ በሰላም 
ስምምነቱ ሒደት ከሕወሓት አመራሮችና ከሕዝብ 
ጋር መምከሩ ፤ በቅርቡ በኢትዮጵያና በትግራይ 
የጦር አዛዦች በኬንያ በተደረሰው ስምምነት መሰረት 
የአፍሪካ ህብረት የክትትል፣ ማረጋገጥ እና ማሟላት 
ኮሚቴ ተቋቁሞ የመጀመሪያ ስራው በትግራይ ኣጉላዕ 
ተገኝቶ የትግራይ ሰራዊት የከባድ መሳሪያ ትጥቅ 
የተሰበሰበበት አካባቢ ጎበኝተዋል። እነ ኦሊሴጎን 
ኦባሳንጆም በመቀሌ ተገኝተው ሂደቱን መከታተላቸው 
በወሳኝ መታጠፊያነት ሊወሳ ይችላል።

  ከሁሉም በላይ ግን የፕሪቶርያውን የሰላም 
ስምምነት ተከትሎ የፌደራል መንግስት የዕለት ደራሽ 
እርዳታንና መድኃኒትን ያለገደብ ማቅረቡ ፤ መጀመሪያ 
የኢፌዴሪ የመከላከያ ኃይል በደረሰባቸው የትግራይ 
ከተሞች የመብራት ፣ የስልክ ፣ የባንክ አገልግሎት 
ለማስጀመር ሌት ተቀን መትጋቱ ፤ ወደ መቀሌ 
የኢትዮጵያ የአየር መንገድ በረራ መጀመሩ ከነገ 
ሰኞ ጀምሮ ደግሞ ወደ ሽሬ እንደሚያቀና መነገሩ፤ 
የጤና ተቋማትን ስራ ለማስጀመር እየተደረገ ያለው 
ርብርብ የሰላም ሂደቱን የቀደመ እምርታ ተደርጎ 
ሊወሰድ ይችላል። አንድምታው ግን ከዚህም የላቀ 
ነው። ላለፉት ሁለት አመታት በጦርነት ላይ የነበረው 
ሕዝብ የሰላም ስምምነቱን ፍሬ ወዲያው ወዲያው 
እንዲያጣጥም ያደረገ እርምጃ ስለሆነ የጦርነትንና 
የሰላም ልዩነትን በተግባር ከመግለጡ ባሻገር ሕዝቡን 
ከሰላም ስምምነቱ ጎን እንዲቆም ያደረገ እና የሰላም 
ስምምነቱ ሳይሸራረፍ በሙላት እንዲፈጸም የላቀ 
አስተዋጾም ይኖረዋል። 

ከዚህ በተጨማሪ የፌደራል መንግስት በሁሉም 
ኮሪደሮች እርዳታ በስፋት እያቀረበ መሆኑ፣ 
የኢትዮጵያ የኤሌክትሪክ ኃይል አገልግሎት፣ ኢትዮ 
ቴሌኮም ፣ የኢትዮጵያ ንግድ ባንክና የኢትዮጵያ አየር 
መንገድ አገልግሎታቸውን ተደራሽ ማድረጋቸው 
ከሰላም ስምምነቱ ባሻገር የትግራዋይን ልብና ልቦና 
የመማረክ እምቅ አቅም አለው። የሰላም ስምምነቱ 

ዋስትና ኦባሳንጆ ፣ ኡሁሩ ወይም የአፍሪካ ሕብረት 
አልያም አሜሪካና የአውሮፓ ሕብረት ሳይሆኑ 
የሰላም ስምምነቱ ዋስትና የትግራይ ክልል ሕዝብና 
የኢትዮጵያ ሕዝብ ነው። ሆኖም የትግራዋይን 
ልብና ልቦና ለማሸነፍ ከሚደረገው ጥረት ባልተናነሰ 
የተቀረውን የኢትዮጵያ ሕዝብ ልብ ለማሸነፍም ስለ 
ሰላም ስምምነቱና ስለ አፈጻጸም ሒደቱ ከስር ከስር 
ማስገንዘብ በተለይ የአማራና የአፋር ሕዝብ ደግሞ 
የጦርነቱ ግንባር ቀደም ገፈት ቀማሽ ስለሆኑ በሂደቱ 
ግንባር ቀደም ተሳታፊና የሰላም ስምምነቱ ባለቤት 
ሊሆን ይገባል።

ክቡር ጠቅላይ ሚንስትር ዐቢይ ወደ መሪነት 
ከመጡበት ሰዓት አንስቶ ይህ ጦርነት እንዳይቀሰቀስ 
ሕወሓትን ለማግባባት ያላደረጉት ጥረት የለም። 
ከባዕለ ሲመታቸው የፓርላማ የመጀመሪያ ንግግር 
እስከ ጥቅምት 24 ቀን 2013 ዓ.ም የሰሜን ዕዝ 
ክህደትና ጥቃት ድረስ ልዩነቱ በሰላም ይፈታል 
የሚል ተስፋ ነበራቸው። በዚሁ ቀን ምሽት ሳይቀር 
ከክልሉ ርዕሰ መስተዳድር በስልክ የክልሉን ኢኮኖሚ 
ለማነቃቃት ስለተያዙ እቅዶች ከተወያዩ በኋላ አዲሱን 
የብር ኖት ለማድረስና አሮጌውን ብር ለማምጣት 
ሁለት የኢትዮጵያ አየር መንገድ አውሮፕላኖች ምሽት 
መቀሌ አርፈዋል። 

ይህ በመንግስት በኩል የነበረን የሰላም ፍላጎት 
ያሳያል። ጠቅላይ ሚንስትር ዐቢይ ለሰላም ካላቸው 
ቁርጠኝነትና ጦርነት ምን ያህል አስከፊ እንደሆነ 
በውትድርና ሕይወታቸው ጠንቅቀው ስለሚያውቁት፤ 
ጓደኞቻቸውንና ወንድማቸውን ስለነጠቃቸው ፤ 
ጦርነት የሀገርን ኢኮኖሚ ምን ያህል እንደሚያወድም 
አበክረው ስለተገነዘቡና ፤ የትግራይ ሕዝብም ጦርነት 
ይበቃዋል በሚል እምነትና የጦርነት ነጋሪት የሚጎስሙ 
ኃይሎች የድሀን ልጅ የእሳት ራት ያደርጋሉ እንጂ እነሱ 
አይዋጉም በማለት ለትግራይም ሆነ ለሌሎች ሕዝቦች 
ደህንነት ሲሉ እስከ መጨረሻው ሰዓት ሆደ ሰፊነትንና 
ትዕግስትን መርጠዋል። 

ክቡር ጠቅላይ ሚንስትር አይደለም ጦርነትን 
ተራ ግጭት እንኳ ለመከላከል ሲሉ ለያዥ ለገናዥ 
አስቸገርው እያለ ከዛሬ ነገ ይለወጣሉ ፣ ይመከራሉ፣ 
ይዘከራሉ  ሲሉ በሆደ ሰፊነትና አንዳንድ ጊዜም 
አይተው እንዳላዩ በማለፋቸው መንግስታቸው 
እንደደካማ በመታየቱ ሸላዩና አቅራሪታው ተበርክቶ 
ነበር። የታጠቁ ኃይሎች “ማን የማንን ትጥቅ 
ያስፈታል !? “ እስከሚል እብሪት ደረሰው ነበር። 
ሸኔ በምዕራብ ኦሮሚያ ፣ በቦረና ፣ በጉጂ ዞኖችና 
በሌሎች የክልሉ ከተሞች በኦሮሞና  በአማራ ሕዝቦች 
ላይ ለማየት የሚዘገንን ለመስማት የሚሰቀጥጥ 
ጭካኔ የተሞላበት ግፍ ፈጽመዋል። መንግስት የለም 
የሚለውን ጀብደኝነት ጨምሮ  ሕገ መንግስቱን 
በኃይል እስከመናድ በመንቀሳቀስ የመጨረሻውን ቀይ 
መስመር እስኪያልፉ ታግሰዋል።

ክቡር ጠቅላይ ሚንስትር ሀገሪቱን ከጠብመንጃ 
አዙሪት ለማውጣትና ከዚህ ቀደም የነበሩ ገዥዎች 
ያልሄዱበትን የሆደ ሰፊነትና ቁጭ ብሎ የመነጋገር 
መንገድ በመምረጣቸው በልኩ እውቅና ሊሰጣቸውና 
አብዛኛው ዜጋ ከጎናቸው ሊቆም ሲገባ መንግስታቸው 
በልፍስፍስነት ከመወቀሱ ባሻገር ፓርቲያቸውም 
ሆነ እሳቸው ቁጥሩ ቀላል ያልሆነ ደጋፊያቸውና 
ተከታያቸው ብዥታና ድንጋሬ ላይ እንዲወድቁ 

አድርጓል። ይሁንና የጥቅምት 24ቱን ታላቅ ክህደት 
ተከትሎ የሕግ የበላይነትን ለማስከበር ግንባር ድረስ 
መዝመታቸው፤ የሀገር ህልውናን ለማስቀጠል ያሳዩት 
ቁርጠኝነት እና ሰራዊቱ ከተፈጸመበት ታሪክና 
ትውልድ ይቅር ከማይለው ክህደት በኋላ ሞራሉና 
ወኔው አንሰራርቶ በእልህና በቁጭት ተነሳስቶ የሀገሩን 
ህልውናና የግዛት አንድነት በማስከበሩ ሒደት 
በነበራቸው ሚና በሕዝቡ ዘንድ መልሰው ሞገስ 
ማግኘት ችለዋል። 

የሀገራችንን ፖለቲካና ታሪክ እንደ አዲስ 
የሚበይን፤ የሀገሪቱን ህልውና በጽኑ መሰረት ላይ 
የሚያኖር እና መጻኢ እድሏን ወገግ የሚያደርገው 
ይህ አንጸባራቂ ድል የተመዘገበው በእሳቸው እና 
በየደረጃው ያለው ወታደራዊና ሲቪል አመራር 
የተንሰላሰለና የተቀናጀ ብልህ አመራር በመስጠቱ 
ነው። የዓለም ታሪክ እንደሚያስታውሰን ጦርነትና 
የቀውስ ጊዜ የሀገራት መሪዎች ተቀባይነት የሚወሰነው 
ጦርነቱ በመሩበት ስልትና ባስመዘገቡት ድልና ቀውሱን 
በፈቱበት አግባብ ነው። 

ከዚህ አንጻር ክቡር ጠቅላይ ሚንስትሩ ሆኑ 
ሰራዊቱ በአብዛኛው ኢትዮጵያዊ ዘንድ አድናቆት 
አትርፈዋል። በአራቱም የሀገሪቱ ማዕዘናት ሕዝቡ 
ያለ ልዩነት ደጀንነቱን ማረጋገጡ ለዚህ ጥሩ ማሳያ 
ነው። ከፍ ብዬ ለማንሳት እንደሞከርሁት እሳቸውም 
ሆኑ መንግስታቸው ለሰላም ፣ ለሆደ ሰፊነት ፣ 
ተቀራርቦ ለመነጋገርና ሀገሪቱም ሆነ የትግራይ 
ሕዝብ ጦርነት ይበቃቸዋል በማለታቸው ያጡትን 
ተቀባይነትና ተከታይ ብቻ ሳይሆን ዳር ቆመው 
ለውጡን በመጠራጠር ያዩ የነበሩትን ሳይቀር 
አቋማቸውን እንደገና እንዲመረምሩ አድርጓቸዋል። 
የሕግ የበላይነትን የማረጋገጥና የህልውና ዘመቻው 
በአንጸባራቂ ድል ቢጠናቀቅም የትግራዋይን ልብና 
አእምሮ በፍቅር ለመማረክ የተደረገው ጥረት አጥጋቢ 
ስላልነበረ የተገኘውን ወታደራዊ ድል ማጽናት 
አልተቻለም። አሁንም ያለፈው ስህተት እንዳይደገምና 
የሰላም ስምምነቱን ወደ ተሟላ ምክክርና እርቅ 
ለማሸጋገር የትግራዋይን ልብ መማረክ ላይ ጠንክሮ 
መስራት ይጠይቃል። 

ፈጣሪ ከብልቶቻችን ሁሉ ያስቀደመው ልባችንን 
ነው። እንደ ፈሪሳውያንና ሰዱቃውያን ሁሉ አንድ 
የሕግ አዋቂ ፈጣሪን ሊፈትነው ፤ “ መምህር ሆይ ፥ 
ከሕግ ማንኛይቱ ትእዛዝ ታላቅ ናት? ብሎ ጠየቀው። 
“ፈጣሪም በታላቁ ቅዱስ መጽሐፍ ማቴዎስ 22 ÷ 37 _ 
38 ላይ እንዲህ ሲል ይመልስለታል ፤ “ ጌታ አምላክህን 
በፍጹም ልብህ በፍጹም ነፍስህም በፍጹም አሳብህም 
ውደድ ። ታላቂቱና ፊተኛይቱ ትእዛዝ ይህች ናት። “ 
በዚህ ታላቅና ቀዳሚ ትዕዛዝ እየሱስ ክርስቶስ ከነፍስም 
ሆነ ከአሳብ በፊት ልብን እንዳስቀደም እንረዳለን። 

የ32ኛው የአሜሪካ ፕሬዝዳንት የፍራንክሊን 
ዴሎን ሮዝቬልት ባለቤትና ቀዳማይ እመቤት 
ኤሌንኖር ሮዝቬልት ፤ ሮዝቬልትን ጨምሮ የበርካታ 
ፕሬዝዳንቶች አማካሪና ሊቅ የነበረውን በርናንድ 
በሩክ ፤ “ አእምሮዬና ልቤ በሀሳብ ቢለያዩ ማንኛውን 
ልከተል !? “ ስትል ትጠይቀዋለች ፣ እሱም ያለምንም 
ማወላወል ፣” ልብሽን ተከተይ “ ሲል ይመልስላታል። 
እነዚህ መንፈሳዊና አለማዊ ዋቢዎች ልብ በሰው ልጅ 
ዘንድ ያለውን ከፍ ያለ ስፍራ ያሳያል። በነገራችን 
ላይ ይህ የሰላም ስምምነት ሁለት ግንባሮች አሉት። 

የመጀመሪያው ሀሰተኛ፣ የተዛባና በሴራ ኀልዮት 
የተለወሰና የተበረዘ መረጃ የሚነዛው መደበኛና 
ማህበራዊ ሚዲያ ሲሆን ፤ ሁለተኛው ግንባር ደግሞ 
ከ50 አመት በላይ የተዘራው የተሳሳተ ትርክት 
ያሸፈተውን የትግራዋይን ልብ መማረክ ነው። 

በዲፕሎማሲው መልክዓ ከ30 አመታት ወዲህ 
ብቅ እንዳለ የሚነገርለት የመማረክ ወይም የማግባባት 
ጥረት (የሶፍት ፓወር) መንግስታት እንዴት በሌሎች 
ሀገራት ላይ ተፅዕኖ እንደሚያሳድሩ ለመረዳት 
የማይተካ ሚና እንዳለው መስከረም መግቢያ ላይ 
ለንባብ የበቃው “ ፎሪን ፓሊሲ “ መጽሔት ያትታል ። 
አሜሪካዊው የፖለቲካ ሳይንቲስት ጆሴፍ ኔይ ፤ ሶፍት 
ፓወር አንድ ሀገር በምትከተለው የፖለቲካ ስርዓት ፤ 
ፖሊሲ ፣ እሴቶች እንዲሁም በሲቪል ማህበረሰቧና 
በባህሏ አማካኝነት ሀገራትን የመማረክና የመሳብ 
ዲፕሎማሲያዊ ሀቲት ነው።

የሕዝቦችን አእምሮና ልብ በመማረክ (አትራክሽን) 
ላይ የተመሰረተ የዲፕሎማሲ አይነት ነው። ሀርድ 
ዲፕሎማሲ ከዚህ በተቃራኒው ወታደራዊ ኃይልንና 
ጉልበትን የሚጠቀም ነው። አሜሪካ የሳዳምን 
በማስከተል የታሊባንን አገዛዞች በጦር ሜዳ ማንበርከክ 
ብትችልም ፤ የኢራቃውያንንና የአፍጋኒስታውያንን 
ልብና አእምሮ መማረክ ላይ ባለመስራቱ ተልዕኮውን 
ሙሉ በሙሉ ሊያሳካና ግቡን ሊመታ አልቻለም። 
ሶፍት ፓወር ምን ያህል ወሳኝ ሚና እንዳለው ከዚህ 
መረዳት ይቻላል። የአሜሪካ ዴሞክራሲ፣ እሴቶች ፣ 
ኢኮኖሚያዊ ብልጽግና ፣ የሰላም ጓድ ፣ ዩኤስኤይድ፣ 
ሆሊውድ ፣ የትምህርት ተቋማት ሙዚቃው ፣ 
ወዘተረፈ የሀገራትን ልብና አእምሮ መማረኪያ የሶፍት 
ፓወር አካል ናቸው።

                    እንደ መውጫ
ክቡር ጠቅላይ ሚኒስትር ዐቢይ የመጀመሪያውን 

የወይራ ዝንጣፊ ሀገር እየተመለከተና እያዳመጠ 
በግልፅ የላኩት በመጋቢት 24 ቀን ፣ 2010 ዓ.ም 
በፓርላማ የበዓለ ሲመት ንግግራቸው ነበር። ስለ 
ሕወሓት/ኢህአዴግ ኃጢያት ተሸካሚ ሆነው 
የኢትዮጵያ ሕዝብን ይቅርታ ጠይቀው ነበር። ከዚያ 
በኋላም በተገኘው አጋጣሚ ሁሉ ስለሰላም ፣ እርቅና 
አካታችነት ያላነሱበት ጊዜ አልነበረም።

ይህ ጽኑ አቋማቸው እሳቸውንም ፓርቲያቸውን 
ውድ ዋጋ አስከፍሏል። ለውጡ ግለቱን ጠብቆ 
እንዳይሄድ ተፅዕኖ እስከማሳደርና ለሴራ ፖለቲካ 
እንዲጋለጥ በር እስከመክፈት ደርሶ ነበር። የአስቸኳይ 
ጊዜ አዋጅ መረጃ ማጣሪያ በዚያው ሰሞን ይፋ 
ባደረገው ሰነድ ጠቅላይ ሚኒስትር ዐቢይ አሕመድ 
ክልሉ በልማትና በሰላም ላይ እንዲያተኩር 
በተደጋጋሚ መክረዋል። ዘክረዋል። 

ሕወሓት በተደጋጋሚ በሰላማዊ መልኩ 
እንዲንቀሳቀስና ለውጡን ለትግራይ ሕዝብ ሰላም 
እንዲጠቀምበት ይፋዊ ሊባሉ የሚችሉ ወደ 20 
የሚጠጉ የሰላም ጥሪዎች ተደርገዋል። ይህ መንግስት 
ትላንትም ዛሬም ለሰላም የነበረውን መሻት ፍንትው 
አድርጎ የሚያሳይ ነው። የዛሬው ሰላም የዚህ 
ያልተቋረጠ የሰላም ጥረት አካል ነው። መንግስት 
ከሰላም ስምምነቱ ጎን ለጎን የጀመረውን የትግራይን 
ሕዝብ ልብና አእምሮ የመማረክ ጥረት አጠናክሮ 
በመቀጠል የሰላም ስምምነቱን ማጽናት ይጠበቅበታል።

ሻሎም አሜን፡፡

ስፖርት
አለማየሁ ግዛው

‹‹ከፔሌ በፊት እግር ኳስ ስፖርት ብቻ ነበር፤ እሱ ግን 
ወደ ጥበብ እና መዝናኛነት ቀየረው›› ይህን ያለው የወቅቱ 
ብራዚላዊው ኮከብ ኔይማር ጁኒየር ነው፡፡ በእርግጥም እግር 
ኳስ አሁን የሚታወቅበት ውብ መልኩን ያገኘው ፔሌ ከተሰኘው 
ቅመም በኋላ ስለመሆኑ በርካቶችን ያስማማል፡፡ የደቡብ 
አሜሪካዊቷን አገር መለያ እግር ኳስ እንዲሆን የመሰረት 
ድንጋይ ያኖረው ዘመን ተሻጋሪ የኳስ አርቲስት ወደማይቀረው 
ሞት ነጎደ። ከ64 ዓመታት በፊት በእግር ኳሱ ዓለም የፈነጠቀው 
ጸሃይ በመጨረሻም ከትናንት በስቲያ ምሽት ጠለቀ፡፡ 

ለስፖርቱ ሩቅ ለሆኑ ሰዎች ጭምር አዲስ ያልሆነው ፔሌ፤ 
የእግር ኳስ ስፖርት ምልክት፣ የብራዚላዊያን ሀብት፣ የስፖርቱ 
ከፍተኛ ግብ አስቆጣሪ፣ የዓለም ዋንጫ ጀግና፣ የ20ኛው ክፍለ 
ዘመን ምርጥ ተጫዋች ‹‹የእግር ኳስ ንጉስ›› ከሚል ክብር ጋር 
ኖሯል፡፡ በመጨረሻም ለዓመታት ሲታገለው የቆየው ህመሙ 
አሸንፎት በ82 ዓመቱ አርፏል፡፡ ያሳመራት እግር ኳስም እነሆ 
ሃዘን ተቀምጣለች፤ የፊፋው ፕሬዚዳንት ጂያኒ ኢንፋንቲኖም 
‹‹ለእግር ኳስ አሳዛኙ ቀን ነው፤ የምንጊዜውም ምርጡ ተጫዋች 
ስለተለየም መላው ዓለም ሀዘን ላይ ነው›› ሲሉ ከባዱን የሀዘን 
ስሜት ገልጸውታል።

ጥበበኛው ተጫዋች ‹‹ፔሌ›› በመላው ዓለም የሰዎች እና 
የስፖርት ስፍራዎች መጠሪያ ለመሆን ይብቃ እንጂ ሙሉ 
ስሙ ኤዲሰን አራንቴስ ዶናሲሚንቶ ይሰኛል፡፡ እአአ ጥቅምት 
23/1940 በብራዚል ትሬስ ኮራኮስ ፍጹም ድህነት በነገሰበት 
መንደር ውስጥ የተወለደው ፔሌ በልጅነቱ ፓይለት የመሆን 
ህልም የነበረው ቢሆንም በቤታቸው አቅራቢያ አውሮፕላን 
ተከስክሶ ፓይለቱና ተሳፋሪዎች ሕይወታቸው ሲያልፍ 
መመልከቱን ተከትሎ ህልሙን ለመቀየር ወሰነ፡፡ አባቱ 
ጆኣኦ ራሞስ ዶ ናሲሚንቶ ፕሮፌሽናል እግር ኳሰ ተጫዋች 
ነበሩና ወደዚያው አማተረ፡፡ በወቅቱ በብራዚል የቤት ውስጥ 

ዘመን አይሽሬው የእግር ኳስ ንጉሱ-ፔሌ

እግር ኳስ (ፉትሳል) ተወዳጅ ስፖርት በመሆኑ የሊስትሮ 
ሳጥኑን ጥሎ የሕይወቱ ጥሪ ወደ ሆነው እግር ኳስ አማትሮ 
ችሎታውን እንዲያወጣና ተሰጥኦውን እንዲያዳብር አስተዋጽኦ 
አድርጎለታል፡፡ የማንጠባጠብ፣ አታሎ የማለፍ፣ ፍጥነትና 
የግብ አስቆጣሪነት ብቃቱ የሕዝቡን ትኩረት ሲያስገኝለት 
ለኮኮብነትም በይበልጥ አነሳስቶታል፡፡   

ይህ እንደ እግር ኳስ በዓለም ሕዝብ ሁሉ ተወዳጅ የሆነ 
የስፖርቱ ፈርጥ በተለይም በብራዚላውያን ዘንድ የተለየ ክብር 
ቢሰጠው አይገርምም። ስፖርት ብዙም ትኩረት በማይሰጠው 
ዘመን ተፈጥሮ አገሩን በእግር ኳስ ምትሃቱ ከተሸናፊነትና 
የበታቸኝነት ስሜት ፈንቅሎ በማውጣት የአሸናፊነት ልቦና 
አላብሷል። ከእሱ በኋላ ለፈለቁ አያሌ ብራዚላውያን ከዋክብትም 

ምክንያት ሆኗል።
ፔሌ እግር ኳስን በተጫወተባቸው ዓመታት አስቸጋሪ 

ናቸው ተብሎ የሚታሰቡትን ክብረወሰኖች ማስመዝገብ 
ችሏል። እግር ኳስን በፊት መስመር አጥቂነት የተጫወተው ፔሌ 
በአጠቃላይ ለሀገሩና ለክለቦች 1ሺ363 ጨዋታዎችን አድርጎ 
1ሺ281 ግቦችን ከመረብ ማሳረፍ ችሏል፡፡ ይህም በጨዋታ 
በአማካይ ለአንድ ግብ የቀረበ ነው ማለት ይቻላል፡፡ በአራት 
የዓለም እግር ኳስ ዋንጫ በመሰለፍ ሶስቱን (እአአ በ1958፣ 
በ1962 እና በ1970) የዓለም ዋንጫዎችን በማንሳት ብቸኛው 
የእግር ኳስ ተጫዋች ነው፡፡ ፔሌ ከልጅነት እስከ ጎልማሳነት 
እድሜው ባገለገለው በክለቡ ሳንቶስ በ15 እንዲሁም በብራዚል 
ብሄራዊ ቡድን በ16 ዓመቱ በመሰለፍና የዓለም ዋንጫንም በ17 
ዓመቱ በማንሳት ታሪክ ሰርቷል፡፡ ሳንቶስም ለዚህ ውለታው 
በክለቡ አርማ ላይ የዘውድ ምልክት አስቀምጦለታል። ይህም 
ፔሌ የእግር ኳስ ንጉስ መሆኑን ለማስታወስ ታስቦ የተደረገ ነው።

ፔሌ በዓለም አቀፍ ውድድሮች ለብራዚል ብሔራዊ ቡድን 
97 ጎሎችን ሲያስቆጥር ለክለቡ ሳንቶስ ደግሞ 1ሺ88 ግቦችን 
ማስቆጠር ችሏል፤ እአአ በ1958ቱ የዓለም ዋንጫ የውድድሩ 
በዕድሜ ትንሹ ተጫዋች፣ በ1970 የውድድሩ ምርጥ ተጫዋች፣ 
በ1973 የደቡብ አሜሪካ ምርጥ ተጫዋች ተብሎ የክብር 
ካባ ደርቧል።  ከክለቡ ሳንቶስ ጋርም ስድስት የብራዚል ሊግ 
ዋንጫዎችን፣ ሁለት ኮፓ ሊበርታዶስ ዋንጫን፣ ሁለት የዓለም 
የአሸናፊዎች አሸናፊ ዋንጫን ማሳካት ችሏል፡፡
  ፔሌ ለሳንቶስ 18 ዓመታት ከተጫወተ በኋላ እአአ በ1975 
የኒውዮርክ ኮስሞስ ቡድንን ተቀላቀለ፡፡ ወደ አሜሪካ ከማቅናቱ 
በፊት ግን ፔሌ በብራዚላውያን እጅግ ተወዳጅና የአገር አርማ 
ተደርጎ ይቆጠር ስለነበረ አገሩ ብራዚል ወደ ሌላ አገር ተሸጦ 
እንዳይጫወት አግዳዋለች። ይህም በሌሎች ታላላቅ የዓለማችን 
ክለቦች አፍላ አቅሙን እንዳያሳይና በጥበቡም የሀብት ማማ ላይ 
እንዳይቀመጥ አድርጎታል። የማታ ማታ ግን ወደ አሜሪካ አቅንቶ 

በለጥሻቸው ልዑልሰገድ

ዕለተ ሰንበት 

ለልጆች

ሰላም ልጆች እንዴት ናችሁ ሳምንቱ እንዴት አለፈ? 
ሳምንቱ ያለፈው በትምህርት ነበር እንዳላችሁ እርግጠኛ 
ነኝ ምክንያቱም ጎበዝ ተማሪ ሳምንቱን የሚያሳልፈው 
በትምህርት ነው፡፡ እናንተ ደግሞ ጎበዝ ተማሪ እንደሆናችሁ 
አምናለሁ፡፡ ጎበዝ ተማሪ ትምህርቱን በአግባቡ ያጠናል፣ 
የቤት ስራውን ይሰራል እና የቤተሰብ ምክር ይሰማል፡፡ 
እናንተም እነዚህን ተግባራት ስለምታከናውኑ ጎበዝ ናችሁ 
ማለት ነው፡፡

ልጆች የትኛውም ሰው ሲፈጠር የራሱ የሆነ ልዩ ችሎታ 
ወይም ተሰጥኦ እንዳለው ታውቃላችሁ? እስቲ የናንተ 
ልዩ ችሎታ ምን እንደሆነና ያንን ችሎታችሁን ለማዳበርና 
በልምምድ ለማጎልበት ምን ያህል እየሰራችሁ እንደሆነ 
ለማሰተዋል ሞክሩ፡፡ ትምህርት ቤት ሄዶ የቀለም ትምህርት 
ከመከታተልና ጥሩ ውጤት ከማምጣት ባሻገር ችሎታችሁን 
ለይታችሁ ማወቅና ለማዳበር መስራት ይኖርባችኋል፡፡ ዛሬ 
የማስተዋውቃችሁ ባለብዙ ተሰጥኦንና በዓለም መድረክ 
ኢትዮጵያን ማስተዋወቅ የቻለውን የ12 ዓመት ታዳጊ 
ዳግማዊ ቴዎድሮስን ነው፡፡

ዳግማዊ ቴዎድሮስ በጊብሰን ትምህርት ቤት የ8ኛ 
ክፍል ተማሪ ነው፡፡ ዳግማዊ የብዙ ተሰጥኦዎች ባለቤት 
እና በትምህርቱም ጎበዝ ተማሪ ነው፡፡ ተሰጥኦዎቹ ምን ምን 
እንደሆኑ ልንገራችሁ፤ በዋናነት የእግር ኳስ ችሎታ አለው ከዛ 
በተጨማሪ ግን የልጆች መፅሀፍትን ይፅፋል፡፡ 

ገና የሶስት ወር ጨቅላ እያለ የዓለም ዋንጫ በየሀገሩ 
እየዞረ ይጎበኝ ነበርና ወደ ኢትዮጵያ ሲመጣ አባቱ ከዋንጫው 
ጋር ፎቶ አነሳው፡፡ ከዚያ በኋላ በ3 አመቱ በአሰግድ ተስፋዬ 
እግር ኳስ ፕሮጀክት ውስጥ ተቅፎ እግር ኳስ መሰልጠን 

ጀመረ፤ ያለው የኳስ ችሎታ ከእድሜ እኩዮቹ በላይ በመሆኑ 
አሁን ላይ የ12 አመት ታዳጊ ቢሆንም የሚጫወተው ግን ከ15 
አመት ልጆች ጋር ነው ፡፡ 

ከስምንት አመት በኋላ የዓለም ዋንጫ ድጋሚ ሊጎበኝ 
ወደ ኢትዮጵያ ሲመጣ እሱ የስምንት አመት ልጅ  ሆኖ 
ከዋንጫው ጋር ፎቶ ተነሳ፤ እናም ፎቶዎቹ መነጋገሪያ ሆኑ፡፡ 
ይህንን የተመለከ የዓለም የእግር ኳስ ፌዴሬሽን በፈረንጆች 
2018 ሩሲያ የተካሄደውን የዓለም ዋንጫ አራት ጨዋታዎችን 

እንዲመለከት ተጋበዘ፤ ከአራት አመት በኋላ በድጋሚ ዘንድሮ 
ኳታር ባዘጋጀችው የዓለም ዋንጫ ተጋባዥ ተመልካች 
በመሆን ወደ ኳታር በመጓዝ ለአንድ ወር የቆየውን ዝግጅት 
ለመመልከት ችሏል፡፡ 

ኳታር በተጓዘበት ወቅት ጨዋታዎችን ከመመልከት 
በተጨማሪ ከአባቱ ጋር በመሆን ኢትዮጵያን በተለያየ መንገድ 
የማስተዋወቅ ስራ ሰርተዋል፡፡ የእግር ኳስ ጨዋታዎችን 
ለመመልከት ስታዲየም በሚገቡበት ወቅት የተለያዩ የባህል 
ልብሶች ለብሰው በመግባት እንዲሁም ባገኙት አጋጣሚ 
ሁሉ ስለኢትዮጵያ ባህልና ሲላሏት ታሪካዊ ቅርሶች እንዲሁም 
ሊጎበኙ ስለሚገባቸው ታሪካዊ ቦታዎች በመንገር ሀገራቸውን 
ሲያስተዋውቁ ቆይተው ተመልሰዋል፡፡ 

ልጆች ዳግማዊ ከዓለም የእግር ኳስ ተጫዋቾች 
የክርስትያኖ ሮናልዶ አድናቂ ነው፡፡ ወደፊትም ለሊቨርፑል 
መጫወትና ልክ እንደሱ ጠንክሮ ሰርቶ የዓለም ምርጥ የእግር 
ኳስ ተጫዋችነት ሽልማትን መውሰድ ይፈልጋል፤ ለዛም 
እንዲረዳው ከትምህርቱ ጋር እንዳይጋጭበት እቅድ አውጥቶ 
የእግር ኳስ ልምምድ ያደርጋል፡፡ ያሰበው እንዲሳካለት አባቱ 
ሁሌም ካጠገቡ በመሆን ያግዘዋል፤ እሱም አባቱ የሚሰጠውን 
ሃሳቦች ወደ ተግባር በመለወጥ ካሰበበት ለመድረስ ዘወትር 
ይተጋል፡፡ "አባቴ ሁሌም ከጎኔ በመሆን በብዙ ነገር ያግዘኛል 
ላመሰግነው እፈልጋለሁ" ይላል ዳግማዊ ስለአባቱ ሲናገር፡፡ 

ዳግማዊ ከስፖርቱ ባሻገር በትምህርቱም ጎበዝ ተማሪ 
ነው ወደፊት ተምሮ ሜካኒካል ኢንጂነር በመሆን አዳዲስና 
ምቾት ያላቸው መኪናዎችን መፍጠር ይፈልጋል፡፡ የተለያዩ 
ከመኪና ጋር የተያያዙ ተንቀሳቃሽ ምስሎችን ያያል ስለመኪና 
የተፃፉ መፃህፍትን ያነባል፡፡ ልጆችዬ ዳግማዊ ስለመኪና 
ያለውን እውቀት ቢታዩ በጣም ነው የምትገረሙት፤ 
ስለእያንዳንዱ የመኪና ክፍል ጠንቅቆ ያውቃል፡፡ 

ልጆች ዳግማዊ የእንግሊዝኛ ቋንቋ ችሎታው አስገራሚ 

ነው፤ ይህንን ያዳበረው ደግሞ የተለያዩ የእንግሊዝኛ 
ቋንቋ መፃህፍትን በማንበብ ነው፡፡ የ12 አመት ልጅ 
ቢሆንም እስካሁን 400 የሚሆኑ መፃህፍትን አንብቧል፤ 
ከነዚህ መፃህፍት መካከል አብዛኞቹ በእንግሊዝኛ የተፃፉ 
ተከታታይ ክፍል ያላቸው መፃህፍት ናቸው፡፡ ልጆች 
የተለያዩ መፃህፍትን በማንበብ የእንግሊዝኛ ቋንቋቸውን 
ቢያዳብሩ መልካም ነው ሲል መልዕክቱን አስተላልፏል፡፡ 

ልጆች ዳግማዊ መፃህፍትን በማንበብ ብቻ 
አልተገደበም፤ ከሚያነባቸው መፃህፍት በመነሳት በርካታ 
የልጆች መፃህፍትን እየፃፈ ይገኛል፡፡ ልጆችዬ የምትፈልጉትን 
ነገር ለማግኘት ተስፋ ሳትቆርጡ ደጋግማችሁ በመሞከር 
ያሰባችሁት ቦታ መድረስ ወይም የፈለጋችሁትን ነገር 
ማግኘት ይችላሉ፡፡ "ብዙ ጊዜ ተሞክሮ የሚገኝ ድል ጣፋጭ 
ነው" ይላችኋል ዳግማዊ፡፡

ወላጆች ልጆቻቸው የሚፈልጉትን ነገር ባለመረዳት 
ትምህርት ላይ ብቻ ትኩረት አድርገው እንዲሰሩ 
ሲጫኗቸውና ልጆችም በወላጆቻቸው ጫና መሆን 
የማይፈልጉትን ሙያ ተምረው ይመረቃሉ፤ ይህ ደግሞ 
ውጤታማነታቸው ላይ ትልቅ ተፅዕኖ ሲያሳድር 
ይስተዋላል፡፡ ወላጆች ልጆቻቸው ያላቸውን ችሎታ 
አውጥተው እንዲጠቀሙበት ማበረታታትና ችሎታቸውን 
ሊያዳብርላቸው የሚችል ስልጠና እንዲያገኙ ማመቻቸት 
ይኖርባቸዋል፤ ይህም ልጆች በልጅነታቸው ስኬታማ 
እንዲሆኑ እድል ይፈጥርላቸዋል ሲል ዳግማዊ ለወላጆች 
መልዕክት አስተላልፏል፡፡

ልጆች ከዳግማዊ ብዙ ነገር እንደተማራችሁ እርግጠኛ 
ነኝ፤ እናንተም ወደፊት ልክ እንደሱ ባለብዙ ተሰጥኦ ሆናችሁ 
ስኬታማ እንደምትሆኑ አምናለሁ ለዛሬ በዚህ ላብቃ 
ሳምንት በሌላ ፅሁፍ እስክንገናኝ መልካም የትምህርት 
ሳምንት ይሁንላችሁ፡፡

በሶስት ዓመታት የኒውዮርክ ቆይታው (በ1977)የሊግ ቻምፒዮን 
እንዲሆን አስችሏል፡፡ በዚያው ዓመትም በጀንትስ ስታዲየም 
በተገኘው 75ሺ ደጋፊዎች ፊት ተገኝቶ እግር ኳስን ሊሰናበት 
የግድ ሆኗል፡፡ ከእግር ኳስ ዓለም ከተገለለ በኋላም ለዓለም እግር 
ኳስ አስተዋጽኦ ማድረጉን ቀጥሎ፤ እአአ በ1995 ለእግር ኳስ 
እድገት ሙያዊ ልምዱን እንዲያካፍል የብራዚል ስፖርት ልዩ 
ሚንስትር ሆኖ ተሾመ፡፡ በወቅቱም ከስፖርቱ ሙስናን ለማጥፋት 
በመስራቱ ‹‹የፔሌ ህግ›› የሚል ቅጽ ስም ተሰጥቶታል፡፡ የእግር 
ኳስ ስኬቱን ተከትሎ አምስት ዘጋቢ ፊልሞች የተሰሩለት ፔሌ፤ 
ስድስት ፊልሞች ላይ ተሳትፏል። አምስት መጻሐፍትን መድረስ 
ሲችልም አንዱ ወደ ፊልም ተቀይሯል።
   ፔሌ በእግር ኳሱ ዓለም ከዋክብት የቀዳሚነቱን ስፍራ 
እንደሚይዝ ብዙዎች ቢስማሙም ከአርጀንቲናዊው 
አርማንዶ ማራዶና ጋር እያወዳደሩት የዘመኑን የንግስና ካባ 
አጎናጽፎውታል፡፡ ፔሌና ማራዶና ራሳቸው በመገናኛ ብዙሃን 
ጭምር ለደጋፊዎቻቸው ‹‹እኔ  እበልጥ፤ እኔ እበልጥ›› የሚለውን 
አጀንዳ እያነሱ የብዙዎቻችን ቀልብ መግዛትም ችለዋል። 
ከዚህም ጋር አያይዞም ፔሌ በአንድ ወቅት እንዲህ ብሎ 
ነበር ‹‹ሰዎች ስለ ፔሌና ማራዶና ይወያያሉ ለኔ ግን አልፍሬዶ 
ዲ ስቲፋኖ ጥሩ ተጨዋች ነው፤ በእርግጥ ማራዶና ምሳሌ 
አይደለም ከእግዚአብሔር ስጦታ የመቀበል ዕድል ነበረው ታላቅ 
ተጫዋች ነበር ግን ምሳሌ አይደለም››፡፡ ስፖርቱን የሚመራው 
ፊፋም ሁለቱን ተጫዋቾች በጋራ እአአ በ2000 የ20ኛው ክፍለ 
ዘመን ምርጦች ብሏቸዋል፡፡ ለብዙ ዓመታት ይህን ጡዘት 
አፋፍመው ከቆዩ በኋላ ባልታሰበና በድንገተኛ የልብ ህመም 
ተቀናቃኙ ማራዶና እአአ 2022 በ60 ዓመቱ ከዚህ ዓለም 
በሞት ሲለይ ፔሌም እንዲህ ሲል ሀዘኑን ገለጾ ነበር ‹‹ዓለም 
አንድ ታላቅ ሰው አጣች፣ አንድ ቀን ሰማይ ቤት እግር ኳስን 
አብረን እንደምንጫወት ተስፋ አደርጋለሁ››።  ፔሌ ከሁለት 
አመት በፊት ማራዶና ከዚህ ዓለም በሞት ሲለይ እሱም ብዙ 
እንደማይቆይ የታወቀው ይመስላል።

በኳታሩ ዓለም ዋንጫ የነገሰው ታዳጊ

ተማሪ ዳግማዊ ቴዎድሮስ፤

